
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Уншигч танаа толилуулж буй Зөвлөлтийн нэрт сурган хүмүүжүүлэгч А. С. Макаренкогийн «Цамхаг дээрх далбаанууд» хэмээх тууж нь Ф. Э. Дзержинскийн нэрэмжит коммуны тухай бичсэн цуврал зохиолын сүүлчийнх нь болно.

	Зохиогч коммуны амьдрал, үйл ажиллагааны талаар баримт материалд тулгуурлан, коммуны нэр болон зарим багш хүмүүжигчийн нэрийг өөрчлөн уран сайхны аргаар боловсруулан энэ туужаа туурвисан байна.

	«Сурган хүмүүжүүлэх яруу найраг» романд зөвхөн зохиогчийн хүсэл, ажлын эхлэл төдий байсан зүйл болох хамт олны хүмүүжлийн үр нөлөө, ур чадвар, үйл ажиллагаа, оргилом амьдрал нь төгөлдөр боловсронгуй болж, дээд цэгтээ хүрснийг өгүүлнэ.

	Хэрэв зохиогч «Сурган хүмүүжүүлэгч яруу найраг» номдоо хүүрнэлийг өөрийн болон хүмүүжигчдийн үйл ажиллагаа, харьцааны байдлаар илэрхийлсэн бол «Цамхаг дээрх далбаанууд» тууждаа өөрийгөө А. С. Захароваар төлөөлүүлэн гуравдугаар биеийн хэлбэрээр бичсэн нь колонийн эрхлэгчийн олон талт ажил, дүр төрхийг бүрэн чөлөөтэй гаргахад чухал түлхэц өгчээ. Захаров бол энэ хамт олныг зохион байгуулагч төдийгүй түүний ноён нуруу, тулгуур, нандин чанар, нинжин сэтгэлийг биедээ шингээсэн чадварлаг сурган хүмүүжүүлэгч, ухаалаг удирдагч нь юм аа.

	Дэлхийн нэгдүгээр дайн, иргэний дайны хүнд хүчир жилүүдийн амьдралын ширүүн давлагаан дунд эцэг эхээсээ салж өнчирсөн, харж хандах хүнгүй бага насны хөвгүүд охид толгой хоргодох газар эрэн, хот сууринаар хэсэн тэнэж, элдэв муу нөлөөнд автан эвдэрч явсны заримыг колонидоо авч хүмүүжүүлэн зөвлөлт нийгмийн шинэ иргэд болгон хүмүүжүүлж байгааг энэхүү номд тодорхой өгүүлнэ.

	Туужийн эхэнд гарч байгаа Ваня Гальченко, Игорь Черногорский, Ванда Стадницкая, Оксана Литовченко нарын олон арван охид хөвгүүд Зөвлөлт засгийн хайр халамж, хамт олны хүмүүжлийн нөлөө, багш сурган хүмүүжүүлэгчдийн уйгагүй ажиллагааны үрээр хөдөлмөр сурлагыг хослуулан шинэ амьдралын саруул замд баттай орж байгааг уншигч та эндээс үзэх болно.

НЭГДҮГЭЭР ХЭСЭГ

	 

	
1. Хүний байдал андашгүй

	Энд өгүүлэх үйл явдал анхдугаар таван жилийн сүүлчээр болсон юм.

	Өвлөөс үлдсэн юм гэвэл үйрсэн сүрэл, шавар, шавхай зэрэг элдэв хогийн доор нарны гэрлээс халхлагдсан мөсөн бүрхүүл төдий байлаа. Галт тэрэгний буудлын дэргэдэх талбайн элэгдсэн чулуун дэвсгэр наранд бүлээсэж, чулуудын хоорондох шороо хатаж, тэрэгний дугуй даган өлөн тоос босно. Талбайн гол дунд тордлого муутай үүдэн цэцэрлэг байх бөгөөд зунд энэхүү цэцэрлэгийн мод, бут цэцэглэж байгалийн дүр төрхтэй байдаг бол одоо энд нүцгэн мөчрүүд ёрдойн, шавар шалбааг ихтэй байгаа нь хавар цаг нэгэнт ирж буй бус харин намар болж байгаа юм шиг санагдуулна.

	Талбайгаас хот хүртэл засмал зам үргэлжилнэ. Энэ жижигхэн хот газрын зураг дээр тохиолдлоор тэмдэглэгдсэн ажгуу. Энэхүү хотын нэртэй зангилаа өртөөн дээр зорчигчид унаа сэлгэдэггүй бол олон хүн хотын тухай ер мэдэхгүй өнгөрөх байх сан билээ. Талбайд бүр ЭЗШБ (Эдийн засгийн шинэ бодлого)-ын үед барьсан хэдэн мухлаг, хажууд нь хаалган дээрээ тод шар хаягтай шуудан байх ажээ. Шуудангийн дэргэд мурийж жайжийсан бүхээгтэй тэргэнд хөллөсөн эцэнхий хоёр морь үүрэглэн зогсоно. Талбайд хөл хөдөлгөөн бага, голдуу дэнлүү, эвхсэн олс, модон хайрцаг барьсан төмөр замчид холхино. Зорчигчдын түрүүч нь бололтой тариачин эр буудлын байшингийн ханыг түшин сууж наранд ээнэ.

	Тэднээс зайдуухан арван хоёр орчим насны Ваня Гальченко гэдэг жаал ганцаараа байраа эзэлжээ. Тэр бээр гутал цэвэрлэдэг тавиурынхаа дэргэд наранд анивчин уйтгарлаж сууна. Тавиур нь хөнгөхөн бөгөөд банзны өөдсөөр хааш яаш хадсаныг үзвэл Ваня өөрөө дархалсан нь илэрхий. Түүний хэрэгсэл ч гэж гавих юмгүй.

	Ванягийн нүүр нь цэвэр цонхигор, өмссөн хувцас нь ч бас тийм яадгаа алдсан эд биш боловч, нүүр царай, хувцас хунар нь тааралдсан хүмүүсийг дөлүүлэх юм уу, эсвэл сониуч заримыг нь жүжгийн тайз, номын хуудаснаа гардаг шиг өөртөө аргагүй татахаар болжээ. Ванягийн энэ уруудах явдал дөнгөж саянаас эхэлж байгаа бөгөөд, одоохондоо тэр бээр «сайн жаал» гэдэг нэрээ арай ч бүрэн хусуулж амжаагүй яваа ажээ.

	Эндхийн нэг хээнцэр залуу цамцныхаа халаасанд гараа хийж, завжиндаа зуусан тамхиныхаа утааг чамирхан үлээсээр цэцэрлэгийн цаанаас гунхалзан гарч ирээд шууд Ваняг чиглэн айсуй. Тэр шинэхэн өмдөө дээш нь татаж, хөлөө тавиур дээр тавиад, шүднийхээ завсраар:

	— Шар бий юу? гэж асуулаа.

	Ваня сандран сойзоо шүүрч авснаа, сая санаа авсан бололтой:

	— Шар уу? Байхгүй гэлээ.

	Өнөөх залуу хөлөө тавиураас тунирхуу нь аргагүй аваад дахин халаасандаа гараа хийж, тамхиныхаа ишийг ихэмсгээр зажилж:

	— Байхгүй! Тэгвэл чи энд юу хийж суугаа юм бэ?

	Ваня сойзоо оролдон:

	— Хар ч байна л даа... 

	Цаад залуу нь гутлынхаа хоншоороор тавиурыг ууртай гэгчийн түлхэж дээрэлхүү хахирсан хоолойгоор:

	— Толгой битгий эргүүлээд бай. Хар байна гэнэ шүү! Ингэхэд чамд эрхийн бичиг байна уу?

	Ваня тавиур луу тонголзож юмаа яаран эмхлэх зуураа мөнөөх залуу өөд харна. Жаал хүү өөрийгөө зөвтгөн юм хэлэх гэсэн боловч, яг энэ агшинд омогтой залуугийн ард ондоо хүн ирснийг харав. Тэр нь арван зургаа орчим насны өндөр, туранхай залуу байлаа. Түүний ам нь егөөдөж шоглосон мэт дарвагар, нүд нь сэргэлэн хөгжилтэй ажээ. Өмссөн костюм нь хуучирсан ч гэсэн танагтай. Харин дотуур цамцгүй учраас пиджакаа бүрэн товчилж, захаа босгосон харагдана. Бас ханан хээтэй саравчтай малгай духдуулжээ. 

	— Синьор1, зай тавиад өгчих, би хараар тослуулмаар байна... 

	Түрүүчийн залуу шинэ үйлчлүүлэгч ирснийг эс анзааран, нойтон хамуу шиг:

	— Гутал тослогч гуай! Бичиг баримт байна уу? гэсээр... 

	Ваня сойзоо доош тавиад, ууртай залуугийн ширүүн харцнаас нүдээ салгаж чадахгүй байлаа. Хүний амьдралд баримт бичиг яах аргагүй хэрэгтэй гэдгийг Ваня урьд нь хаа нэгтээ сонссон боловч ийм эгзэгтэй асуулттай гэнэт тулгарна гэж хэзээ ч бодож байсангүй. Сүүлчийн залуу

	— За, алив? гэж залууг шамдуулан байтал өнөөх шинэ үйлчлүүлэгч хавьд тос хүргээгүй учраас бохиртсон дээр үеийн хийцтэй цайвар шар шаахайтай хөлөө амаргүй байдалд орсон Ванягийн тавиур дээр тавингаа мань дэгжин залууг ганхтал нь ёвроод:

	— Синьор, та бодоод үз л дээ. Ямар ч үнэмлэх бичиг шар өнгийн тосыг орлож чадахгүй биз дээ гэж эелдэгхэн нь аргагүй хэллээ.

	Залуу нудралтыг ч, эелдэгхэн дуугарахыг ч анзаарсангүй, тамхиныхаа ишийг зам дээр нулимж орхиод Ваня руу ойртон:

	— Үнэмлэхээ үзүүлэг! гэж дөвчигнөнө.

	Цайвар шар шаахайн эзэн түүн рүү уцаарлангуй эргэн:

	— Милорд2! Битгий уур хүргээд бай. Игорь Черногорский гэдгийг та мэдэхгүй юү? Тэр чинь би байна гэж талбайгаар нэг хашхирав.

	Үнэхээр тэр залуу энэ тухай мэдэхгүй байсан биз. Тэр бээр хажуу тийш түргэн зайлж Игорь Черногорскийг алсаас нэлээд хулчийсан маягтай харна. Цаадах нь харин дооглож:

	— Би танд: Баяртай... Баяртай... гэж байна шүү! Яагаад хариу өгөхгүй байна.

	Асуудлыг ингэж түс тас шийджээ. Мань залуу «Баяртай» гэж амандаа шивнээд, түргэн түргэн алхлан арилж өгөв. Цэцэрлэгийн дэргэд жаахан саатаж, ямар нэг юм бувтнах боловч энэ үед Игорь Черногорский гутлаа тослуулах тухай л бодож байв. Тэр бээр тавиур дээр хөлөө дахин тавив. Ваня нэг нүдээ хөгжилтэй анивчин:

	— Хараар уу?

	— Тэг, тэг. Татгалзах юмгүй. Хар тусмаа улам зүгээр.

	Ваня сойзныхоо нэгээр тос үрнэ. Тэр залуутай тун эрэлхэг үзэлцсэн Игорь Черногорский Ваняд таалагдсан хэр нь сурсан заншлаараа:

	— Ердөө л... арван копейк. Танд арван копейк бий юу? гэж асуухад Игорь Черногорский ёжтой инээмсэглэж:

	— Нөхөр минь, чи хүн болгонд ийм тэнэг асуулт тавьдаггүй биз? гэв.

	— А... арван копейк бий юу?

	— Арван копейк надад байхгүй гэж Игорь Черногорский тайван хариулна.

	Ваня сэтгэл түгшсэн байдалтай ажлаа түр зогсоон:

	— Тэгвэл чамд хэд байгаа юм бэ?

	— Надад мөнгө огт байхгүй... Ойлгож байна уу, үгүй юу?

	— Мөнгөгүй бол тослохгүй.

	Игорь инээсэндээ ам нь бараг чихэндээ хүрч нүдээ сониуч байдлаар эргэлдүүлж:

	— Яагаад болохгүй гэж? Болгоож үз!

	— Мөнгө үгүй юу?

	— Тийм, мөнгө үгүй. Чи нэг удаа мөнгөгүй үйлчлээд үз. Тун зүгээр шүү!

	Ваня хөгжилтэйеэ гонгонон, доод уруулаа зууна. Түүний нүдэнд жинхэнэ зоригжсон байдал илэрчээ.

	— Мөнгөгүй цэвэрлэх үү?

	— Тэг. Оролдоод үз. Мөнгөгүй цэвэрлэхээр ямар болдгийг үз. Бас сонин шүү дээ.

	— За яая гэх вэ... үзье л дээ...

	— Би чамайг ямар хүн болохыг нүдээр чинь мэдэж байна.

	— Одоохон тосолно. Сайн ч болох байх гэж хэлээд Ваня үйлчлүүлэгч өөдөө огцом, ёжтой харц шиднэ. Тэгээд л ажилдаа шамдан оров.

	— Чи асрах хүнгүй, тэнэмэл жаал уу?

	— Үгүй ээ, арай ч тэрэндээ хүрээгүй шүү.

	— Тэгвэл чи удахгүй тийм болно. Сургуульд явдаг уу?

	— Сурч байсан... Дараа нь тэд яваад өгсөн.

	— Хэн? Ээж, аав чинь үү?

	— Эцэг, эх ч гэж дээ. Байсан л юм. Тэд салж гэрлэсэн юм. Тэгээд л... 

	Ваня цааш ярих дургүй байгаа бололтой. Тэр амьдралдаа тохиолдсон азгүй явдлаар далим болгож хараахан сураагүй ажээ. Тэгээд Игорийн шаахайн элэгдсэн өсгийг анхааралтай харна.

	— Энэ хайрцгийг чи өөрөө хийсэн үү?

	— Юу гэж? Муухай байна уу?

	— Эвтэйхэн л хайрцаг байна. Чи хаана суудаг вэ?

	— Хаана ч үгүй. Хот явмаар байна. Мөнгө байдаггүй. Ердөө л дөчин копейктой.

	Ваня Гальченко тайван ярина.

	Ажил дуусав. Ваня дээш харж бардам бөгөөд ёжтойгоор: 

	— Аятайхан болж уу?

	Игорь Ванягийн ширэлдсэн шар үстэй толгой дээр гараа тавиад:

	— Чи сэргэлэн жаал байна шүү! Баярлалаа. Хүний байдал андашгүй. Хот руу хамт явах уу?

	— Мөнгө байхгүй... Дөчин копейктой.

	— Өө, гайхал! Би чамд юм худалдаж авъя гээгүй, явъя гэж байна шүү.

	— Мөнгө яах вэ?

	— Мөнгөнд сууж явдаггүй, галт тэргээр явдаг юм. Тийм биз дээ? гэхэд Ваня бодлогошрон:

	— Тийм дээ гэж толгой дохино.

	— Тэгвэл бидэнд мөнгө биш, галт тэрэг хэрэгтэй байна.

	— Билет яах вэ?

	— Билет гэдэг бол ёс төдий юм. Чи энд сууж бай, би одоохон ирнэ.

	Игорь Черногорский цамцныхаа халааснаас ямар нэг бичиг гаргаж анхааралтай харснаа, дараа нь нөгөөх бичгээ нарны гэрэлд барьж хараад:

	— Бүх юм зүй ёсоороо гэж хэлээд шуудан руу заан: — Тэр нэг аятайхан жижиг байшинд илүү мөнгө байх шиг байна. Чи намайг хүлээж бай гэв.

	Тэр бээр цамцныхаа товчийг шалгаж үзсэнээ, саравчтай малгайгаа засаад шуудан өөд яаралгүй зүглэв. 

	Ваня түүнийг анхааралтай бөгөөд гайхсан харцаар үднэ.

	
2. Гурван хуушуур

	Өртөөний цэцэрлэгийн бутан дунд яйжгай сандал байна. Түүний эргэн тойрон цаасны өөдөс, тамхины иш, самрын яс зэрэг хог новш хөглөрнө. Нутгийн нэг залуу, Ванда Стадницкая гэдэг бүсгүй хоёр хаанаас ч юм энд иржээ. Магадгүй тэд хотоос ирсэн юм уу, саяын галт тэрэгнээс буусан байж болох юм. Гэвч байдлыг ажваас тэр хоёр энэ бутны цаанаас гарч ирсэн бололтой. Ванда нүцгэн хөлдөө галоош углаж, дөрвөлжин хээтэй хуучин банзал дээрээ энд тэндээ цоорч, ов тов гандан шарласан хар хантааз эгэлдэргэжээ. Ванда уг нь царайлаг төрсөн бүсгүй боловч амьдралд нь азгүй явдал таарсан нь илэрхий. Цайвар шар үсээ хавьд угаагаагүй, түүнд ойрд бас сам хүргээгүй бололтой. Ний нуугүй хэлэхэд үсний өнгө нь ч мэдэгдэхээ больжээ.

	Ванда сандалд лагхийн суугаад ядарч сульдсан дуугаар: 

	— Зайл! Чамаас залхаж гүйцлээ гэхэд хажуу дахь залуу нь өвдгөө чичгэнүүлэн, захаа босгосноо ханиалган:

	— Өөрөө мэд. Залхаж гүйцсэн бол би чинь замаа харъя.

	Мөнөөх залуу халааснаасаа түрийвчээ гарган уруулаа долоосноо, эрж эрж, Вандагийн хажууд сандал дээр гурван зоос тавьчхаад яваад өгөв.

	Ванда нэг гараараа сандлын түшлэгээс барьж найдлага тасарсан харцаар хөх тэнгэрийн гүн дэх хөвөн цагаан үүлийг гөлрөн ширтэнэ. Тэгснээ ханцуйгаа дэрлэн, цэцэрлэгийн нүцгэн бутнуудыг нүд цавчилгүй ширтэв. Дэргэд нь Гришка Рыжиков гэгч царай муутай, дүнсгэр залуу ирээд суухыг ч анзаарсан шинжгүй нөгөө л янзаараа суусаар байлаа. Гришкагийн хацар дээр нь эдгэж байгаа хатгины сорви харагдах бөгөөд малгайгүй боловч, шар үсээ самнасан байлаа. Шинэвтэр ноосон даавуун өмд дээр хуучирч муудсан цамц өмсжээ. Тэр бээр нам өсгий бүхий нимгэн шаахайтай хөлөө жийн, түүнийгээ бас шохоорхож буй бололтой.

	— Ам хөдөлгөчих юм байна уу? гэж асуухад Ванда байрнаасаа хөдөлсөн ч үгүй, тайвнаар:

	— Зүгээр байлгаач!

	Рыжиков гомдсонгүй бололтой, юу ч хэлсэнгүй, баахан сууж сууж хөлөө чилэхээр сандал дээрээ огцом эргэтэл хорьтын зоос, хоёр тавтын мөнгө газарт унав. Рыжиков яаралтай түүнийг түүж аваад, алган дээрээ тавиад:

	— Чинийх үү? гэснээ алган дээрээ хэд дахин хаяснаа ухаан сийлэв бололтой, — Махтай гурван хуушуур гэж үглээд буудлын байшин руу гэлдрэв.

	
3. Сайн эмээ

	Игорь Черногорский шуудангийн байшинд оронгуутаа ийш тийш харав. Энэ нь модон хашлагатай жижиг тасалгаа байлаа. Тэр хашлага нь хоёр цонхтой ажээ. Нэг цонхны дэргэд олон хүн зогсоно, «Баталгаатай захидал бичиг, мөнгө гуйвуулгыг хүлээн авч олгоно» гэсэн цонхны дэргэд гуравхан хүн байлаа.

	Игорь бөгтөр эмгэний ард зогсоод цонхны цаана суугаа «авхай» руу гөлрөн харна. Гэтэл цаадах нь юун авхай байтугай цонхийсон хатангир дөч гаруй насны эмэгтэй байв. Игорь халаасандаа бичгээ эрж, сэтгэл татах юмгүй «авхай» юм аа гэж бодно. Бичиг баримт болон «авхайн» тухай бодол ухааныг нь эзэмдэн, өмнөх хүн нь аль хэдийн ажлаа дуусгаад яваад өгснийг нь ажсангүй.

	— Танд юу хэрэгтэй вэ? гэж өнөөх царай муутай эмэгтэй цонхны цаанаас Игорь луу ширүүхэн харлаа.

	— Өөрөө хүлээн авахаар Игорь Чернявинд мөнгө гуйвуулсан байх ёстой... 

	Тэр бээр хайрцагт хийсэн гуйвуулгын цахилгааныг үрчгэр хуруугаараа дараалан үзсэнээ нэгийг гаргаж нүдэндээ ойртуулан:

	— Энэ та юу?

	— Тийм ээ, би.

	— Та Чернявин юм уу?

	Игорь дотроо бага зэрэг эвгүйрхсэнээ,

	— Чухамдаа би байна.

	Өнөөх эмэгтэй Игорь луу ширэв татсанаа:

	— Яасан хачин яриатай хүн бэ. «Чухамдаа» гэдэг чинь юу гэсэн үг вэ? Чернявин мөн юм уу? Биш юм уу?

	— Мөн байлгүй яах вэ? Ямар ч эргэлзээгүй би байна.

	— Үнэмлэх бичгээ үзүүлнэ үү.

	Игорь буруу харж халаасаа ухахдаа хаалга руу сэм харав. Хаалга цэлийтэл нээлттэй, гадаа цэлмэг тэнгэр, цэнгэлт амьдралын дардан зам зурайх адил. 

	Игорь эмэгтэйд бичгээ өгвөл, тэр нэгд нэггүй уншаад, эргүүлж нэг үзсэнээ, Игорь луу харж:

	— Мужийн холбооны салбарт томилогдсон гэж энд бичсэн байхад та энэ мөнгийг эндээс авдаг учир юу бил ээ?

	— Би юу? Явуулын хүн гэх үү дээ.

	— «Гэх үү дээ»... Та хэдэн настай вэ?

	— Арван наймтай... 

	— Битгий худал хэл!

	Игорь санаа зовонгуй инээмсэглэн:

	— Хэрэв тийм хүүхэд шиг харагдаад байвал би яая гэх вэ дээ.

	— Би эрхлэгчээс асууж байж болно... гээд тэр эмэгтэй булангийн нарийн хаалга руу зүглэв. 

	Игорийн ардах хүмүүс ямар нэг юм шивнэлдэнэ. Нээлттэй хаалга нааш ир гэж түүнийг дуудах мэт.

	Эргэн тойрноо ажвал нойрмог байдалтай хижээл ажилчин эрээс бусад нь эмэгтэйчүүд байв. Игорь тавиурыг тохойлдон хүлээж ядсан хүний дүр үзүүлнэ.

	— Чернявин, та хаана суудаг вэ? гэхэд тэр бээр тохойгоо тавиураас салгалгүй дурамжхан эргэн харвал эрхлэгч гэдэг нь сахлаа хусаагүй, бас л царай муутай эр байлаа.

	— Юу гэнэ ээ?

	— Та хаана, ямар хотод суудаг вэ?

	— Старосельск хотод.

	— Мөнгийг заавал нааш нь хаяглаж ирүүлсэн нь ямар учиртай юм бэ?

	— Энэ танд хамаагүй хэрэг биз дээ гэж Игорь уйтгартай хэлэв.

	— Надад яагаад хамаагүй гэж?

	— Танд ёстой падгүй.

	— Тэгвэл мөнгийг чинь өгөхгүй.

	Эрхлэгч энэ үгээ нэлээд шийдмэг хэлэхэд, гартаа барьсан цаас нь чичирч байлаа. Тэгээд Игорийг эргэлзсэн байдлаар ширтэнэ. 

	— Гярхай хүн болж дээ!

	— Бас нэг ярвагар эр байх нь ээ гэлээ.

	Игорь Чернявин ихэмсгээр инээмсэглэн:

	— Тэгвэл та санал гомдлын дэвтрээ аваад ир гэхэд эрхлэгч сахалтай хацраа илэн:

	— Санал гомдлын дэвтэр? Та юу гэж бичих сэн бол?

	— Илгээмжээр ирсэн мөнгө өгөхийн оронд элдвийн тэнэг асуулт тавиад байна гэж бичнэ.

	— Залуу минь аяд! гэж эрхлэгч хашхирна.

	Игорь ч бас дуугаа өндөр болгон:

	— Шал тэнэг асуулт! Мөнгийг яах гэж нааш нь илгээсэн юм бэ гэнэ ээ хө. Энэ танд хамаагүй, яагаад гээч? Тэд энэ мөнгийг намайг оршуулахад юм уу, эсвэл миний хуримд ч ирүүлсэн байж болно! Үүнийг би танд тайлагнаж байх хэрэггүй биз дээ. Мөнгө өгөөд орхи, эсвэл санал гомдлын дэвтрээ өг!

	Дараалан зогссон хүмүүс инээлдэнэ. Игорь эргэж харвал тэд өөрийнх нь араас зогсжээ. Нэгэн эмэгтэй нэлээд зэвүү нь хүрсэн байдалтай:

	— Эд дандаа тэгж байдаг улс. Ядарсан жаалыг юу гэж омогдоод байгаа юм бэ? Эцэг, эх нь илгээсэн байж болно шүү дээ.

	Эрхлэгч цаасаа ширтэн бодлогоширно.

	— Түргэн олгооч, биднийг юу гэж саатуулаад байна вэ? гэж зогсогчдын дундаас нэг нь хашхирав.

	— За яах вэ. Мөнгийг чинь өгнө. Гэхдээ Старосельскоос лавлана гэж эрхлэгч сүрдүүлэнгүй өгүүлнэ.

	— Синьор, тэгж үзээрэй.

	— Наадуулдаа олго! гэж эрхлэгч зарлиг буулгав.

	Тэгээд Игорь довжоон дээр зогсоод нэг гартаа мөнгөө, нөгөө гартаа Старосельски гэсэн бичгээ барьжээ.

	«Эцэг эх нь ирүүлсэн байлгүй...» гэж уруулаа цорвойлгон элэглэн дуурайна.

	Игорь дотроо баяртай байв. Талбайн дээгүүр баярын үүл нүүж, өртөөний цэцэрлэг уужим амьсгалж, өмсгөл гоёлоо зүүхээр зэхсэн мэт. Галт тэрэг хүлээсэн тариачид буудлын хана түшин тухлан сууна. Арай цаахна нь Ваня Гальченко гутлынхаа тавиурынхаа ард суугаад Игорийн зүг харна. Игорь мөнгө авах бичгийг салган гадна халаасандаа хийж, бусад мөнгийг бүр өврийнхөө нууц халаасандаа хийчхээд Ваня дээр очиж:

	— За, хөдөлмөрч хүүд баяр хүргэе! гэснээ гадна халааснаас нөгөө бичгээ гарган агаарт сэгсэрснээ, — За, жаал минь, хүнд хэцүү мөчид тусалсны учир гэж баяртайяа хэлэхэд, Ваня гайхсандаа сууж байсан саарал чулуун дээрээс босон харайв. Түүний нүд нь эргэлдэн гайхаж, цаасан дэвсгэртийг болгоомжтой авав.

	Игорь инээмсэглэн ажвал: Ваня эхлээд мөнгө рүү нухацтай, үл итгэсэн байртай харж, дараа нь залирхаг, учрыг ойлгосон харцаар Игорь өөд ширтэнэ.

	— Одоо ямар мөч вэ?

	— Одоо бол чи шар, улаан, ногоон, улбар шар ямар ч өнгийн гутлын тос худалдан авч болно.

	Ваня баяртайгаар:

	— Ногоон байдаг нь ч юу бил ээ дээ?

	— Матар биеэ тослуулах гээд хүрээд ирлээ гэж бод л доо.

	— Матар? Тэгээд бас танд ногоон тос байна уу гэх хэрэг үү?

	— Тийм ээ. Чи тэгэхээр байлгүй яах вэ гээд хариулчихна биз дээ.

	— Саяхан ганц улаан мөнгөгүй гээд байсан, одоо болохоор өчнөөн их мөнгөтэй: яагаад тэр бил ээ?

	Ваня Игорь луу нухацтай харахад түүний анхааран ширтэх хүрэн нүдэнд сэргэлэн бөгөөд сэрдсэн шинж илэрхий.

	Игорь жаахан номойдуу дуугаар:

	— Гайхал гэж. Мөнгөгүй цаг гэж байхад, мөнгөтэй болох цаг гэж бас байна. Дандаа л тийм байдаг шүү дээ. Чи гэхэд эхлээд мөнгө үгүй байсан. Одоо арван рубльтэй.

	— Цалингаа ав аа юу?

	— Үгүй, эмээ маань намайг хүнд байдалд ороод байгааг мэдээд зуун рубль ирүүлсэн байна.

	— Зуун рубль ий?

	Игорь чангаар инээнэ. Ваня ч бас түүнийг даган инээв. Гэвч ажил хэргийн чухал асуудал толгойд нь орж ирэв.

	— Эмээд чинь зуун рубль хаанаас байх вэ дээ. Тэр чинь ажил хийдэггүй. Тийм биз, өвөө чинь үү?

	— За, өвөө өгсөн болог. Харин чи аан гэж бай. Төрөл садныхаа духай дараа ярья. Одоо ам хөдөлгөх юм олоод, дараа нь Лондон хот яаж хүрэх вэ гэдгээ бодъё.

	Ваня өөр юм асууж шалгаасан ч үгүй, гайхсан ч үгүй. Тэрээр уруулаа жимийлгэн, арван рублиэ халаасандаа нандигнан далд хийв. Дараа нь богинодсон өмд, бүтэн шаахайтай хөлөө салган гишгээд хуруугаа хөдөлгөн, «үйлдвэрлэл» рүүгээ сэм харна. Тэгснээ суун тусаад, сойз, тос зэргээ хайрцагт нь хийж таглаад бариулаас нь барив.

	
4. Рыжиковын онцгой нэгэн паян

	Рыжиковын авсан хуушуур нь шүүслэг бөгөөд амттай байсан учир нэг хазаад дор нь зажилж бараг амт шимтийг нь мэдрэхгүйгээр залгиж байсан болохоор хоол идэх хорхойг нь улам хүргэнэ.

	Энэ нь Рыжиковын дүнсгэр царайнд нь гялалзаж, орчин тойрныг анхааралтай ширтэж байгаагаас нь илхэн харагдана.

	Кассын дэргэд хүмүүс дараалан зогсжээ. Кассын цонх хаалттай боловч цонхны өмнө аль хэдийн хорь орчим хүн бөөгнөрчээ.

	Энэ бол тэр үеийн ядуу зүдүү, даруу, ухаалаг хөдөөгийн хүмүүсийн аймаар цуваа байлаа. Тэдний дунд нүд булаам хүн гэвэл зах ханцуйг нь саарал өнгийн арьсаар эмжсэн өвлийн цувцаа дээлтэй намхавтар хүн байлаа. Гэвч түүний ард хүн урдуураа оруулбал аз жаргалаа алдаж байгаа юм шиг загнадаг хүмүүсийн нэг болох ууртай байрын туранхай авгай зогсож байв. Түүний ард жирийн нэгэн эмэгтэйчүүд зогсоно. Тэд мөнгөө банзлынхаа дотуур далд нуух юм уу, өвөртөө хийнэ. Тэгээд ч тэдэнд юуны олон мөнгө байх бил ээ! Харавтар царайтай, нямбай байрын охин мөнгөө чанга гэгч нь атгасан харагдана.

	Рыжиков энэ өртөө, дараалал хоёр ч дээ, санаснаа эвтэйхэн гүйцэтгэхэд тааламжтай биш газар. Эндхийн хүмүүс мөнгө гэж гавих юмгүй атлаа айхавтар сонор соргог, байгаа хэдээ бат гэгч нь атгана. Тэдний царай уйтгартай дүнсгэр: билет дуусна гэж байхгүй болохоор, хэн ч яарч сандрахгүй, мөнгөө мартана гэж байхгүй.

	Ингэж бодсоноо Рыжиков том хотын галт тэрэгний буудлыг нэхэн санав. Үнэндээ тэнд цагдаа, цэрэг гээд бусад амаргүй зүйл бий. Гришка мэтийн хэчнээн ч зорчигчийн дүр царай гаргаж албархуу алхаж гишгэлээ ч гэсэн үл хайхран, ямар нэгэн нууц увдисаар тэд хүний хамгийн дээд санааг мэдэж чаддаг бололтой, баримт бичиг ч асуулгүй:

	— За, залуу надтай хамт явна даа! гэж хэлдэг.

	Хэдий тийм боловч, том хотын зорчигчид ямар гээч! Тэдний сэтгэл хэчнээн үймж, догдолдог гэж санана аа! Тэнд л ёстой амьдрал бялхаж байдаг! Өдөржингөө кассын цонхнуудын хооронд тэнэж, лавлах товчооны өмнө эргэлдэн, ачаа зөөгчид, зорчигчдоос худал үнэн юм шалгаана. Шөнөжин буудал дотор сууж болно. Зарим нь шалан дээр нэг юм хаяад мөнгийг нь байтугай мэнгийг нь огтлоод авч байсан ч мэдэхээргүй нам унтана. Арай соёлтой нэг нь унтахгүй холхиж бодлогоширно... Тэндээс алс замын үнэтэй билет авна, халаасанд нь хар, хүрэн түрийвчүүд түнхийнэ. Ийм буудлын кассаас дөнгөж сая билетээ авсан зорчигчоос өөр аз жаргалтай хүн хаана байх вэ? Тэр бээр дараалалд зогсож хойгуур урдуураа орсон хүнтэй маргаж, билет дуусчих вий гэж яс нь хавтайн, бусдын яриаг бузгай анхааралтай сонсоно. Одоо тэр баяр баясгалантай, аздаа итгэхгүй мэт буудлын танхимаар холхиж билетээ гүйлгэн уншихдаа эхнэр хүүхэд, эрхлэгч дарга, аяны чемодан, туйлын хайртай түрийвч бүх юмаа мартдаг.

	Рыжиков гэнэт сэргээд явчхав. Дарааллын эцэст байсан эмэгтэйн ард хуучин цамцтай, сахал үсэндээ баригдсан нэгэн эр ирж зогсов. Түүний гутал нь сайн эдээр хийсэн, ногоон өнгийн ороолттой, өмднийх нь дөрвөлжин халаасанд хуруу багтахаар ажээ.

	Рыжиков яаралгүй явж, нөгөө нөхрийн ард зогсов. Нэгэн чимэглэлийг анхааралтай харснаа түүний араар хажуулдасхийхэд, дараах агшинд хоёр хуруунд нь түрийвчний булан тэмтрэгдэв. Гришка жаахан дээш чангаавал, дээшилж буй бололтой... Гэтэл бадируун гар Рыжиковын бугуйг бариад авлаа. Өөдөөс нь айж мэгдсэн улаан нүүр тулаад ирэх нь тэр.

	— За, муу новш! Юу гэж хэлмээр байна вэ?

	Рыжиков хажуу тийшээ бултах гээд амжилт олсонгүй.

	Тэр бээр бачимдаж сүрдүүлсэн дуугаар:

	— Та минь ээ! Энэ зууралдаад байгаа хулгайчийг харцгаа! гэж хашхирав.

	— Чи хэлээд аль! Энэ гар миний хаана явлаа?

	— Та битгий зуураад бай л даа.

	— Үгүй, чи хүлээж бай, хонгор минь.

	Гэнэтийн огцом хөдөлгөөнөөр Гришка гараа суга татаж аваад, талбайд гарах хаалга руу ухасхийв. Тавцанг дамжин, аль дөт замыг дор нь олж, тавхай гялалзуулан хурдалсаар хэд хэдэн ачааны вагон доогуур шургаж, нэгнийх нь доор сууж сэм ажвал: тавцан дээгүүр хэдэн хүн гүйж явав. Тэдний мөрнөөс дээш үзэгдэхгүй байжээ. Гэвч түрүүчийн нөхрийн гутал, хэн нэг хүний шинелийн хормой, гялалзсан шөвгөр гутлын хоншоор зэрэг нь төвөггүй харагдана. 

	Мөнөөх эр сандарсан дуугаар:

	— Ёстой муу дээрэмчин! гэх нь сонстоно.

	Шинелийн хормой сэвэлзэн, шинэхэн гутал гялалзан нэг тавцангаас нөгөө рүү үсэрч буй нь харагдав. Рыжиков хөнгөн гуталтай хөлөөрөө ачааны галт тэргийг даган суман тийш тэнхээ мэдэн гүйсээр. 

	Сэтгэл тавгүй яваа учир хоол идэх хорхой нь ч түр ч атугай дарагджээ.

	
5. Цэцэрлэгт цайлсан нь

	Игорь, хоёр загасан талх, хиам бас нэг шил жимсний чанамал тэвэрч явна. Тэр бээр бүр буудлын тэнд байхдаа Ваняд:

	— Энд төмөр замын тоос шороонд бүх юм бохирдсон байдаг. Тэгэхлээр цэцэрлэгт очиж л цайлъя. Тэнд нэг аятайхан сандал байдаг юм гэж ярьж байжээ.

	Гэвч тэд цэцэрлэгт ормогцоо нөгөө сандал руугаа очих гэтэл нь Ванда Стадницкая түрүүнд сууж байсан тэр л янзаараа, бас сандлын түшлэг дээгүүр гараа сунгаж дэрлэсэн харагдана.

	— Өө, энэ тасалгаа маань хүнтэй байна! гэж Игорь дуу алдав.

	Тэр бээр бодлогошрон суугаа Вандаг өлмий дээрээ явуут тойроод, эхлээд нүцгэн хөлдөө угласан галоош руу нь хяламхийснээ, түүний халз өмнө ирж, том хүрэн нүдэнд нь өртөхдөө инээж маяглахгүй, ёсорхуу байдлаар:

	— Мадемуазель!3 Таны дэргэд хооллохыг зөвшөөрнө үү? гэлээ.

	Түүний эелдэг мэхэлзэх дүр, хоолойгоо хүртэл товчилсон пиджак, гялалзтал тосолсон шаахай энэ бүхэн Вандад аятайхан санагджээ.

	Ванда уйтгартай байвч, сурсан зангаараа сээтгэнэх маягаа орхилгүй жуумалзан:

	— Тэг л дээ гэхэд Игорь сэтгэл хөөрснөө барьж ядан,

	— Мерси4 гэв.

	Ванда хоёр жаал руу гайхан харснаа сандлын өнцөгт ахиж суув. Тэр одоо үүлийг сонирхохоо больж, буудлын орчмын эгэл жирийн байгалиар нүд хужирлана. 

	Игорь идэх юмаа сандал дээр түргэн тарааж тавиад сандлын нөгөө буланд суув. Ваня ч хайрцгаа тожигнуулан сандлын цаана газар тавиад, ширээний ард сууж байгаа зочин шиг тухлав. Игорь хиамаа зүсэж:

	— Ваня! Жимсний чанамлаа яаж иддэг бил ээ? Хуруугаараа юу? гэж асуухад, цаадах нь цэцэрлэг рүү эргэж харснаа:

	— Хутгаар зороод модоор халбага хийчихье.

	— Миледи!5 Танд халбага байхгүй биз? гэж Игорь Вандад хандаж асуулаа.

	Тэр бээр энэ үгийг, олон улсын галт тэрэгний хамгийн боловсон зорчигчид бие биеэ хүндэлж байгаа юм шиг тийм эелдгээр хэлжээ. Ванда сэтгэл хангалуун байдлаар нүдээ эргэлдүүлсэн боловч нэгд, ямар ч ачаа тээшгүй зорчигч шиг түүнд юу ч байхгүй гэдэг нь харцнаас нь хүртэл илэрхий, хоёрт хиамны хорхой хүрэм үнэр ханхийнэ. Ванда шүлсээ залгиад, жаахан гомдонгуй:

	— Та юу ярина вэ? Надад ямар халбага байх билээ дээ гэв.

	— Яагаа вэ, мөнгөн халбага ч байж болно шүү дээ гэж Игорь найрсгаар хариулав.

	Ванда юу ч хэлэлгүй, гараа дахин сандлын түшлэг дагуулж тавиад үүл өөд ширтэнэ. Гэвч нүдэнд нь түрүүчийн уйтгарлаж бодлогоширсон байдал алга байв.

	Ваня загасан талхны талыг гартаа барьж, толгойгоо огцом хөдөлгөн том хазаад, хоёр хар хуруугаараа цаасан дээрх хиамнаас авах зуураа Ванда руу сэм харна. Түүний нүцгэн, халтар хөлийг ч, ширэлдсэн овгор үсийг ч анзаарсангүй. Харин тэр бүсгүйн энхрий ягаан хацар, дугуй хар хөмсгөн доороос гялалзах нүдийг нь ажиглана.

	Ваня барьсан талхнаасаа хугаслан, дээр нь хоёр зүсэм хиам тавьж Ванда өөд сарвайв. Ванда үүнийг нь ажигласангүй. Ваня Игорь өөд яах вэ гэсэн байдлаар харна. Игорийн гар, шүд, хутга гуравт үнэндээ зав чөлөө алга, амтархан идсээр байв. Тэгэх хоорондоо Ваня өөд толгой дохин, сайшааж буйн тэмдэг болгон сул гараараа мөрөн дээр нь аяархан цохино. Ваня жаахан эргэлзэж байснаа, дэргэдэх эмэгтэйн өвдгийг аяархан шүргэв. Цаадах нь эргэж харан, маяглан инээх гэсэн боловч тэр нь болж өгсөнгүйд жирийн талархангуй инээмсэглэн талхыг аваад бага багаар хазан яаралгүй идэж эхлэв. 

	Энэ үед бүгд дуугүй. 

	Игорь зүссэн хиамаа дуусгаад, дахин нэг хэсгийг огтлох зуураа Ванда өөд харалгүй албархуу байдлаар:

	— Синьорита6, та хаашаа явах нь вэ?

	Ванда буудал тийш эргэж, юм зажлахаа болиод:

	— Хаашаа явахаа мэдэхгүй явна гэж уйтгартайяа хэлэв.

	— Тэгвэл хамт явъя л даа гэж Ваня хайрцаг дээрээ эргэлдэж Ванда өөд харж: — Нэрийг чинь хэн гэдэг вэ? гэв.

	— Ванда.

	— Ванда! гэдэг чинь догь нэр байна!

	— Польш гаралтай нэр.

	— Явъя, тэнд манай энэ залуугийн эмээ, өвөө хоёр нь байдаг юм гэж Ваня Игорь өөд харан егөөдөнгүй хэлэхэд цаадах нь энэ явуулгыг өгөөмөр сэтгэлээр хүлээн авчээ.

	Гэвч баярлаж хөөрсөн Ваняд Ванда яагаад ч юм хариу өгсөнгүй. Тэр бээр идэж амжаагүй талхныхаа үлдэгдлийг сандал дээр тавиад, сандлын өнцгийг түшин сандарч мэгдсэн байдлаар:

	— Би хаашаа явахаа мэдэхгүй байна... 

	Игорь түүн рүү хачирхан харснаа, жимсний чанамлаараа оролдож эхлэв. Ванягийн сэтгэл сэргэсэн байдал алга болж, Ванда өөд эргэлзэнгүй харж, бас Игорийн нүүрэнд хариу нь бичээстэй байгаа юм шиг Игорь өөд харцаа шилжүүлэв. Игорь ямар нэгэн дууг амандаа аялан, шилтэй жимсний чанамлаа сандал дээр тавиад захирангуй дүрээр:

	— Ванда, чи бидэнтэй яв. Тэнд очсон хойно учир нь олдоно гэв.

	Ваня одоо л учрыг ойлгов. Харин Ванда Игорь өөд айсан байдлаар харан:

	— Мэдэхгүй юм... гэв.

	— Чи мэдэхгүй бол би мэдэж байна. Одоо галт тэрэг ирнэ. Галт тэргэнд орсон хойноо ярилцъя.

	Ваня гайхан Игорь луу харж:

	— Юун галт тэрэг? гэв.

	Ванда таг дуугүй сууна.

	Энэ мөчид бут сөөг дундаас Рыжиков гарч ирэв. Андуудыгаа хараад хэд алхсанаа зогсож, идэх юман дээр харц нь тусна. Ванда, Рыжиков өөд үзэн ядсан байдлаар харна. 

	Игорь инээмсэглэн:

	— Рыжиков, чи эвгүй юманд ор оо юу?

	Цаадах нь дуугүй л байна. Тэгэхэд нь Игорь:

	— Юм ид, хулгай ер нь олигтой ажил биш гэж би чамд дандаа ярьдаг шүү дээ. Чамайг зодов уу? Чамайг хашхиран гараа чангааж байхыг би харсан.

	— Зугтаж гарсан гэж Рыжиков сөөнгөтөөд, идэх юм руу дайрч орлоо.

	— Чамд аз болж! Энэ бол шал тэнэг хэрэг. Хүн бүр хоёр гартай. Түүгээрээ суйлсан гарыг чинь хавх шиг атгаж авахыг хичээнэ. Тэгэхээр тэнэг явдал! гэж Игорь сэжиглэсэн байртай чацвалзав.

	— Над шиг хийх хэрэгтэй.

	— Эмээ, тийм ээ? гэж Ваня шалгаана.

	— Эмээ — шуудан. Эрхэм Игорь та ирж зуун рубль авна уу гэж бичиг ирнэ. Очихгүй бол хоёр дахь зурвас ирж түүнд: — Зуун рублиэ ирж авдаггүй яасан хачин этгээд вэ гэнэ.

	Рыжиков гомдонгуй эргэн:

	— Зурвас... Чи бичиг үсэгтэй хүн, тэгэлгүй яах вэ.

	— Чи хэрэв бичиг мэддэггүй бол явж ажил хий. Хүний халаас ухах! Түүнээс тэнэг юм гэж юу байх вэ? 

	Игорь зүсэм талхаа жимсний чанамал руу дүрээд:

	— Ажил хийнэ гэдэг чинь муугүй хэрэг. Бараг хүн болгон л тэгэх нь зүйтэй гэдэг юм.

	
5. Алсын аялал

	Ачааны галт тэрэг тал дундуур уухилан давхина. Нэг тавцан дээр брезентээр бүтээсэн трактор байна. Трактораас унжиж байгаа брезентийн өнцөгт Ванда атиран унтана. Игорь Чернявин түүний хөлийн дэргэд өвдгөө тэврэн сууж, хайхрамжгүй харцаар хавь ойрыг харна. Рыжиков нам өсгийтэй нимгэн шаахайтай хөлөө алцайн түүний өөдөөс харан зогсоно. Ваня тавцангийн ирмэгт хөлөө унжуулан суугаад цэлгэр тал, хажуугаар нь жирэлзэх өргөн зам, тэнгэрийн хаяаны толгод, хаврын нялх ногоо зэргийг сонирхон явна.

	Өчигдөр орой гарсан бөгөөд шөнө хүйтэн учир унтах гэж удаан тийчилжээ. Дараа нь брезент доогуур орж, баахан эргэж хөрвөж байснаа унтаад өгчээ. Дээгүүрээ бүтээлэгтэй болохоор тухтай бөгөөд зогсоол дээр сониуч амьтад хөөрхий тэднийг сандаргахгүй, унтахад тун ч тавтай. Игорь Чернявин унтахдаа:

	— Шахалдах, цухалдах юмгүй цэвэр агаарт, бас тэгээд билетээ үзүүл! гэж тэнэг юм шаардахгүй, энэ чинь л хамгийн тухтай байр байна гэжээ.

	Мань зорчигчид өглөөгүүр эрт сэрцгээж, сэтгэл тэнэгэр брезент доороос цувран гарцгаажээ. Харин томоохон өртөөн дээр ирэх үед унтахаар биш, нуугдахаар өнөө байрандаа эргэж орно. Ванда наранд унтмаар санагдав.

	Рыжиков дуугүй байж байж эцэст нь:

	— Вандаг юу гэж хот руу чирч яваа юм бэ?

	Игорь:

	— Чамд ямар хамаа байна гээд нүдээ анивчих нь өмнөх вагоны цаанаас мандах өглөөний наранд гялбасан хэрэг буюу.

	— Тэгвэл хэрэгтэй юм биз дээ?

	— Хотод нэг юм олно. Ажил юм уу, өөр... 

	— Чи өөрөө ажиллах дургүй мөртөө Вандаг ажил хийлгэх гээ юу?

	Рыжиков ийнхүү тулгах мэт ярих нь хэрүүл өдөх янзтай.

	— Тэр ажил хийх хэрэгтэй гэж Игорь тайван хэлээд Рыжиковоос эргэж Вандаг өмөөрөнгүй харна.

	— Хүмүүс бүгдээрээ ажил хийдэг гэж тавцангийн нөгөө өнцгөөс Ваня ярианд оролцоно.

	Рыжиков Ваня өөд үг сөргөөн:

	— Чи муу жаал, дуугүй бай, намалдаглаад өгнө шүү!

	Игорь хамраараа дуугаран:

	— Месье7, алгадах эрхийг гагцхүү миний бичигтэй зөвшөөрлөөр олгоно.

	Рыжиков хилэгнэсэн дүнсгэр харцаар Игорь өөд харан:

	— Чиний зөвшөөрлөөр үү?

	— Тийм, тэгэхдээ бүр бичгээр шүү... Өргөдөл гаргаад ир...

	— Ямар өргөдөл?

	— Яагаад, үүнийг алгадмаар байгаа тухайгаа.

	Рыжиков сэргэн, Ваня руу очив.

	— Сонин оо! Зөвшөөрөл авахгүй бол яадаг юм, сонин оо!

	Ваня айж мэгдэн харснаа гараа тулан босон харайгаад Игорь луу үсрэн очив. Рыжиков, Ваняг барих гэж гараа сунгахад яагаад ч юм Игорь тэр хоёрын дундуур оржээ. Рыжиков үзэн ядсан харцаа Игорь луу шилжүүлж завдсангүй, хамгаалах гэж гараа ч сарвайж амжсангүй. Игорь Чернявины зангидсан шалмаг нударга Рыжиковын яг улаан нүүр лүү чиглэх шиг болсноо, аюулхай руу нь цохисон огцом цохилтоор газар өнхрөв. Рыжиков унтаж буй Ванда дээр дарж ойчиход, цаадах нь сэрж, айсандаа:

	— Ёо, юу болоод байна аа? Чи яав аа? гэж хашхирав.

	Игорь тайван инээмсэглэн: 

	— Битгий сандар. Рыжиков унтах гэнэ. Наад суудлаа тавьж өг гэв.

	Ванда сэжиглэнгүй байдлаар Рыжиковоос зайлснаа дорхноо инээмсэглэсэн нь Рыжиковын ярвагар дүр түүнд таалагдсан ажээ.

	— Чи үүнийг зод оо юу? Яалаа гэж?

	Рыжиков тохой дээрээ өндийн, зузаан уруулаа цорвойлгоно. Цайвар шар согсоо нь дух руу нь унжиж, ичгүүргүй эргэлдэх хоёр ногоон нүдийг нь бараг хаажээ.

	— Чи юу гэж хэл амаа билүүдээд байна? Цаадах чинь чамайг өмөөрөхгүй.

	Ванда толгой сэгсрэн:

	— Өмөөрөх ч юм уу, яаж мэдэх вэ!

	— Чи... гээд Рыжиков босон харайж, нударга зангидав.

	Игорь инээмсэглэн, Ванягийн мөрөн дээр гараа тавиад, хажуу тийш харж залхуу нь хүрсэн байртай:

	— Сэр8, энд байгаа хэнд ч та гар хүрэх эрхгүй гэдгээ мэдээрэй.

	Рыжиков гараа халаасандаа хийж, жуумалзан:

	— Үүнийг хэн болохыг чи мэдэхгүй байх?

	Игорь гайхсан янзтай Рыжиков өөд харна.

	— Тэгээд юу гэж?

	— Чи үүнийг авхай гэж бод оо юу? Хэн болохыг чинь хэлчих үү?

	— Чөтгөр шулам руугаа тонил! Муу хог! Хэл чи! Та нар бүгдээрээ новшийн амьтад!

	Рыжиковын бах нь ханаж:

	— Ха, ха. Наадах чинь янхан! Ойлгож байна уу, юу хийдгийг нь?

	Ванда тавцангийн өнцөг рүү алгуур явж очоод, цээживчийн захыг босгож, ширэлдсэн үстэй толгойгоо заханд шигтгэнэ. Игорь Рыжиковт дөхсөн боловч цаадах нь хөхөрч, тавцангийн нөгөө тал руу шалмаг харайж, тракторын ард нуугдав.

	Ваня болж буй үйл явдлыг арай чуу ажиж амжиж байлаа.

	Игорь, Ванда руу дөхөж очоод тавцангийн шалыг ширтэж:

	— Үнэн үү? гэж лавлана.

	Ванда огцом эргэж, өнөө л үзэн ядсан байдлаараа:

	— Үнэн, тэгээд юу гэж! Чамд хамаатай юм уу? Эргүүлмээр байна уу? Яамаар байна?

	Игорийн царай улайж, амаа мурийлган, Ваня Гальченкогийн өлөн харцнаас бултаж:

	— За, үгүй, үгүй! зүгээр... Чи хэдтэй вэ?

	Ванда аальгүйтэн толгой гилжийж, Игорийг мөрөн дээгүүрээ хялалзан:

	— Арван тав! Тэгээд яах гэж?

	Игорь шилээ маажиж, дурамжхан инээмсэглэн:

	— За, тийм байж... Өөр юмгүй, синьора9, та явж болно.

	Тэр байрнаасаа хөдөлж, алгуур чимээгүй брезент рүү явж очоод, толгойгоо захандаа шигтгэсээр брезент дээр суугаад, трактор тийш эргэн сэмхэн хэвтэв.

	Игорь исгэрэн, тал руу ширтэнэ. Урд нь алсад налуу толгодын цаанаас байшин барилгын орой цухуйж, дээрээс нар гийнэ.

	Хажуугаар хөл нүцгэн бүсгүйчүүд жирэлзэн өнгөрнө. Тэдний хөл нь наршиж борлоогүй цагаан ажээ. Нэгэн хүүхэн Игорьт ямар нэг юм хашхирч, бусад нь инээлдэнэ. Игорь тэднийг гунигт харцаар үдэн өнгөрөөгөөд эргэв. 

	Ваня, Ванда руу хяламхийн, тракторын цаана байгаа Рыжиковыг сэм чагнан, Игорийн дэргэд очоод, өлмий дээрээ өндийн:

	— Тэр уйлж байна уу? гэж шивнэв.

	Игорь, Ваняг харалгүй ширүүнээр:

	— Тэр хамаагүй! гэв.

	Салаа замын сумын тэнд тавцан хүчтэй ганхав.

	— За, хүрээд ирлээ гэж Игорь өчнө.

	Олон сумаар дамжин, ачааны галт тэрэгний цуваа хажуугаар баруун тийш явж, суудлын вагоны өртөөг өнгөрөв. Зогсож буй вагонуудын орой дээгүүр буудлын барилгын орой, зорчигчдын урт тавцангийн дээд тал харагдана. Хотын бүр захад, өргөн нугатай залгасан өндөр шороонд галт тэрэг тулж очив. Нугын цаана, сүрлэн дээвэртэй цагаан тагзууд харагдана. Гэтэл сум дахин солигдож, ачааны вагон өргөн замд алгуур ухран оров. Тагзууд далд орж, уулан дээр барьсан улаан, ягаан, саарал барилгууд галт тэргийг ширтэх мэт.

	Ванда брезент дээрээс хөдөлж, босож суугаад хотын зүг эргэж харна. Галт тэрэг, бусад цувааны дундуур нарийн зайгаар маш удаан урагшилна. Игорь энэ өртөөний тос шороо болсон газрыг ширтэн бодлогоширч явна.

	Араас нь ямар нэг юм цохих шиг болоход, Игорь түргэн эргэж харав. Тавцан дээр харайж гарсан төмөр замын харуулын албаны хүн тэднийг анхааралтай харна. Ванда яах ийхийн зуур тавцангаас үсрэн буув.

	— Игорь Чернявин гэж чи юу?

	— Би.

	— Аа, тийм үү? Бид цахилгаан авсан..? Чи хуурамч гуйвуулгаар зуун рубль авсан уу?

	— Игорь харуулын нөхрийг гайхсан харцаар нэвт ширтэн:

	— Түргэн амжжээ. Авсан, тэгээд яагаа вэ! Би авахгүй гэсэн. Гэтэл бодоод үз л дээ...

	Харуул жуумалзан, дохиж:

	— Явъя гэхэд, Игорь хамраа маажин:

	— Өө, чөтгөр гэж! Ванька чамтай салж байгаадаа харамсалтай байна. Чи их сайн Хүн! Ванда ч гэсэн. Нөхөр цагдаа ойлгож байгаа биз. Надад цаг зав алга.

	Ваня сандарч мэгдэн:

	— Чи... хаачих нь вэ?

	— Би юу? Хуулийн нэрийн өмнөөс... баривчлагдаж байна.

	— Яалаа гэж?

	— Эмээгээс болоод.

	— Явъя, явъя гэж харуул Игорийн мөрнөөс татна.

	Игорь тавцангийн ирмэгээс барьж харайх гэж зэхэж байхдаа Ваня руу харж:

	— Ваньюшка, чи минь колонид оч. Тавдугаар сарын нэгний нэрэмжит. Тэнд аятайхан газар гэцгээх юм.

	Эхлээд Игорь дараа нь харуул үсрэн буув. Ваня өвдгөө тулан, араас нь харна. Энэхүү гай зовлон түүний бяцхан ухаанд багтахгүй байлаа. Тракторын цаанаас Рыжиков гарч ирээд тавласан байдалтай жуумалзаад:

	— Зурвас ирүүлдэг. Хүндэт Игорь та зуун рубль авч үз! Цэвэрхэн ажилла! Ванда хаана байна?

	— Мэдэхгүй гэж Ваня айсан дүрээр хариулав.

	
7. Өөрийн гэсэн гудамж

	Рыжиков ачааны вагон зогсдог өртөөний ойролцоо трамвайн буудалд дөхөж очоод:

	— Чи хаашаа явах вэ? гэж Ванягаас асуужээ.

	Энэ нь чулуун дэвсгэртэй, нүүрсний хөө тортог дарсан гудамж байлаа.

	Морин туурайн болон тэрэгний дугуйн доороос үл мэдэгдэм хөнгөн тоос босно. Трамвайн буудал дээр олон хүнтэй байлаа. Тэдний олонхын гутал, шаахайд нь цэвэрлэгээ тосолгоо хэрэгтэй харагдана. Рыжиковын асуултад Ваня хариу хэлж амжаагүй байтал албаны савхин хүрэмтэй хүн түүн рүү дөхөж ирээд, тайван байдлаар хашаа тийш дохин:

	— Гутал тосолдог уу?

	— Хараар уу?

	— Хараар байлгүй, өөр ямраар байх вэ? Даргад бараалхах хэрэг байна. Гэтэл энэ шаахай...

	Ваня эргэн тойрныг харвал суух газар байсангүй. Жаахан зайдуухан хуучин модон довжоо харагдав.

	— Довжоон дээр очих уу?

	Даргатай уулзах гэж байгаа нөхөр дуугүй толгой дохино.

	Ваня юмаа бэлтгэх гэж түрүүлэн гүйв. Үйлчлүүлэгчийг хүрч ирэхэд Ваня сойзондоо тос түрхэнэ... 

	— Хөөе, нөхөр чи эхлээд тоосыг нь арчаач.

	Ваня ажилдаа оров. Рыжиков мөн довжооны нэгэн гишгүүр дээр суугаад гудамжийг дуугүй ажиглана.

	— Хэдийг авах вэ?

	— Арван копейк.

	— Арван тавыг өгвөл хариулт байна уу?

	Ваня халаасаа ухна. Түүнд ердөө л дөрвөн зоос байжээ.

	— Ингэж тохирохгүй дээ. Бурхан өршөө чамайг, илүү таван копейк чинийх болог! гэж үйлчлүүлсэн хүн хэлэв. Түрүүчийн хүнийг холдоогүй байтал нэг хүүхэн ирж туфлиэ тослуулж, дараа нь цэргийн хүн ирж:

	— Түрийтэй гутал тослоход хэд байдаг юм бэ? гэхэд Ваня урьд нь цэргийн хүний түрийтэй гутал тосолж үзээгүй болохоор хэд байдгийг нь мэдэхгүй сандарч:

	— Аа... арван копейк гэж түгдчив.

	— Тэнэг амьтан гэж Рыжиков амандаа үглэнэ. 

	Цэргийн хүн баярлан хөлөө тавиур дээр тавив.

	— Жаал минь, хямд тосолж байна. Манай энд түрийтэй гутлыг хорин копейкоор тосолдог юм.

	Ваня «хараар уу» гэж асуухаа мартчихаад нүдээ гялалзуулан, хөмсгөө хөдөлгөн, хэлээ бултгануулан бүх хүчээрээ ажиллав. Тэр бээр хоёр сойзоор түргэн арчиж сураагүй тул нэг сойз нь гараас нь мултран хол үсрэв. 

	Рыжиков түүнийг дооглон чанга инээсэн боловч сойзыг нь авч өгсөнгүй. Ваня өөрөө аахилан босож сойзныхоо араас гүйв.

	Цэргийн хүн Ваняд мөнгө өгөөд:

	— Сайн байна. Хямд тосолсон, сайхан ч гялалзаж байна.

	Тэр гутал руугаа харан харсаар холдов. Ванягийн ууц, нуруу, гар нь хөшнө. Шанаагаа тулан дуугүй суугаад гудамжаа судлах ажилд оров.

	Энэ гудамжны байшингууд нэгэн янзын хоёр давхар, тоосонд дарагдсан байлаа. Тэднийг хооронд нь банзан хашаагаар холбож, хаалга гаргажээ. Бараг хаалга бүрийн дэргэд сандал байх агаад түүн дээр хүмүүс сууж, самар цөмнө. Маргааш ням гараг гэдгийг Ваня санав. Тоосго дэвссэн явган хүний замаар хүмүүс хоёр, гурваараа аяархан ярилцан алхацгаана.

	Ард нь хаалга онгойж, хяхарсан эвгүй дуу:

	— Та нар энд юу хийж байгаа юм бэ?

	Ваня огло үсрэн босож эргэн харав. Рыжиков бас дуртай дургүй өндийв. Нээлттэй хаалганы өмнө буурал сахалтай, өндөр туранхай хүн зогсоно.

	— Харах, асрах хүнгүй хүүхдүүд үү?

	— Үгүй, тийм биш.

	— Гуталчин уу? Өө, ашгүй резин зан бий юу?

	— Ванягийн хайрцагт ердөө хоёр сойз, хоёр хайрцаг хар тос байв. Ваня мөрөө хавчин:

	— Резин ул байхгүй!

	— Ха, ха, бас гутал тослогч гэнэ шүү! Ийм ямар гуталчин байх вэ?

	— За, чи тийм байж, харин энэ юу юм бэ?

	Рыжиков эгдүүцэн буруу харав.

	— Чи энд юу хийж байна? Шөнө болохыг хүлээгээ юу?

	Рыжиков бүр эвгүйцэн, сөөнгө дуугаар:

	— Юун шөнө гэж... Энэ танилтайгаа уулзаад...

	— Танилтайгаа гэнэ шүү!..

	Өвгөн ингэж хэлээд хаалга цоожилж, гишгүүрээр буун, бахим хуруугаараа зааж:

	— Чи эндээс яв. Ямар танил болохыг чинь мэдэж байна.

	— Би одоо явна. Тэгэхдээ гудамжинд сууж, хөлөө амрааж болдоггүй юм уу? Ийм журмыг та бодож олсон юм уу? гэж Рыжиков хууль зүйн хувьд өөрийнхөө зөвийг ухааран, улам илүү гомдож хэлэв.

	Өвгөн мушилзан;

	— Харин тийм, энд муу зуршилтай газар, муухай зантай хүмүүс амьдардаг юм. Чи тэр сайн газраа яв. Би мэг мухлагаар орчхоод ирнэ. Тэгэхэд чи эндээс зайлсан байгаарай.

	Тэр гудамжаар яваад өгөв. Рыжиков түүнийг гомдсон харцаар үдээд, дахин довжоон дээр сууж бараг уйлах шахан:

	— Шөнө болохыг хүлээж байна уу? гэнэ. Өө сэв эрж байгаа юм байх даа!

	Тэдэн рүү нэг залуу хүрч ирээд баярласан дуугаар:

	— Ямар дэвшил вэ? Манай гудамжинд гутал тослогчтой болж! Бас ямар нүдэнд дулаан хүү вэ? Сайн байна уу?

	— Та хараар тослуулах уу? гэж Ваня асууна.

	— Хараар, чи дандаа эндээ байх уу?

	Ваня тосоо түрхэнгээ, мөрөө хавчисхийн жаахан түгдэрч:

	— Тэгнэ гэв.

	Энэ үйлчлүүлэгч "хэд вэ?" гэж шалгаасангүй, илүү дутуу үггүй Ваняд арван таван копейк өгөв.

	— Хариулт байхгүй.

	— Зүгээр, зүгээр, би дандаа чамд арван тавыг өгч байна. Чи харин түргэхэн тосолж байгаарай гэв.

	Ваня мөнгөө халаасандаа хийчхээд нөгөө л гудамжаа сонирхох ажлаа үргэлжлүүлэв. Орой болох дөхөж, гудамжинд хөл сийрчээ. Ваня трамвайг ихэд сонирхоно. Тэр ийм унааны тухай олон дахин сонссон боловч нүдээр үзээгүй ажээ. Одоо болохоор дотор нь орж суугаад хаа нэг тийшээ явмаар санагдана. Дэргэдүүр нь яваа хүмүүс довжоон дээр суугаад гутал тосолж байгаа Ваняг харж буйг бодоход дотроо жаахан бахархах санаа төрж, сэтгэл тэнүүн сэргэлэн сууна.

	— Ваня, чи надад тавин копейк өгнө үү? Би чамд маргааш өгнө гэж Рыжиков хэлэв.

	— Чи яаж олох нь вэ?

	— Яаж олохоо мэднэ. Явж амандаа юм олж хийх хэрэгтэй.

	Ваня өлсөж байгаагаа гэнэт мэдрэв. Бүр өглөө ачааны галт тэрэгний тавцан дээр өчигдөр оройноос үлдсэн жаахан юмаа идсэн юм санжээ.

	— Тавин копейк? Надад хэд байна гээч? Ерэн копейк байна. Өө, би нөгөө мөнгөө мартаж орхиж!

	— «Нөгөө» гэж ямар?

	— Эмээгийнхээ мөнгөнөөс Игорь... өгсөн юм.

	Ваня цаасаа дэлгэж, гунигтай харснаа далд хийв.

	— Тэгээд тавин копейк өг л дөө, хараач, чамд хэчнээн их мөнгө байна!

	— Үүнээс болохгүй гэж Ваня хэлээд байгаа хөрөнгөө тэгш хувааж дөчин таван копейкийг түүнд өгөв.

	Рыжиков мөнгийг аваад:

	— Хоноглохоор би ирнэ.

	Унтах газар яаж олно гэж бодохоос Ваня уйтгарлан санаа алдана. Яагаад ч юм бэ хаана толгой хоргодох вэ? гэсэн асуудал одоо хүртэл толгойд нь орж ирсэнгүй.

	— Нээрэн хаана хонох бил ээ?

	— Олно, энд буудал дээр зөвшөөрөхгүй.

	Рыжиков гудамж даган ихэмсгээр зүглэв.

	Ваня довжоон дээр дахин суугаад уйтгарлана. Нар шингэж, байшингийн сүүдэр тусжээ. Ванягийн дэргэдүүр өнгөрч яваа хүмүүс түүнийг анзаарсан шинжгүй. Замын нөгөө талын явган зам дээр бөөн хүүхдүүд шуугина. Нэг эрх танхи байрын охин бусдаас чангаар:

	— Тэнд, жижигхэн гутал тослогч сууж байна гэв.

	Өөр нэг охин Ваня руу харж зогсов. Гэтэл хэн нэгэн хүн түүний араас татахад тэр бээр инээн явган хаалга руу гүйж оров.

	Нэгэн эмэгтэйн дуу хадаж:

	— Варя, шөл чинь хөрчихлөө. Би чамд хоёр дахь удаагаа хэлж байна шүү гэнэ.

	Өнөөх эрх охин:

	— Нэг нэг, нэгдүгээр! гэж дуулна.

	Ваня зангидсан гараараа шанаагаа тулж, гудамжны нөгөө талыг ширттэл түүгээр өнөөх сахалтай эзэн ирж яваа харагдана.

	— Сууж л байна уу? Өнөөх нөхөр хаачсан бэ?

	— Яваад өгсөн гэж Ваня хариу өчнө.

	— Чи ч гэсэн яв, харих цаг болж. Одоо чамаар хэн гутлаа тослуулах вэ! Харин чи маргааш ирэхдээ надад резин зан авчраарай. 

	— Эндээс мухлаг хол уу? гэж Ваня асуухад... 

	— Чи яах нь вэ? Юм худалдан авах нь уу? Тамхи л биз дээ.

	— Үгүй, тамхи авахгүй. Хаана байдаг юм бэ?

	— Энүүхэн булангийн цаана.

	Ваня хайрцаг, сойзоо эмхэлж аваад, хайрцгаа барьж мухлаг руу гэлдрэв. 

	
8. Шөнө

	Тийм ч холгүй газар сүрлэн дунд унтжээ. Мөн тэр гудамжаа даган хоёр хороолол өнгөрөөд зөрлөгөөр гараад, дараа нь жаахан яваад тариан талбай эхэлжээ. Энэ бол жинхэнэ талбай биш байж магадгүй, яагаад гэвэл урьд нь бас хэд хэдэн гал улалзана. Гэвч хамгийн захын байшин өнгөрөөд сэлүүхэн, хөлийн доор ногоо хөвхөлзөнө. Яльгүй зайдуухан нэг овоолсон сүрэл байжээ. Энэ нь жижигхэн толгод дээр байсан биз. Учир нь эндээс гэрэлд умбасан хот сайн харагдаж байлаа. Тун ойрхон зөрлөгийн тэнд нэгэн дэнлүү тод гялайж, нүд гялбуулна.

	Ваня тийшээ дургүй явжээ. Захын байшин ард нь үлдэхэд хотод толгой хоргодох газар олдог байж гэж харуусав. Харин Рыжиков халаасандаа гараа хийчхээд, исгэрэн их л итгэмжтэй гэлдэрнэ.

	— За, энд сүрлээр хучаад, дулаан, хотод ч ойрхон гэж тэр хэлэв.

	Ваня хайрцгаа газарт тавиад, хэвтэлгүй холхин, хотыг харуулдаж гарав. Хот тийш харахад маш сайхан. Их талбайн олон гэрэл энд тэндгүй гялалзана. Эдгээр гэрэл нь эсвэл эмх замбараагүй цацагдсан юм шиг, нэг бол эгнэн жагссан юм шиг санагдана.

	Бас сүлжилдэн наадаж байгаа ч юм шиг байлаа. Нэлээд цаахна том байшингууд эгнэж, тэдний цонх тод улаан, ногоон, шар олон өнгөөр гэрэлтэнэ.

	— Тэр цонхнууд яагаад тийм олон янзын өнгөтэй байна гэж Ваня асуухад, Рыжиков газарт дэвссэн сүрэл рүү бөхийн:

	— Юу тэр вэ?

	— Цонхнууд яагаад тийм янз бүрийн өнгөтэй байна вэ?

	— Ямар өнгийн бүрхүүлтэйгээс. Эмэгтэйчүүд зарим нь улаан, нөгөө хэсэг нь ногоон бүрхүүлд дуртай байдаг юм.

	— Тэд баячууд уу?

	— Баян, хоосонгүй цөм. Үүнийг чинь цаасаар ч хийж болно. Тийм гоё бүрхүүл унжиж байдаг, авчих юм байдаггүй. Толгой эргүүлдэг юм.

	— Хулгайлах уу? гэж Ваня асууна.

	— Манайхан «хулгайлах» гэдэггүй, харин «авах» гэж ярьдаг юм.

	— Маргааш би тийшээ Майн нэгний тэр лүү явна.

	— Ухаалаг хандвал тэндээс ч бас жаал зугаа юм авч болно.

	— Яах гэж?

	— Чи тэнэг жаал! Ёстой тэнэг! Юу «яах гэж?».

	— Тэндхийн хүн болох гэж очоод авах гэж үү?

	— Тэгэлгүй яах вэ.

	— Дараа нь шоронд очих уу?

	— Барихыг нь үзье л дээ!

	— Игорийг бариад авсан шүү дээ.

	— Яагаад гэвэл цаадах чинь тэнэг. Шууданг хуурсан. Насанд хүрээгүй учраас түүнийг яах ч үгүй.

	Рыжиков бас дахин нуруунаас сүрлийг бөөнөөр татан гаргаад, хөлөөрөө зөөллөн, сунаж унаад: 

	— Манай тэндхийн өртөөнд нэг манаач байсан... Тэр тэгээд насан өөд болсон. Миний бас нэг танил бий. Түүнийг Мишка гэдэг. Тэр «Майн нэгний» нэрэмжит колонид байдаг. Тэр надад захидал бичсэн.

	— «Майн нэгэн»... гэж Рыжиков сүрэл тараан зөөллөх завсраа, — За, за унтъя! гэнэ.

	Ваня дуугүй л хэвтэж сүрлээр хучив.

	Тэнгэрийн одод анивчиж, энэхүү сүрлэн байр нь оддын доорх нэгэн байгууламж юм шиг санагдана.

	 

	* * *

	 

	Ваня эрт сэрэхэд, нар гарч, шинэ өдөр эхэлсэн байв. Тэр, нурууны сүүдэрт хэвтэж байсан болохоор жихүүцэж даарна. Тэр бээр сүрэл бужигнуулан, үсрэн босож, хот тийш харна. Хот одоо өөр харагдана. Зарим газар дэнлүү дэмий асаж, өнөө зөрлөгийн ойролцоох том дэнлүү тод хэвээрээ байна.

	Хотыг өдөр харахад төвөгтэй, сонирхолтой боловч шөнийнх шиг тийм гоё биш ажээ. Энэ нь ч нэг их утга учиртай зүйл биш байлаа. Тэртээд олон байшин сууц, тэдгээрийн дээвэр, цаашлаад олон баганатай сүрлэг цагаан барилга харагдана. Ёстой жинхэнэ хот гэдэг нь тэр байж, тийшээ очиж үзэх хэрэгтэй. Наанадаж мөнгө олох, цаанадаж трамвайгаар явмаар. Энэ хотод кинотеатр байдаг байх. Өнөөдөр бас «өөрийнхөө» гудамж руу очих хэрэгтэй. Гудамжиндаа гутал тослогчтой болсонд олзуурхаж байсан өчигдрийн залууг Ваня нэхэн санав. Тэнд одоо гутал, шаахайгаа тослуулах юм сан гэсэн хүн олон байгаа даа. Нөөц нэг хайрцаг хар тос байгаа нь сайн хэрэг. Ер нь тэр тосоо нэг үзье байз гэж бодоод хайрцгаа авах гэж бөхийвөл байдаггүй. Хөлөөрөө сүрлийг зайлуулж эргэн тойрон харав. 

	Рыжиков аль хэдийн арилаад өгснийг Ваня сая мэдэв. Нурууг нэг тойроод, хуучин газраа ирж, хот руу санаашран харж, ийш тийш санагалзан байснаа нурууг налж бодлогоширно. Гэнэт, санаж, халаасаа уудлан тэмтэрч үзвэл арван рубль нь ч алга болжээ.

	Ваня зам руу хэд алхсанаа зогтусав. 

	Ингэхэд ер нь хот уруу яваад ч яах юм билээ дээ.

	
9. Гайтай ямаанууд

	Энэ явдлаас хойш бүтэн сар өнгөрчээ.

	Тэв тав алхсан сайхан сэтгэлтэй залуу цагдаа өглөө эрт хүлээлгийн өрөөнд байсан Игорийг сэрээж:

	— Хөдөлье, нөхөөр! Дараа нь колонид ханатлаа унтана биз. Би арван цагаас өмнө наашаа эргэж ирэх ёстой гэв.

	Игорь дотуур цамцан дээрээ пиджакаа түргэхэн эгэлдрэглэв. Түүний цагаан ямбуугаар хийсэн дотуур цамц нь богино боловч, тэр бээр шаравтар захыг нь пиджакийн захныхаа гадуур маяглангуй тавьж чадна.

	Гудамжны цэвэрлэгчид хуурай шүүрээр хог шүүрдэж, явган замын дээгүүр тоос маналзана. Үүлгүй, цэлмэг, үнэхээр сайхан өглөө байлаа. Ийм өглөө «шинэ амьдрал руу» явах нь Игорьт тааламжтай байв.

	Игорь уг нь энэ шинэ амьдралыг тийм их сонирхдоггүй байжээ. Насанд хүрээгүйчүүдийн хэрэг эрхлэх комисст Полина Николаевна гуай нэг үг хэлээд л шинэ амьдрал, шинэ амьдрал гэнэ. Ер нь Игорь амьдрах дуртай боловч шинэ хуучныг нь шүүн тунгаадаггүй аж. Тэр бээр хэзээ ч өчигдөр яалаа, маргааш яах билээ гэж боддоггүй байжээ. Харин сониуч харцаар шинэ зүйлийн тухай сонирхолтой ном унших гэж эргээгүй хуудсыг нь сөхөх адил, өнөөдөр бол үргэлж түүний анхаарлыг татна. Тэр дундаа өнгөрсөн нэг сарын турш дандаа л нэг янзын хуудсыг эргүүлж, түүндээ дассан болохоор өнөөдрийн энэ өдөр улам тааламжтай байлаа.

	Насанд хүрээгүйчүүдийн хэрэг эрхлэх комисст урьд нь тэр ирж байсан. Энэ удаа ч энд ямар ч шинэ зүйлтэй тулгарсангүй. Түүний хуучин танил маш ухаантай, сайн хүн шиг санагддаг жижигхэн биетэй, шөнх хамартай Полина Николаевна гэдэг авгай гунигтай атлаа эелдэг байдлаар түүний эцэг, эх, хичээл сурлага, ер нь яагаад ийм байдалд хүрсэн тухай асууж шалгаасаар... Ингэж асууж байхдаа ноднингийнх шиг «асуух дараалал» руу байн байн харахгүй мөртөө мөнөөх л хуучин асуултаа тавина. Игорь түүний асуултад эелдэг хариулна. Полина Николаевна бол өөр шиг нь хүмүүст шударга үйлчилж, тийм ч ихгүй цалин авдаг учир эелдэг зан авиртай хүнтэй хааяа ярих ч бас өөрт нь тааламжтай байдаг байх гэмээр.

	Игорь Чернявин хүмүүст баяр хөөр төрүүлэх дуртай хүн тул төвөггүй, чаддагаараа боловсон зан гаргаж Полина Николаевнатай ярилцана. Полина Николаевна харандааны бөгсөөр ширээ тогшиж:

	— Чиний эцэг чинь профессор уу?

	— Тийм.

	— Ленинградад уу?

	— Тийм ээ.

	— Түүн дээр эргэж очихоос чи юу гэж дургүйцээд байгаа юм бэ?

	— Түүний зан ааш надад таалагддаггүй юм. Тэр бол бүдүүн хадуун, хатуу сэтгэлтэй, ээжийг минь мэхлээд байгаа юм. Би түүнтэй хамт амьдарч чадахгүй.

	— Та хоёр үе үе хэрэлддэг үү? Мартахгүй болтлоо юу? 

	— Үгүй, би ер нь түүнтэй үг солихгүй гэж боддог.

	— Игорь, чи эхийгээ бодох хэрэгтэй шүү дээ.

	— Ээжийгээ би өрөвддөг, гэхдээ цаадхаасаа холдох дургүй байдаг юм.

	— Игорь, чи боловсон жаал. Хэдий болтол ийм юмтай ороолцолдож... хөгөө тарьж явах юм бэ? 

	— Полина Николаевна! Өөрөөр болж өгөхгүй байна. Хоёр ч удаа намайг барьж хүчээр эцэгт минь аваачиж өгсөн. Тэглээ ч гэсэн би түүнтэй хамт амьдрахгүй юм чинь

	— Хэрэв чамайг энэ удаа эцэг рүү чинь буцаахгүй бол яах вэ?

	— Улам сайн болно гэж би найдаж байна.

	— Чи наад илбээ орхих уу?

	— Орхино гэж найдаж байна.

	— Яагаад тэр бил ээ?

	— Та надтай тодорхой ярьсан шүү дээ.

	Полина Николаевна түүн рүү талархангуй харж!

	— Миний яриа ... чамд тус болох болов уу даа?

	— Их тус болно гэж би бодож байна.

	— Игорь минь, би чамайг ер нь яадаг юм бил ээ дээ? Чамтай яриад сууж байх уу? Өөр бас хүмүүс байна! гэж хэлээд Полина Николаевна бусад жаал ээлжээ хүлээн нарийн хонгилд сууж буй хаалга тийш харандаагаар заана.

	Полина Николаевнагийн зууван цонхигор нүүрэнд, цамцны гадуур гарсан тортой цагаан заханд, барьж байгаа харандааны түргэн хөдөлгөөнд ч, ер нь бүх юманд нь амьдралын ээдрээ бартаатай замаар Игорийн гараас салахгүй хөтөлчхөөд явж байх зав зай байхгүйдээ үнэнхүү харамсаж байгаа нь мэдэгдэж байв. Игорь ч гэсэн үүнийг ухаарч, энэ хүн бас надаас өөр, замаа алдсан хүмүүстэй ажиллах ёстой гэдгийг ойлгож байлаа. Түүний энэ байдал нүүрэнд нь тод илэрсэн юм уу, Полина Николаевна санаа зовнин доош харж бодлогошрон харандаагаар ширээ тогшино.

	Түүн рүү цагаан халаадтай нэг хүн хүрч ирэв. Тэр нь, бараг хөмсөгнийхөө тэндээс эхэлсэн, дух нь мэдэгдэхгүй шахам замбараагүй үстэй хүн байлаа. Түүний нүд нь нүгэлтэй том, улаан салсаар битүү шахам бүрхэгдсэн аж. Цэвэр цагаан халаад өмссөн нь энэ хүн ямар нэгэн хүнд зүйлийг дааж ядан авч яваа юм шиг санагдана. Полина Николаевна ядарсан байдлаар:

	— Чернявин, чи кабинетад оч. Энэ хүн өөрийн чинь ажил ахуйн талаар зарим судалгаа хийнэ... гэв.

	Игорь Чернявин урьд нь бас ингэж туршуулж байсан, тэгэхэд цагаан халаадтай хүн нь өөр хүн байсан билээ. Игорь сандлаас дуулгавартайгаар босож (чухам хэдий үеийнх нь амьдрал ахуйн тухайг ч мэдэлгүй) амьдралын замын нэгхэн хэсгийг халаадтай хүний араас дагаж өнгөрүүлэв. Хол явсангүй. Цагаан будагтай модон тавилгатай жижиг өрөөнд оронгуут Игорийг сандалд суулгаад, нөмрөгт нөхөр өөр нэгэн халаадтай хүнд:

	— Партеусын сүлжээ төөрүүлэгч зураг!

	Игорийн нуруугаар хүйт оргих шиг болж, цагаан ширээний ард нам гүм сууж, үнэхээр айван тайван амьдрал эхлэх хэрэгтэй гэж бодно. Түүний өмнөх ширээн дээр том хатуу цаасан дээр урласан, сүлжилдсэн олон зам, зураастай зураг тавихад Игорь сэргээд ирэв. Бүлтгэр нүдэт ширээ тулан, хөндий агаад бага зэрэг чичгэнэсэн хоолойгоор:

	— Өөрөө энэ төөрүүлдэг байшингийн төвд байна. Ойлгов уу? Эндээс гарах хэрэгтэй. Энэ харандаагаар гарах замаа зур.

	Игорь эдгээр хүмүүсийг дахин нэг хараад, ер нь эсэргүүцсэнгүй. Харандааг нь авч инээмсэглэн зураг руу тонгойв. Нэг задгай тийш харандаагаа явуулсан боловч удалгүй мухардалд оров. Том цонхны цаана ямар нэгэн юм гөвөх дуу гарна. Игорь тийш харвал тагтан дээр нэгэн бүсгүй байв. Тэр бээр нарийн саваагаар хэцэд унжуулсан хивсийг саваадна: Ингэхэд ер нь тайван амьдралд орох хэрэгтэй гэж Игорь дахин нэг бодсоноо, хэн мэдэх вэ... золигийг гэж бас бодно. Яг энэ агшинд бүлтгэр эр өнөөх цаасан дээрх зургийг гар доороос нь сугалж аваад өөр нэг зураг тавив. Тэнд мөн л төөрүүлдэг байшин байв. Нэг өнцөгт нь жимсний бутанд орсон ямаа, нөгөө өнцөгт нь нарийн саваа барьсан эмэгтэй зогсоно. Тэр нь тагтан дээр ажиллаж байгаа эмэгтэйтэй аль нэг талаар адил юм шиг санагдав. Игорь инээмсэглэн, тагт руу харснаа: Энэ эмэгтэй ямаанд хүртэл удна, ямаа ч бүгдийг амталж гарна даа гэж ухаарав. 

	Игорь халаадтай хүн өөд харж:

	— Эвгүй эд байна!

	— Юу нь эвгүй гэж?

	— Харин... ийм хашлаганы хэрэг юу байна вэ? Ямаанд зам их л байвал сайн биз дээ.

	— Хэрэв чи ийш тийшээ хараад байвал юу ч хийж амжихгүй. 

	Игорь өнөөх зузаан цаасаа анхааралтай харна. Ямаа нь гэмгүй амьтан бололтой. Игорьт түүнийг хөөмөөргүй санагдана.

	— Ингээд бэлчиж байг! Тийм ээ?

	— Юу гэсэн үг вэ? 

	Бүлтгэр эр дуугаа өндөрсгөнө.

	— Энд чинь ерийн нэг бут байна. Тиймээс нэг их хор хохирол болохгүй биз.

	— Үүнийг бөөрөлзгөнийн шугуй гэж бодъё л доо.

	— Би бол тэгж бодохгүй байна. Та дэмий сэтгэлээ зовоох юм.

	— Чи яагаад ингэж ярьж байна? гээд халаадтай хүн зузаан цаасыг угз татан авав.

	— Цоороор туршвал яасан юм бэ? гэж нөгөөгөө асуухад ахмад нь:

	— Үгүй! гэж эрс хэлэв.

	Тэр, гар угаах газар луу очиж, хуруу бүрээ нямбай арчив. Дараа нь гарч явснаа, бүр хонгилоос:

	— Явъя гэв.

	Тэр бээр Полина Николаевнагийн ширээний дэргэдэх сандалд ядарсан байдлаар лагхийв.

	— За, яав? гэж Полина Николаевнаг сонирхоход,

	— Муу, тун тааруу, үр дүн нь нойл байна. Анхаарал нь сарнимал, санаачилгагүй, гүйх ухаан огт үгүй.

	— Та юу ярина вэ? Түүний санаачилгыг хоёр дахин багасгах шаардлагатай байтал санаачилгагүй гэнэ шүү! Та үүнийг уншаад үз гээд нэлээд зузаан хавтсыг түүнд өгөв. 

	Халаадтай нөхөр түүнийг бараг нүдэн дээрээ бариад мөр бүрийг гүйлгэн уншина.

	— Энэ юу ч биш, Полина Николаевна. Санаачилга юм уу, дуурайлт юм уу гэдгийг бид мэдэхгүй гээд тэр хавтсыг гартаа сэгсрэн: — Ийм зүйл бол юуг ч нотолж чадахгүй.

	— Таныг андуурч байна гэж би хэлмээр байна. Таныг гуйя. Та хэрэв дахиад нэг үзвэл андуурч байгаагаа ойлгох болно.

	Бүлтгэр нүдэн, гомдонгуй сандлаас өндийн хаалга чиглэснээ:

	— За! гэв.

	— Игорь чи юу гэж суугаад байгаа юм бэ? гэж Полина Николаевна хэлэв. 

	Игорь цагаан халаадтын араас харж, далд ормогц нь итгэмжтэйгээр:

	— Полина Николаевна, ингэж яах юм бэ? 

	Цаадах нь өөдөөс нь харж:

	— Хэрэгтэй... 

	— Юунд хэрэгтэйг нь би ойлгохгүй байна.

	— Энэ нь чиний сэтгэх чадварын шалгуур.

	— Миний авьяас чадвар юунд хэрэгтэй юм бэ?

	— Яв, Игорь, битгий маргаад бай.

	Игорь дахин нөгөө өрөөндөө ирээд ханын дэргэд дуугүй зогсоно. Халаадтай хүмүүс ямар нэгэн хавтас, хайрцаг ухаж байх завсар түүний сэтгэлд гүн гомдол төрөв. Сүүлийн ядарч зүдэрсэн өдрүүдэд өнгөрүүлсэн ганцаардал, ачааны вагоны тавцанд хоцорсон эелдэг хөөрхөн Ваня, хэзээ ч эргэж олохгүй хүүхэд ахуйн сайхан үе, хайрт эх, урваж хөрвөгч, уур уцаартай ойворгон эцэг болон хатуу сэтгэлт бусад хүмүүсээс болж үүссэн халуун бүлийн гомдол энэ бүхэн нэгмөсөн сэтгэлд буув.

	Ширээн дээр олон тасалгаатай урт хайрцаг байна. Ахлах нөхөр нь:

	— Суу! гэв.

	Игорь Чернявин, өглөөний наранд гийсэн, явган хүний өргөн замаар цагдаатай зэрэгцэн алхаж байхдаа энэ бүхнийг нэхэн санав. Үнэхээр өнгөрсөн сар бол уйтгар гунигтай, хамгийн уйтгартай тэнэглэж өнгөрүүлсэн сар байлаа. Цагаан халаадтай хүмүүс өмнө нь янз бүрийн цаастай зураг тавьж, Полина Николаевна түүнийг шинэ амьдрал эхлэх хэрэгтэй гэж ятгасаар байв. Хувь тавилантайгаа эвлэрэн, төөрүүлдэг байшингаас гарч сурсан, цоорын нүхээр олсыг алдалгүй сүвлэж чаддаг болсныхоо дараа Игорь улам ч уйтгартай болжээ.

	Тэр бээр эдгээр бүх дасгалыг хийхдээ эхлээд өөрийгөө, өнөөх ямааг, халаадтай хүмүүсийг шоолон тохуурхсан мэт байснаа дараа нь энэ бүгдийг нэлээд эв дүйтэй, сурцтай хийдэг болжээ. Уйдсандаа жаахан чармайлт гаргаж, халаадтай ах нарт таалагдсан төдийгүй бусад хүүхдийг сориход туслах болов. Харин бичиж, тооцох аргыг нь тэр сурч чадсангүй. Түүний халамжлагч нар нь нууцаа хэнд ч тайлалгүй «асуулт», «шалгуур» гэх мэт үл ойлгогдох үгээр битүүхэн ярилцана.

	Хэдий тийм боловч хүлээн авахын өрөөг бодвол кабинетад хамаагүй зугаатай ажгуу. Харж хандах хүнгүй, ухаан тааруу, соёл доогууртай бөөн хүүхэд шуугьж, холхиж байхыг Игорь хараад дургүй нь хүрч байв. Цагдаа кабинетад байсан шинэ нөхөрт ихэмсэг янзаар:

	— За, синьор, энэ цурхай нь нөгөө жижиг загасаа барьж чадахгүй бол та энэ өрөөнөөс гарахгүй шүү!

	— Энэ бөмбөг хаашаа өнхөрч явсныг хар аа биз? Түүнийг торонд тогтооно. Шидэж болохгүй. Гартаа барьж байх хэрэгтэй. Хашаа даваад талийна гэнэ ээ! Та гудамжныхаа энэ зуршлыг орхивол зүгээр сэн гэхчлэн ярих ажээ.

	Эсвэл тэр соригдож байгаа хүүхдийн ард зогсож түүний амжилтгүй оролдлогыг хөндий цэвдэг харцаар ажиглана. Сориулж буй этгээд аргаа барсан байдлаар зааж:

	— Хэрэв ингэж тогловол хэзээ ч хожихгүй гэхэд:

	— Мистер10, та хожих юм биш, ийм нөхцөлд бид л хожих ёстой юм гэнэ.

	Соригдогч хожиж гэмээ нь кабинетын эздийг бодвол зөвхөн өглөөний хоолонд үнэгүй, хиамтай талхтай идэх төдий инээд хүрэм шагнал авдаг нь хачирхалтай санагдана. Шуудан холбоо гэдэг нэртэй өөр нэг газар байна. Шуудхан хэлэхэд, энэ нь кабинетаас дутуу тоноглогдсон боловч хонжоо нь одоогийн энэ шагналтай харьцуулахад юм бол хол давуу билээ.

	Эмээгийн гайтай мөнгөнөөс болж инээдтэй юманд орооцолдож энэ кабинетад ирээд, этгээд хөнгөмсөг бөгөөд ичгүүргүй загнасан тухайгаа Игорь одоо дотроо бодож явна. Гэвч энэ түүхийн хуудас аль хэдийн хаагдсан ажээ. Эхлээд хотын төвийн танил гудамжнууд өнгөрч, дараа нь урьд өмнө үзээгүй шинэ газар, голын эргийн нарийн бохир гудамж, эргэн тойрон хашсан зах зээлийн талбай, түүнтэй залгаад цэлмэг тэнгэрийн доор цайрах Хорошиловк хот энэ бүхэн өнөөдөр Игорийг угтан мэндлэх адил. Хорошиловкийн байшингууд асар том биш бөгөөд хоорондоо анхилам сайхан цэцэрлэгтэй, гудамжаар трамвай хэмээгч хотын тээврийн унаа уухилан давхина. Хорошиловскоос цааш нялх ногоо дундуур засмал зам дурайна. Трамвай замаа даган бараг галт тэрэг шиг хурдална. Ногоон зурвас, засмал, трамвай цөм л царсан шугуй руу тэмүүлнэ. Тэр шугуйд цагдаа, Игорь хоёр ч хүрч ирэв. Хажуу тийш нэгэн явган зам эргэх бөгөөд гол цардмал замтай нийлнэ. Өмнө нь «Майн нэгний нэрэмжит колони» гэж алтадсан үсгээр товойлгон хийсэн хаяг харагдлаа.

	
10. Анхны сэтгэгдэл

	Явган замыг цагдаа Игорь хоёр түргэн туулав. Цагдаа даалгасан ажил нь дуусаж буйд их сэтгэл хангалуун байв. Өмнө нь «шинэ амьдрал» хүлээж байгаа болохоор Игорь ч их додигор алхана. Замын завсраар байшингийн дээвэр цухуйж, удалгүй зам дуусаж дундуур нь цэцгэн зааг гаргаж, хөх тариа суулгасан тариан талбай залгав. Тэр талбайг захлан битүү ой, түүний яг захад нь колони байдаг аж. Нэгэн барилгын оройд урт иштэй, хоёр нарийн далбаа намирна. Эдгээр далбаа нь нарийхан, урт, нэг л онцлог бөгөөд Игорь ийм далбааг үлгэрт гардаг орд харшийн оройд хэдийд ч билээ үзсэн санагдана.

	— Тэд эндээ суудаг юм уу? гэж тэр цагдаагаас асуув. 

	Цагдаа гайхаж:

	— Эндээ байлгүй өөр хаана байх вэ?

	— Далбаа нь ямар ч сүртэй юм билээ. Тийм ээ?

	— Далбаа нь үнэхээр өвөрмөц гэдэг нь үнэн! Эд чинь юм бүхэн нь чамин улс! Хүн ард нь сайхан зантай, дориун амьдардаг!

	Игорь мөрөө хөдөлгөн, гараа халаасандаа хийв. Гэвч салхинд наадах хоёр нарийн далбаанаас харцаа салгаж чадсангүй. Барилгын оройг титэмлэсэн хоёр цамхагт зоосон ишинд эдгээр далбаа намирна.

	— Эдний цамхаг нь яг цайз гэсэн үг!

	— Энэ жирийн л барилга, цайзтай зүйрлэх юм байхгүй гэж цагдаа хариулав.

	Игорь маргасангүй. Гэсэн ч хоёр цамхаг нь аргагүй цайзыг санагдуулна. Чухам үүнд ямар нэг тааламжтай, эргэлзмээр юм байх шиг. Ямар ч гэсэн цайзад амьдран сууна гэж Игорь зүүдлээ ч үгүй явжээ. Гэвч бүр ойртож очсон хойноо энд ямар ч цайз байхгүй, ердийн хоёр давхар сайхан барьсан саарал барилга байхыг Игорь нүдээрээ үзлээ. «Дэнлүү» цонхны оч гэрэл хананд нь гялалзан цамхаг өөд үсрэх адил, цамхаг дээр далбаанууд намирна.

	Игорь цагдаа хоёр байшингийн бүр дэргэдүүр явж байлаа. Ханыг дагуулан өргөн зурвасаар цэцэг тарьжээ. Игорь ийм их цэцгийг хавьд харсангүй. Цэцгүүдийн хоорондуур тод шар салбарласан замууд тавьжээ. Игорьт арай дөт нэг замаар нь нүд алдам зүс царай сайхан, хувцас хунар цэвэр, ёстой хүүхэн гэж хэлж болохоор хоёр охин явж харагдана. Тэдний нэг болох еэтгэр хамартай бүсгүй сэргэлэн сониуч харцаар Игорийг харснаа, дэргэдээ явсан бор царайтай, хар нүдтэй найздаа:

	— Шинэ жаал! Хараач, пиджак нь догь зохисныг!

	Игорийн царай үл ялих улайж, нүүрээ буруулав. Чухамдаа гэхэд, түүний пиджакт хүн шохоорхоод байх юм юу байх бил ээ?

	Хаалга бүрийн ойролцоо явган замаар хүмүүс: жаалууд, арай ахмад хөвгүүд, охид зугаалж явна. Зарим залуусын дээд уруулд сахал цухуйх шинж орж.. Тэд янз бүрээр хувцасласан, энд тэндээ тосон толбо шингэсэн байх нь мэдээжээр ажлын хувцас бололтой. Жаал хөвгүүд богино өмдтэй, хөл нүцгэн байв. Охид нь үзтэл хөвгүүдээсээ илүү гоёдгоороо л гоёсон ажээ.

	— Сүрхий улс юм даа гэж Игорь амандаа шивнээд цагдаа руу инээмсэглэсэн боловч цаадах нь анзаарсангүй.

	Цэлийтэл нээсэн хаалганы дэргэд арван гурав орчим насны, дүнхгэр духтай, догь жаал зогсоно. Энэ бужигнасан олны дунд тэр жаал гадаад байдлаараа аргагүй ялгарч байв. Тэр бээр урт түрийтэй оймсон дээр шаахай өмсөж, ноосон өмд дээр хар хөх цэрэг цамцаа нарийн хар бүсээр бүсэлжээ. Нэг ханцуйдаа үсэгтэй таних тэмдэг зүүж, жаахан үнгэгдсэн боловч тун цэвэрхэн цагаан зах гаргасан юм. Жинхэнэ жадтай винтовыг гол төмрөөс нь хоёр гараараа барьж номхон зогсоно.

	Игорь түүн рүү сонирхон харсан боловч түүний сэтгэлийг татах бусад зүйл олон байв. Хоёр жаал хаалгаар харвасан сум шиг гарч ирэнгүүт замаар хурдлав. Ард нь гүйж явсан нь:

	— Васька! Васька! Зогсооч! Түлхүүр надад байгаа гэж орилно. 

	Бусад зарим үгийг Игорь сонссон боловч тэдгээр нь яриангүй сонирхолтой атлаа, өөрт нь ойлгомжгүй зүйл байлаа.

	— Алексей түүнийг дуудаад: Заавал ол! гэсэн гэнэ.

	— Пөөх яана аа.

	— Ол, олохгүй бол нийтийн хурлаар хэлэлцэнэ гэсэн гэнэ.

	— Яана аа, хөөрхий.

	Өөр бас нэг юм Игорийн гайхшийг төрүүлэв. Тэр наашаа цагдаа дагаж ирсэн гэдэг хэнд ч ойлгомжтой хэрэг, тэгэхээр энэ хүүхдүүд бүгдээрээ түүнийг тойрч, хараа тулган асууж шалгаан, дооглож шоглон амар заяа үзүүлэхгүй байх гэж зовж байжээ. Одоо болохоор өчнөөн олуулаа атлаа, харуул манаанд туугдсан Игорь гэдэг нэг жаал энэ ертөнц дээр байхгүй юм шиг тоомсоргүй байхад нь гомдмоор ч юм шиг. Түүний зэрэгцээгээр Игорь гэгч нэг жаал цэцгүүдийн дундуур явж байгааг мэдээжээр бүгд ажсан бөгөөд түүн дээр өөр өөрийнхөө сониуч нүдээр онцлох тэмдэг тавьсан гэдэгт эргэлзэх зүйл байсангүй. «Дургүй хүрмээр амьтад!» гэж Игорь бодож явтал өөрт нь анхаарал тавьж буйг удахгүй мэдрэв. Түүний дэргэдүүр богино өмдтэй, хар нүдтэй жаал исгэрэн, ийш тийшээ харан өнгөрөхдөө алсаас Игорийг санаандгүй хараад нэг л юм сонирхоод байгаа бололтой, яг дэргэдүүр нь өнгөрөхдөө:

	— Ах аа! Таны зангиа хаана байна? гэж асуужээ.

	Игорь чухам өөрт нь хэлж байгааг ухааралгүй эргэн харав. Тэгснээ костюм өмссөн болохоор зангианы тухай асуудал зөвхөн өөрт нь хамаатай, эндхийн байнгын оршин суугчдад зангиа шаардлагагүй гэдгийг тэр дороо ойлгов. Ингэж тааварласныхаа дараа Игорь нөгөө хар нүдэн жаалыг сайн хараад авъя гэсэн боловч бусад олон хүүхдийн дундаас түүнийг ялгаж таньж чадсангүй.

	Яг энэ агшинд байшингаас мөн л хөл нүцгэн, богино өмдтэй, арван хоёр эргэм насны, хөөрхөн бондгор ягаан хацартай, хэвлүү нь аргагүй жаал гарч ирэв. Тэр бээр шатаар дэгдэн буух завсраа дүрлэгэр хар нүдээрээ орчныг эзний ёсоор ажна. Тэгээд шатны доод гишгүүр дээр зогсож, гялалзсан урт мөнгөн бүрээг өргөж, уруулаа нэг долоогоод, бүрээгээ улам дээш болгон үлээв. Энэ нь огцом богино дохио байв. Нөгөө жаал нэг үлээчхээд, бүрээгээ буулгаж, инээмсэглэсэн харцаар ойр байсан нөхдөө нэг харчхаад, гишгүүрээс буун гүйв. Байшингийн өнцөгт очиж түрүүчийн дохиогоор бас нэг үлээж орхиход, Игорь тэсэж чадсангүй, анх тааралдсан нөхрөөс:

	— Тэр юу үлээв?

	— Юу үлээв, Бегунок уу? Ажилд гар гэж байна... 

	Хагас минутын дараа байшингаас хүүхдүүд цуван гарч бие биеэ даган гүйлдэнэ. Өнөөх винтовтой жаал ганцаар үлдэв. 

	Цагдаа түүнээс:

	— Энэ хүүхдийг авчирлаа. Хаана аваачих вэ?

	Цаадах нь энэ асуултыг нухацтай бодсоноо, таармаар хариу олоогүй бололтой:

	— Одоохон!

	Бегунок бүрээгээ барин яаралгүй хаалга чиглэв.

	— Володька, бригадын жижүүрийг дуудаач.

	Володька Бегунок бригадын жижүүр яагаад хэрэгтэй болсныг гадарлав бололтой эргэж Игорь луу нэг харснаа, хаалгаар оронгоо:

	— За, дуудъя гэж цангиная хэлэв.

	Түүнийг байшинд ороод явчихсаны дараа Игорь Чернявины нүдийг ганц хужирлах юм нь винтовтой жаал байлаа. 

	Тэгээд Игорь инээмсэглэн:

	— Асуулгүй зүгээр орчихвол яадаг юм бэ? Чи яах вэ, буудах уу?

	Харуул бууныхаа мод руу харж, баргил дуугаар:

	— Буудахгүй, харин бөгсөөр нь бөндгөр лүү чинь буулгана даа гэж хэлээд царай нь жаахан улайж нүүрээ буруулав. 

	Игорь инээж, харуулыг эгцлэн харж:

	— Пөөх, яггүй эр байх нь ээ!

	Харуул Игорь өөд дүгнийн хараад, инээмсэглэснээ баруун гар талд байсан үүдний өрөөнд болж байгаа зүйлийг мэдрэв бололтой, биеэ цэгцэлж, винтовоо мөрөндөө авав. 

	Тэгэхэд арван зургаа орчим насны залуу шатаар гарч ирэв. Тэр яг, харуулынх шиг костюм өмсөж, зүүн ханцуйдаа улаан даавуу зүүжээ. Энэ нь бригадын жижүүр гэгч нь байх гэж Игорь тааварласан ба харуул ч Игорь луу зааж:

	— Воленко! Шинэ хүн авчирч...

	Воленко гэдэг нь сүрхий ухаалаг бололтой цонхигор цагаан залуу байлаа. Ялангуяа уруул жимбэгэр, зэмлэх гэж байгаа юм уу гэмээр хөдөлгөөнтэй ажээ.

	Воленко цагдаа руу очингоо, Игорь луу харж:

	— Бичиг байна уу?

	Цагдаа дэвтрээ нээж: 

	— Бичиг бий. Энэ байна. Гарын үсгээ зурна уу.

	Воленко гарын үсгээ зураад цагдаад дэвтрийг нь эргүүлж өгөхдөө:

	— Гүйцэв үү?

	— Болох шиг... 

	Игорь цагдаа өөд гараа сунган инээмсэглэж:

	— Дахиад тааралдахгүй байх гэж найдна.

	Цагдаа хариу инээмсэглэн:

	— Хэн мэдэх вэ дээ? гээд Воленкод ёслоод буцах замдаа гарав.

	Одоо хүртэл энэхүү салах ёслолыг ажиглаж байсан Воленко Игорьт:

	— Явъя гэв.

	
11. Боловсон хүмүүсийн яриа

	Игорь Чернявин үүдний өрөөнд оронгуутаа арга буюу ухрав. Алдаа, эндүүрлээр энд ирчихсэн юм биш байгаа гэсэн бодол зурсхийв. Сандарч мэгдсэн харцаар Воленко өөд, дараа нь урагшаа харав. Өмнө нь хөх ягаан дэвсгэртэй, өргөн шат эгнэнэ. Шат дуусахад уужим талбай, царсан хаалга, түүний дээр шилэн дээр алтан үсгээр

	 

	ТЕАТР

	 

	гэж бичжээ.

	Театр луу ордог хаалганы дэргэд том дөрвөлжин толинд дараагийн шат, талбай тусна. Хамгийн гол нь урт урт хайрцагт суулгаж эгнүүлэн тавьсан тод улаан цэцгүүд толины тусгалд онцгой гоё харагдана.

	— Хөлөө арч! гэж Воленко хэлээд шигтгэмэл шалан дээрх том бараан өнгийн даавуу руу заав.

	Игорь, шаахай руугаа харвал бохир муухай юм огт үгүй байв.

	— Миний гутал цэвэр.

	Винтовтой харуул дөхөж ирээд:

	— Чиний шаахай цэвэр биш муухай байна. Арч гэж байхад арчих хэрэгтэй гэж сургамжлав.

	— Чөтгөр ав... гэж Игорь бувтнав.

	Тэгсэн хэдий боловч гутлын улаа даавуунд хэд үрээд, даавуу нь чийгтэй учраас бараан харагдаад байж гэж сая ухаарав.

	— Одоо энд! гэж харуул гурван талдаа сойзтой алчуурыг заагаад, Игорь тушаалыг биелүүлж байх зуур, тэр бээр хөмсөг зангидан харж зогсов. Воленко үүдний өрөөний шатны гурван гишгүүрийн хамгийн дээд захынх дээр нь зогсоод тэвчээртэй хүлээнэ.

	Игорийн сониуч зан хөдөлж:

	— Синьорууд аа, танай бүх юм ийм албархуу юу?

	Воленко завжаа нэг хөдөлгөснөө, оосортой түлхүүрээ хуруундаа эргүүлнэ.

	Игорь нөгөө олон сойзтой алчуурт гутлаа цэвэрлэнгээ харуулыг ширтэж байв. Түүний дугуй малгайн доороос дүнхгэр духаад хэдэн үс гогцоорон харагдана.

	— Чи хэдэн настай вэ?

	Харуул уруулаа хөдөлгөснөө, инээдээ барьж Игорийн хөл рүү сүрхий харж:

	— Тэр чамд хамаагүй, наадахаа арч гэв.

	Игорь доогтой нь аргагүй мөрөө хавчисхийв.

	— Явъя, явъя гэж Воленко шаардана.

	Тэр өөрөө хонгилоор зүүн тийш эргэв. Баруун талд нь хонгил байсангүй. Мөн л царсан хаалган дээр, гоё алтлаг өнгөөр

	 

	ГУАНЗ

	 

	гэж бичжээ. 

	Хаалга нээгдэж, гуанзнаас арван дөрөв орчим насны цагаан халаадтай охин шагайж:

	— Воленко, чи цайгаа уугаагүй биз дээ?

	— Үгүй, Лена, чи минийхийг үлдээж орхи. Би энэ шинэ нөхрийг...

	— Тэгэлгүй яах вэ гэж охин хариулаад, хаалга хаачхав.

	Хонгилын нэг тал туждаа том цонх, нөгөө талд нь хэсэг яваад нэг хаалга, тэдгээрийн хоорондох зайд ханын сонин юм уу, өөр бас олон зүйл хадсан байлаа. Хонгилын төгсгөлд мөн хаалган дээр

	 

	ЧИМЭЭГҮЙ КЛУБ

	 

	гэсэн хаяг байна.

	Тэд энэ хаалгаар орсонгүй. Зүүн гар талын сүүлчийн хаалга нь

	 

	БРИГАДЫН ДАРГА НАРЫН ЗӨВЛӨЛ

	 

	гэсэн хаягтай ажээ.

	Воленко яг энэ хаалгыг онгойлгон харцаараа Игорийг ор гэж дохив. Игорь босгоор алхав. Хоёр том цонхоор гийсэн нарны туяанд нүд нь гялбана. Тэр нүдээ анивчсан боловч энэ өрөөний онцлогийг ажиж амжив. Бүх ханыг нь дагуулан зөөлөн нарийн буйдан эгнүүлэн тавьжээ. Баруун булангийн буйдан дээр Володя Бегунок нүцгэн өвдөг дээрээ бүрээгээ тавиад, цэмбэний өөдсөөр зүлгэж байлаа. Бегунок түргэн харцаар Игорийг гүйлгэн харснаа, нөгөө булан, тийш

	— Нөгөө тосоо хэзээ авч өгөх юм бол? Ярихаас цааш юмгүй залхааж гүйцлээ. Энэ чинь аж ахуй ч биш явдал мөн биз, Витя? гэж асууна.

	Булангийн нөгөө өнцөгт бичгийн жижигхэн ширээний ард Бегунокийн Витя гэж нэрлэсэн тэр жаал сууна. Витя ширээнийхээ араас өндийж:

	— Одоо мөнгө бага байна. 

	— Түүнд чинь хэчнээн мөнгө орох юм бэ? Гучин копейк гээд Володя бүрээгээ нямбайлан зүлгэж Игорь луу дахиад харсангүй. 

	Володягийн хувьд энэ агшинд ялангуяа, бүрээний тостой харьцуулах юм бол Игорь сонирхол татахааргүй нь илэрхий. 

	Харин Витя гэгч нь ширээнийхээ араас гарч Игорийг тосож ирээд, түүнд тулж очив. Тэр цагаан цамцтай, бас богино өмдтэй байлаа. Бас л нарийхан хар бүс бүсэлсэн аж. Гэвч Витя бол жаал хүү биш, тэр наад зах нь арван зургаа хүрсэн, юм үзэж, нүд тайлсан хүн байна гэж Игорийн ажигч харц тогтоов. Витягийн харц нь тогтворгүй хурц, биеэ барьсан шоолонгуй мэт санагдана. Тэр бээр Воленкогийн гарт байсан бөөн бичиг баримтыг ширээн дээр авч тавиад:

	— Комиссоос уу?

	— Комиссоос.

	Игорь түүнд эелдгээр мэхэсхийв. Витя хариуд нь мөн тэгж мэхэсхийхэд энэ хөдөлгөөнд нь яльгүй даапаалсан шинж илэрхий. 

	Бегунок буйдан дээр унаад, нүцгэн хөлөө гозолзуулан чангаар инээнэ. Игорь бүгдийг эргэн тойрон харав. Витя ширээндээ суугаад, дугтуйтай бичгийг авч тэнд бичсэн зүйлийг уншсанаа:

	— Игорь Чернявин уу? Чиний тухай их юм бичжээ... 

	Тэгээд дугтуй руу харалгүй шууд өөр дээр нь хүрч ирэв. Игорь олон асуултаас шалавхан салахын түүс болж:

	— Бичсэн юм их байгаа байх. Хийсэн хэрэг нь ялихгүй юм. Мөнгө авахдаа жаахан эндсэн юм.

	Витя нүднийхээ сормуусыг хөдөлгөн, улаан нүүрэн дээр нь:

	— Нөхөр минь, чиний ямар алдаа эндэгдэл гаргасан нь хэнд ч сонин биш, ойлгож байна уу? Хамаагүй. Харин оргоод явах уу? Эндээ үлдэх үү? гэдэг чинь өөр асуудал.

	Бегунок нүүрээ хөдөлгөн инээмсэглэнэ. Игорь ийш тийш харснаа, оргомооргүй байгаа боловч одоо тийм амархан бууж өгч болохгүй гэдгээ ойлгон:

	— Харж байж болно доо гэж хариулав.

	— Тэр ч үнэн дээ гэж Витя цовоолог хэлээд; — Одоо Алексей Степанович руу очъё.

	Гэтэл буйдангуудын дундуур хавчигхан хаалга харагдах бөгөөд түүн дээр

	 

	КОЛОНИЙН ЭРХЛЭГЧ

	 

	гэсэн бичиг харагдав.

	Энэ хаалгыг Витя онгойлгоход, Игорь санамсаргүй орж явчхав. Түүний араас Витя, Воленко хоёр, тэднийг дагалдан Бегунок бүрээгээ буйдан дээр орхиод тун түргэн орж, нэг мэдэхэд бичгийн ширээний дэргэд оччихсон байхыг Игорь харжээ. 

	Володя ширээ тохойлдон, шанаа тулаад эрхлэгч рүү харна.

	Эрхлэгч нь ширээнийхээ ард сууж, ном хуудаслана. Энэ нь үсээ машиндуулсан, сахлаа зассан, нүдний шилтэй эгэл нэгэн хүн байв. Тэр Игорь өөд харцаа шилжүүлэхэд жижигхэн хүрэн нүд нь жаахан ширүүн гэхээс өөр бусдаас онцгой ялгарах зүйл байсангүй.

	— Алексей Степанович, энэ шинэ нөхөр гэж Витя гараараа Игорь өөд заав.

	Игорийг эелдэг бөхөлзөхөд, Володя Бегунок инээдээ барьж чадсангүй инээмсэглэсээр байв. Алексей Степанович Володягийн инээхийг ажаад шалтгааныг мэдсэн атлаа юу ч мэдээгүй дүр үзүүлэн байгаа нь бүх зүйлээр тодорхой байв.

	— Чамайг хэн гэдэг вэ?

	— Игорь Чернявин.

	— Сургуульд сурч байсан уу?

	— Байсан. Долоодугаар анги дуусгасан.

	— Яагаад тийм доогуур анги бил ээ?

	Алексей Степанович эгдүүцэнгүй байдлаар сандлын түшлэгийг налав. Тэр бээр хүйтэн, зэмлэсэн харцаар Игорь луу харна. Гэвч Игорь өөрийнхөө боловсролыг амьдралын шаардлага хангах, дундаж түвшнээс дээгүүр гэж ямагт итгэдэг байснаас, эрхлэгч намайг цаашлуулж байна гэж санажээ. 

	Игорь гайхаж, гараа хөдөлгөн:

	— Доогуур, долоодугаар анги бага гэж үү?

	— Түүнээс чинь дээгүүр, найм, ес, арав гээд анги байдгийг чи мэдэхгүй гэж үү?

	— Бий л дээ. Гэхдээ тэнд чинь бүгд суралцахгүй.

	Алексей Степанович Игорийн хариултыг тийм их анзаарсангүй. Номоо эргүүлж, дуугүй байснаа дараа нь уйтгартайгаар:

	— Тэгвэл, Днеприйн барилга гэж юу бил ээ?

	— Юу гэнэ ээ?

	— Днеприйн барилга... Юу болохыг мэдэх үү?

	— Тэр үү? Станц.

	— Ямар станц?

	— Гүүр, далан, тэнд станц барьж байгаа.

	Бегунок гайхсандаа алгаа үрэн амаа таглав...

	— Уучлаарай, би буруу хэлчхэж, тэнд гүүр байхгүй. 

	Бегунок инээчихгүй юм сан гэсэндээ, яаж амаа таглаж байгааг Игорь харав. Воленкийн нүүрэнд инээмсэглэл тодроогүй боловч доод уруул нь үл мэдэг татвалзана.

	Алексей Степанович ном руугаа тонгойн толгой сэгсэрч: 

	— Ичмээр юм! Ёстой ичмээр! Долоодугаар анги төгссөн боловсон хүн гэж байх. Ийм тэнэг юм ярьж байдаг. Нөхөр Чернявин, өөрийгөө хүндлэх ёстой.

	— Нөхөр эрхлэгч ээ, би мартаж орхиж.

	— Юу мартлаа гэж?

	— Тэр, Днеприйн барилгыг

	— Днеприйн барилга байгууламж гэдэг мартаж болохгүй зүйл, ойлгож байна уу? Түүнээс гадна чи ахлах анги хүн болгонд хэрэгтэй биш гэж хэлсэн. Энэ чиний хурц ухаан харагдахгүй байна.

	— Би өөр санаагаар хэлсэн.

	— Өөр санаа гэдэг бага хэрэг. Энэ чинь надад нэг их таашаагдахгүй байна. Ойлгож байна уу?

	Алексей Степанович Игорийн нүд өөд ширтэхэд эрхлэгчийн харцанд хүйтэн буюу цөхөрсөн байдал огт алга байв. Харин хөгжөөнтэй шаардлагатай байдал илэрхий.

	— Ойлгож байна, нөхөр эрхлэгч ээ! гэж Игорь хариулна.

	— Харин энэ чинь арай дээр, илүү ухаалаг байна. Одоо "Чи сайн нөхөр үү?" гэсэн нэг асуулт байна.

	Түүний асуултад илэрхий өдсөн аяс байгаа юм шиг Алексей Степанович ёжтой харна. 

	Ингэхэд Игорь асуултыг нь давтан:

	— Би сайн хүн үү гэж үү?

	— Тийм, сайн хүн үү чи, эсвэл яах вэ дээ нэг үү?

	Энэ нь чухамдаа Игорьт хариулахад төвөггүй асуулт байсан болохоор дуртай бөгөөд итгэлтэйгээр:

	— Би тийм ч муу нөхөр биш гэж хэлж чадах байна...

	Алексей Степанович гэнэт энгийн бөгөөд нөхөрсгөөр инээмсэглэхэд, түүний царайд сэргэлэн, хүүхдийнх шиг байдал илэрнэ.

	— Сайн байна! Чи ч бас тийм их тэнэг хүн биш байна. Энэ тааламжтай байна. За, яах вэ. Бидэнтэй ойр танилцаж амжина. Витя, сул ор хаана байгаа бил ээ?

	— Наймдугаар бригадад бий.

	— Сайн. Наймдугаар бригадад очоорой. Бригадын дарга нь Нестеренко — буурьтай хүн. Чи жаахан шооч уу?..

	Игорийн царай жаахан улайж:

	— Бага зэрэг.

	— Энэ ч яах вэ. Наймдугаар бригадад албархуу нөхөд олон бий. Амсхий, тэгээд ажилд гарна биз. Оргохгүй биз?

	Энэ удаа яагаад ч юм бэ Игорь «харж байж болно» гэж хэлэх гэсэнгүй. Витя руу харж түүнд хэлсэн хариултаа нэхэн санав. Игорийг төлөөлөн Витя, ерийн чөлөөтэй, итгэлтэйгээр нүдээрээ инээмсэглэж 

	— Алексей Степановичид: — Үгүй, үүнд оргох гэсэн санаа байхгүй гэв.

	— Сайн байна. Тэгвэл... Воленко, хөдөлж үз.

	Воленко цэх болон ёсолж:

	— Гүйцэтгэе! гэв.

	
12. Итгэдэггүй нөхөр

	Володя Бегунокоос бусад нь бүгд өрөөнөөс гарав. Тэр бээр ширээ тохойлдохоо болиод:

	— Алексей Степанович!

	— За яав?

	— Тос авах гучин копейк тун хэрэгтэй байна.

	— Гучин копейк? За, аж ахуйн эрхлэгчид хэлье.

	Володя «ёслоод», ёсолж зогссон хэвээр, гагцхүү хүзүүгээ гүрдийлгэн, нүдэнд нь гомдох, учирлах байдал илэрч:

	— Тэр авч өгөхгүй, яг үнэн шүү, хөдлөхгүй, хоосон тайлбар л тавина... 

	— За, яах вэ. Тос авах, гучин копейк, трамвайд хорин копейк аваад яв.

	— Одоо болох уу?

	— Болно, дөрвөн цаг хүртэл.

	Бегунок туйлын их баярлан, гялалзтал ёсолж:

	— Гүйцэтгэе, Алексей Степанович! гэж чанга хэлэв.

	Тэр тасалгаанаас гүйн гарсан хойноо, хаалгыг дахин онгойлгон, толгойгоо цухуйлгаж:

	— Баярлалаа! гэв.

	Володя хонгилоор харуулын хажуугаар хар хурдаараа өнгөрснөө, эргэн гүйж ирээд харуулаас:

	— Воленко хаашаа явчхав? 

	Цаадах нь винтовоо түшин, хөмсөг зангидаж:

	— Воленко юу? Яагаа вэ, өнөө шинэ гайхалтай... тийшээ явсан гэж чиглэлийг нь заав.

	Володя хөөж гүйцэхээр гүйнэ. Тоосгон дэвсгэрт явган замаар булан тойроод аж ахуйн зүйл хураасан цэлгэр хашаанд гүйж ирэв. Тэр хашааны голд агуулах руу явж байсан Воленко Чернявин хоёрыг олж харав. Володя амьсгаадан гүйж очоод, жижүүрийн өмнө зогсоод:

	— Нөхөр бригадын жижүүрт! Нөхөр Захаров дөрвөн цаг хүртэл хот ороод ирэхийг надад зөвшөөрсөн.

	Воленко гайхаж:

	— Ийм хувцастай юу?

	— Үгүй, би танд зөвхөн мэдэгдэж байна. Ёслолын хувцсаа өмсөнө. Одоо өмсөөд ирнэ.

	Воленко цаашаа яаран явахдаа:

	— Чи хувцсаа солиод, ирж үзүүлээрэй.

	Бегунок номхон зогсохоо больж:

	— Воленко, гэхдээ би чинь ямар шинэ хүн биш. Бусад жижүүр итгээд зүгээр явуулчихдаг шүү дээ. Би нямбай хувцаслана.

	— Би нүдээрээ харна.

	Володя жаахан гонсойн, мөрөө унжуулан, дуртай дургүй «гүйцэтгэе» гэж хэлээд зам тавьж өгөв.

	Арван таван минутын дараа Воленко Игорийг халуун ус руу дагуулж явахад Володя жижүүрийн өмнө ёсолж:

	— Нөхөр бригадын дарга жижүүр ээ! Явж болох уу?

	Воленко шатны гишгүүр дээр хөлөө тавьсан боловч эргэн харж Володяг анхааралтай ажиглаад, бүсийг янзалж, шаахай руу нь нэг харснаа цагаан захыг нь засав. Цагаан зах дэвсгэр дээр Бегунокийн ягаан царай ялгаран, сайхан харагдана. Том хүрэн нүд нь жижүүрийн харцыг даган эргэлдэж, айж эмээхээс эхлээд биеэ тоож бахархах сэтгэлд хөтлөгдөнө. Малгайг нь Воленко хөндөөгүй боловч эгдүүцэнгүй маягаар:

	— Чи дандаа малгайгаа хөндлөн тавих юм. Энэ чинь ямар загварыг хөөцөлдөөд байгаа юм бэ? Би ойлгохгүй байна.

	Володя түргэхэн малгайгаа засаж, харцанд нь байсан бардам байдал бага зэрэг буурав.

	— Чамд толь байна уу? Явахдаа толинд харах хэрэгтэй. Трамвайны мөнгөтэй юу?

	— Мөнгө бий.

	— Үзүүл!

	— Бий л дээ. Воленко, чи ердөө хүнд итгэхгүй юм.

	— Үзүүлчих!

	Володягийн жижиг алга бүснийхээ хавьд эргэлдэхэд, алтан саатай дугуй малгайтай хоёр толгой түүн рүү тонгойв.

	— Энэ нь тос авах гучин копейк, үлдсэн нь трамвайны хорин копейк.

	— За, чи мэдээрэй, билет заавал аваарай, билетгүй битгий гөлөлзөөд байгаарай. Бүгдээрээ л арвилах хэмнэх гэдгийг чинь би мэдэж байна!

	— Би хэзээ тэгж... гар татаж байсан юм бэ? Чи ер нь хүнд итгэдэггүй хүн юм аа.

	— Та нарыг мэднэ ээ, явж болно!

	— Гүйцэтгэе!

	Энэ удаа Бегунок «гүйцэтгэе!» гэж ямар ч гомдож гонсойсон шинжгүй хэлэв.

	
13. «Мөлжлөг»

	Энэ том хотын хамгийн сайхан гудамж нь Лениний гудамж байлаа. Энэ гудамжинд, нэгэн толгод дээр баганат цагаан барилга орших бөгөөд түүнд театр байлгадаг аж. Энэ гудамж олон дэлгүүртэй, цонх болгонд бараа бүрээс үзмэр болгон тавьжээ. Гэвч Ваня Гальченко үзмэр цонхнууд, хүмүүсийн хоорондуур дэмий л уйтгарлан тэнэнэ. Үс нь ургаж ширэлдэн, оймс ч үгүй болж, шаахай нь хуучирчээ.

	Ваня муугаа үзэж, нэг сар өнгөрөөжээ. Тэгэхэд сүрлэн нурууны дэргэд дээрэмдүүлж, гомдсон жаал хүү хэсэг уйлж, баахан бодлого болоод юу ч бодож олж чадсангүй. Бодлогошрон явж гарцыг өнгөрөөд «өөрийн» гудамжаар явахдаа өчигдөрхөн гутал цэвэрлээд сууж байсан довжоо руугаа сэтгэл шимшрэн харна.

	Түүний амьдралын хүнд өдрүүд ингэж эхэлжээ.

	Майн нэгний нэрэмжит колони хаана байдгийг мэдэж чадсангүй. Гудамжинд таарсан хүмүүсээс асуувал, олонх нь мэдэхгүй гэж хариулна. Бас зарим нь нүүрээ буруулан дуугүй яваад өгнө. Цагдаа нараас асуухаасаа Ваня айна. Тэр бас гудамжны хүүхдүүдээс айж, бөөнөөрөө ойртоод ирэхэд нь хаана нэг газар нуугддаг байлаа. Иймэрхүүгээр Ваня том хотын хөл хөдөлгөөн, нарийн төвөгтэй амьдралд дасахдаа муу байв. Нөгөө анх ирсэн төмөр замын өртөөн дээр бол бүх юм энгийн, ойлгомжтой. Тэр бээр хүүхдийн тэрэг түрсэн нэг эмэгтэйгээс:

	— Майн нэгний нэрэмжит колони хаана байдаг юм бэ? Хэн ч мэдэхгүй юм.

	— Тэр колони уу? гээд эмэгтэй түр саатан: — Би сонссон юм байна. Хотоос зайдуу хол байдаг байх аа.

	— Хотоос гадагш? Аль чиглэлд?

	— Мэдэхгүй юм. Ардын боловсролын хэлтсээс асуу.

	Ваня энэхүү чихэнд хоногшоогүй мэдэхгүй үгийг сонсоод айж, санаа алдав. Хотын газрын амьдрал гэдэг, өөрийн нь мэддэгээс хавьгүй ээдрээтэй болохыг ойлгож:

	— Тэр чинь юу юм бэ?

	— Энэ бол албан газар. Нэг байшин. Тэнд чамд хэлээд өгнө...

	— Байшин... 

	— Гол гудамжаар яваад. Мартуузай. Ардын боловсролын хэлтэс.

	— Боловсролын хэлтэс.

	— Чи гол гудамжинд очоод асуугаарай. Захын хүн хэлээд өгнө.

	—Бичигтэй болов уу?

	— Лав бичигтэй байгаа байх.

	Ваня баярласан боловч үүнд үр дүнгүй бүтэн өдөр зарцуулав. Гол гудамжаар хэд хэдэн удаа явж өнгөрөв. Хамгийн сүүлд нь удаан явж, байшин бүрийн хаалганы өмнө зогсож хаяг зүүлт бүрийг үг үсэгчлэн уншсан боловч «ардын боловсрол» гэсэн үгийг олж харсангүй. Тэгээд хүнээс асууя гэж шийдэв. Бүрх малгайтай хижээл хүн өмнөө цэлгэр талбайтай том байшинг таягаараа зааж

	— Боловсролын хэлтэс үү? Тойргийн гүйцэтгэх захиргаанд, тэнд... 

	Ваня энэ байшинг аль хэдийн ажигласан ба орц хаалганы дэргэдэх хаяг бичгийг уншсан билээ. Гэтэл тэнд «Ардын боловсрол» гэсэн юм байгаагүй ажээ. Гэлээ ч гэсэн тэр ах зах хүний үгэнд итгэж, өнөөх байшин тийш чиглэв.

	Ваня том барилгын хаалганы дэргэдэх хаягийг тэнд ардын боловсрол гэж байхгүй гэдгийг мэдсэн болохоор хайхрамжгүй харж өнгөрөв. Орцын нөгөө талын цардсан талбайгаас орсон хаалганы тэнд хаяг байсныг санав. Тэр хаалгыг олж очвол үнэхээр тэнд

	 

	ТОЙРГИЙН АРДЫН БОЛОВСРОЛЫН ХЭЛТЭС

	 

	гэсэн хаяг байлаа. Бас л биш дээ. Гэвч энэ хавьд чухал боловч ардын боловсролд ямар ч холбоогүй зүйлийг Ваня олж харав. Цардсан талбайд гутал цэвэрлэдэг жаалууд бүр дөрвөөрөө сууж байна. Хажууд нь тавиур сулрахыг хүлээж хүмүүс зогсоно. Тав дахь тавиур эзэнгүй, дээр нь хоёр сойз байгаа нь Ванягийн анхаарлыг татна. Үзвэрийн зарлал уншиж байсан хүмүүс энэхүү хогшлыг харах боловч эзэн нь нэлээд удаан хугацаагаар явсан болохоор яаж ч чадахгүй байлаа. Ваня тэр тавиурын хажууд очоод хүүхдүүдийн цэвэрлэхийг ажна. Түүнд хамгийн ойр сууж буй арван тав орчим настай, загзгар толгойтой, сэвхтэй жаалын барьсан сойз нь тун түргэн шалмаг хөдөлж байв. Гутлын ар талыг цэвэрлэчхээд бөхийхдөө суга доогуураа Ваняг сэм харжээ. Үйлчлүүлэгчийг хөлөө тавиур дээрээс авч мөнгөө өгөхөөр халааснаасаа түрийвчээ эрэхэд тэр сойзныхоо мөрөөр тавиур тогшин Ваня өөд харна. Түүний харц нь овжин, шаргуу, итгэмжтэй ажээ. Ваня түүний харцаас далдиран явахыг завдтал нөгөө жаал: 

	— Чи энд юу хараад байгаа юм бэ?

	— Би юу?

	— Би юу гэнэ шүү. Юу гээд эргэлдээд байна? Гутал тосолж чаддаг уу?

	— Чадна.

	— Худал битгий хэл.

	— Чадна.

	— За чи харуулаад орхи! Алив, иргэн та үүн дээр оч! Очиж үз!

	— Энэ чинь чаддаггүй байж магадгүй.

	— Би хариуцна. Муу бол дахиад цэвэрлэж тослоод өгье. Чамайг хэн гэдэг вэ?

	— Ваня.

	— Ванька? Суу гэв.

	Тэр жаал сул тавиур өөд шалавхан хөдөлж, шургуулгыг нээж хоёр хайрцаг тос гаргаад, нэгийг нь авч, нөгөөг нь нээж, хаагаад далд хийв. Энэ тавиурын нүдэнд өнгөгүйгээс эхлээд бүх өнгийн тос, хоёр хоосон даавуун алчуур, хайрцагтай нунтагласан шохой зэрэг бөөн баялаг байв. Нөгөө жаал жижиг сойз, хайрцаг хар тос гаргаж хаяад тавиур дээр гараараа алгадан:

	— Эхэл, энэ олон хүнийг харж байгаа биз дээ!

	Ваня сандал дээр сууж, хөлөө салган хийгээд ажилдаа дуртай оров. Тавиур дээр үнэтэй ноосон даавуугаар хийсэн шинэ өмд дээр өмссөн шинэ шаахай гарч ирэв. Ваня шаахайн тоосыг арилгаж эхэлтэл, өнөөх хөдөлгөөнтэй жаал эгдүүцсэн байдлаар!

	— Чадна гэнэ шүү! Өмдний нь шуумгийг дээшлүүл!

	Ваня сандран харснаа, сая л ухаарав бололтой. Тайван, нямбайгаар өмдийг дээшлүүлэв. Эвтэйхэн ч болжээ. Ваня ажлаа үргэлжлүүлнэ. Өргөн шанаат «эзэн» өөртөө ногдсон хүнд үйлчилж, үе үе Ванягийн ажлыг ажиж байснаа, өнөөх хүнийг явсны дараагаар:

	— Яасан их тос түрхдэг юм бэ? «Цэвэрлэ» гэдэг чинь тос нялах гэсэн үг биш. Цаадах чинь мэдэхгүй шүү дээ. Нааш, цааш хэд үрээд л боллоо. Чи тосоор тоглочих юм!

	Ванягаар хоёр ч хүн үйлчлүүлэв. Ваня баяртай, дуртай ажиллаж байсан боловч яагаад ч юм бэ, дорхноо гар, нуруу нь өвдөв. Тэгээд түр ч атугай амрахад баярлав.

	— Өө, чөтгөр ав, унтмаар байх чинь. Чи эрхийн бичигтэй юу? Мөнгө аваад ир! гэж өргөн шанаат шаардана.

	Ваня гучин копейк олжээ. Түүнийгээ өгнө гэхэд хайран санагдахгүй байлаа. Гэхдээ яагаад ч юм бэ энэ хэдийгээ өгөх хэрэг болно гэж урьд нь бодоогүй учраас жаахан гайхаж, асуултыг давтан:

	— Мөнгө өө? Чамд өгөх юм уу?

	— Өөр яах юм бэ? Өөр хэнд өгөх вэ?

	Тэр гучин копейкийг аваад өөрийн хайрцгийн нүдэнд чулуудаж орхиод оронд нь гуравхан копейк сарвайв.

	— Май, би чамд аравт тутамд нэг копейк өгч байна. Болох уу?

	— Ганц копейк гэж юу гэсэн үг вэ?

	— Нэг хүний гутал цэвэрлэхэд нэг копейк болох уу?

	— Надад уу?

	— Тийм, чамд, ажлын чинь хөлсөнд юм өгөх үү? Хэрэггүй юу? Чи чинь эрхийн бичигтэй юу?

	— Ямар бичиг баримт?

	— Байхгүй юу? Тэгвэл нэг копейк чамд бас ихдэж байна. Гутал тослох эрх бий юу гэж асуувал яана?

	— Бичиг баримт байхгүй л гэж хэлнэ.

	— Чи мөн хэлнэ ээ. Чамайг тэгж хэлбэл тэр хайрцаг хураачихна. Чи ч явж таарна шүү дээ. Юрка, чи үүнийг харж байгаарай. Би юм олж идээд ирье... 

	Түүний хөршүүдийн нэг Юрка гэгч толгой дохин баахан дургүй байдлаар:

	— Харж байя.

	— Хэдий зэрэг юм олохыг нь тоолж байгаарай.

	— Надад тоолж байх зав алга. Өөрөө тоол.

	— Тэгвэл хэрэггүй. Нуувал олж таарна. Олно шүү, ойлгов уу?

	Тэр Ванягийн өмнө зогсоод, их ханхалзана. Тэр шинэ сайхан өмд, шаахайтай ажээ. Тэгж сүрдүүлээд байх нь Ваняд үнэхээр хэцүү байв. Ваня нүүрээ буруулан:

	— Юу ч нуухгүй.

	Өргөн шанаат яваад өгөв. 

	Өнөөх Юрка гэгч нь:

	— Энд тэндгүй, муусайн луйварчид хэсүүчлэх юм. Таарав аа, ганц копейкоор гэж Ваня өөд дургүйцсэн янзтай харна.

	Ваня дуугүй байлаа. Юрка хоёр дахин Ваня өөд хараад бодлогошрон газар нулимж, зүүн гартаа сууж байсан нөхөртөө:

	— Ганц копейкоор! Тэнэг амьтан.

	Нэг үйлчлүүлэгч хүрч ирэхэд, сойзоороо хайрцаг тогшиж:

	— Иргэн та нааш ир! Шевро юу? Тослоод өгье!

	Гэтэл цаад хүнд Юркагийн энэ зан таалагдсангүй бололтой. Тэгэх тусмаа шаахай нь шевро биш учраас Ванягийн тавиур дээр хөлөө тавихад нь:

	— Наадах чинь цэвэрлэж чаддаггүй юм. Төөрч яваад төрлөө олсон юм! Та харамсах болно доо.

	Ваня Юркагийн өмнө бага зэрэг хулчийна. Тэр хөмсөг зангидан, их шамдсан шинжгүй ажлаа дуусгаж, арван копейкийг хайрцагтаа хийв. Юрка энэ бүхнийг ундууцан ажиглаж байв. Зүүн захад сууж байсан том биетэй, хөдөлдөггүй шахам хүү уйтгарлан:

	— Спирька зунжингаа намайг мөлжсөн, муу хог! Зуны турш, тэгэхдээ гурван копейкоор шүү.

	— Тавыг өгөх хэрэгтэй гэж Юрка хошуу нэмнэ.

	Үйлчлүүлэгчид бөөнөөрөө ирэхэд яриа ч намдав. Ваня нуруугаа тэнийлгэх завгүй, тавиур дээр хөл ээлжлэн, хайрцагтай мөнгө нь ч нэмэгдэнэ. Одоо Ваня урьдын адил хөдөлмөрийн амт шимтийг бахархахгүй, үйлчлүүлэгчдийн нүүр царайг ч сонирхохгүй, тэдэнтэй ярихгүй байв. Эцэст нь бүр ядарч, сойз нь гараас сугарч унахад дөхнө. Спирька тамхи зуучихсан ирээд, хүлээж байсан хүмүүсийг харж хөгжилтэйеэ:

	— За, нэгдүгээр зэргийн мастер ирлээ. Нааш ир! гэж урив.

	Дахиад хагас цаг болсны дараа тавуулаа завтай болов. Ванягийн дух хөлөрч, цээжээр нь өвдөнө. Хамгийн сүүлчийн хүн аравтын зоос шидэхэд, Ваня түүнийг бөхийж авсангүй, цардмал газар хэвтсээр байв. 

	Дараа нь Спирька:

	— Олсон олзоо хураалга!

	Ваня байсан хэдээ тоололгүй сарвайв.

	— Аа, сайн байна, рубль жар болж. Өөр байхгүй юу?

	— Байхгүй.

	— Халаасаа гарга.

	Ваня халаасаа эргүүлэв.

	— Тэгвэл чамд 16 копейк өгье. Хараач, нэлээд мөнгө олчихлоо. 

	Юрка гараа өвдгөн дээрээ тавиад Спирька өөд харна. Харцанд нь эгдүүцсэн байдал илэрхий. Тэгж дургүйцсэн янз бусад жаалын харцанд ч ил байлаа. Гэтэл хамгийн захад суудаг, хөдөлдөггүй дүнсгэр нөхөр:

	— Спирька, чи ёстой адгийн луйварчин гэхэд цаадах нь уурлан эргэж:

	— Чи юу гэнэ ээ? Юу гэж хэлэв?

	Захад суудаг жаал дуугарсангүй боловч Юрка илт дэмжин инээмсэглэж:

	— Сонссонгүй юу? Зөв хэллээ. Энийг чинь юу гэдгийг мэдэх үү?

	— Юу гэнэ ээ? Юу гэдэг гэнэ ээ?

	— Мөлжлөг гэдэг юм. Чи түүнд ганц копейк өгч байна. Хөрөнгөтний мөлжигчид л тэгдэг байх.

	Спирька хилэгнэн цардмал замыг улаараа үрж, харцаараа Ваняг цоо ширтэж, бүр илүү эгдүүцэн захын нөхөр лүү хандан:

	— Тэгээд хэдийг төлөх юм бэ? Тэр цэвэрлэж чаддаггүй. Хэчнээн тос үрээдгийг харсан биз дээ? Гармидер, чи өрөвдөөд байвал өөрөө өг л дөө. Арван копейкоор төлсөн ч болно.

	Гармидер нь урьдын адил хажуу тийш уйтгарлан харж юу ч хэлсэнгүй. 

	Юрка маргааныг дэвэргэн:

	— Гармидер мөлжигч биш, түүнд илүү хайрцаг ч байхгүй.

	— Тийм, түүнд байхгүй! Чамд бас байхгүй! Тэгэхээр та нар ам бардам ярьж байна! Би гутлын тос худалдаж авсан. Сойз хэд байдаг бил ээ? Бас ноосон даавуу ямар үнэтэй вэ?  Чи дөрвөн рублиэр хайрцаг авсан уу? Үгүй биз дээ? Хэлэхэд амар, хийхэд хэцүү.

	Юрка хол нулимж:

	— Надад амар. Би өөрийн гэсэн хайрцагтай хүн. Чи өөрөө цэвэрлэ. Илүү хайрцаг гэдэг чинь мөлжлөг гэсэн үг.

	— Мөлжлөг, мөлжлөг гээд шаазгай шиг шулганаад байдаг. Их юм сэддэг эр байх нь ээ! Түүнийг энд барьж байгаа хүн алга, дуртай зүг рүүгээ явж байг. Баримт бичиг байхгүй, миний хайрцаг болон бусад нөөц алга болжээ.

	Юрка дахин шүлсээ хол нулимаад босож суниаж эвшээн:

	— Дураараа бол. Гэхдээ бид зөвшөөрөхгүй. Аравтын зоосноос ядаж тав тавыг нь өг гэв.

	Спирька бараг гудамж дүүрэн хадсан өндөр дуугаар:

	— Таван копейкоор гэнэ ээ? гэж орилов.

	— Тийм ээ, таваар!

	— Эрхийн бичиггүй этгээдэд тал хөлсийг нь өгч байх уу?

	— Хайрцгаараа түрээ бариад байгаа юм бол гурван копейк өгч бай. Гармидерт гурвыг өгч байсан. Үүнд бас гурвыг өг л дөө.

	Гэнэт Спирька далан таваар бууж, хашхирахаа болиод, Юркагийн мөрийг алгадаж тачигнатал инээгээд:

	— Би түүнд гурваар төлье. Чи юу гэж агсраад байгаа юм?

	— Тэгээд гурваар төл л дөө.

	— Хэдээр гэж! Ганц копейкоор гэж тоглосон юм. Ажиллахыг нь харъя гэж бодсон юм. Зугтаад явчих ч юм бил үү, яаж мэдэх вэ. Тэр мөлжлөг чинь надад хэрэггүй. Цэвэрлэж л байг, би зориуд жаахан даажигнасан юм, гэтэл та нар бүр сунжирсан маргаан болгож орхилоо!

	Спирька бүгдийг харж, удаан инээв. Гармидер түүнийг хайхарсан шинжгүй, хажуу тийш уйтгартай харна. Юрка хайрцгийнхаа ард дахин сууж, ойлгосон байдлаар инээмсэглэн:

	— Чи юу гэж жүжиглээд байгаа юм бэ? Бид ямар мэдэхгүй биш? Чиний энэ хайрцаг, бүтэн сар ямар ч ашиггүй зүгээр хэвтэж байна. Тэгээд ашгүй нэг жаал таарч, өөр арай ухаантай хүн бол баярлах байсан. Гэтэл чи шунаж, ганц копейкоор гэнэ.

	— Өө, гайхлууд! Бас шунаж гэнэ! Би тоглосон юм шүү. Ойлгоорой. Одоо жинхэнэ шударгаар тооцъё. Чи эхлээд гучин копейк, дараа нь арван таван аравт олсон.

	— Арван зургаа гээч гэж Юрка залруулав.

	— Өө, тийм, арван зургаа. Тэгвэл арван есөн хүнд үйлчилж. Чамд аравт бүрд дахиад хоёр копейк — бүгд гучин наймыг нэмж өгье. Бөөн мөнгө олсон байна.

	Ваня энэ ярианы турш сандал дээрээ суугаад, дуугүй сонсоно. Эд нарын хөндсөн асуудлын гүн гүнзгий учир утгыг  гэнэт мэдрэв. Саяхан шахам, Ваня сургуулийн дөрөвдүгээр бүлэгт суралцаж байсан билээ. Сургуульд Октябрийн хувьсгалын тухай, хөрөнгөтний ялагдлын тухай, иргэний дайны тухай ярьдаг сан. Энэ бүхэн аль хэдийн болж өнгөрсөн юм шиг Ваняд санагддаг байжээ. Гэтэл өнөөдөр тэр өөрөө мөлжигдөгч этгээд болчихсон байдаг. Спирька түүнд гутал тослогч жаал биш, түүнтэй зэрэгцээд суухад аймаар юм шиг санагдав. Харин Спирька түүний алган дээр нь гучин найман копейк асгахад: тэр одоо тавин долоон копейктой, орой болтол бас нэлээд цаг үлдэж гэж асуудлыг огт өөр талаас нь олж харав. Тэр өнөө орой шинэ, амтат хиам, зөөлөн талхаар хооллох боллоо. Ингэж бодоод Ваня тавиур дээр тавьсан шаахайг тослохоор ажилдаа урамтай орж бас:

	— Харин чи наад хайрцгаа гэр лүүгээ авч яваарай. Би авч явахгүй шүү гэх Спирькагийн нэмэлт шаардлагыг ч үг дуугүй хүлээн авав.

	
14. Ойлгомжгүй зүйл

	Ваня ингэж гурван долоо хоног Спирькад зарагдаж өдөрт нэг рубль, заримдаа ч илүүг олдог байв. Идэж уух төдийхөнд хүрэлцээтэй боловч маш их ажиллах тул орой тийшээ туйлын их ядарч, бас орой бүр Спирькийнд хайрцаг хүргэн өгч, өглөө дайрч авах хэрэгтэй. Азаар Спирькийн гэр ачааны вагоны станцаас холгүй, тэгэхээр Ванягийн хоноглодог сүрлэн нуруунд ойрхон ажээ.

	Энэ завсар Ванька бусад жаалуудаас илүү Юркатай дотно нөхөрлөсөн байна. Юрка бол бас юм үзсэн, амьдрал ойлгодог хүн байв. Тэр өөрөө өнчин өрөөсөн боловч бусад жаалууд шиг хээр хонож, хэц дэрлэсэнгүй, нэг «эгчийн» өрөөний буланд хөлсөөр суудаг байжээ. Тавдугаар сарын нэгний нэрэмжит колонид очих гэсэн Ванягийн санааг тэр бээр сайшаасан боловч:

	— Тэр сайхан колони гэсэн, гэхдээ чамайг авахгүй гэж урмыг нь хугалжээ.

	— Яагаад авахгүй гэж?

	— Тийм амархан авдаг гэж бодож байна уу? Энэ хотод тийшээ очих юм сан гэсэн жаалууд зөндөө бий гээч. Би ч бас хөөцөлдөж үзсэн юм.

	— Колонид өөрөө очсон уу?

	— Очсоон, бүр өнгөрсөн жил гээч. Надад тэгэхэд хайрцаг байгаагүй. Хоргодох газаргүй, ходоод хоосон аргаа бараад тийшээ очсон. Одоо бол түүнийг тоох юм биш. Тэндхийн бүх юм хатуу «гүйцэтгэе», «тэгье» гээд годосхийгээд байдаг юм. Уг нь тэнд танил жаалууд олон бий, тэд ч дээ, нохой долоо, олигтой улс биш!

	Юрка өнөө л жүжиглэсэн байдлаараа үнэхээр газар нулимж:

	— Тэдэнгүйгээр болгоно оо, хө.

	— Тэгвэл цаадуул чинь авдаггүй юм уу?

	— Тэд мэдэл байхгүй, тусгай комиссоор дамждаг.

	— Ямар комиссоор?

	— Комонес (насанд хүрээгүйчүүдийн комисс) гэдэг юм.

	— Тэр чинь хаана байдаг юм бэ?

	— Комонес уу? Энэ булан тойроод. Тийш нь хавьтуулахгүй ээ.

	— Колонид уу?

	— Үгүй, комонест. Би бас нэг очсон. Оруулаагүй юм даг.

	Тэглээ ч гэсэн Ваня эгзгийг нь тааруулж байгаад тэр лүү гүйж очжээ. Үнэхээр булан тойроод байв. Түүний айлчлал тун түргэн дуусжээ. Ваня хонгилд нь нэвтрэн орж амжсан боловч төдхөн байшингийн довжоон дээр дахин хөөгдөж гарлаа. Араас нь хагас нээлттэй хаалгаар халзан манаачийн толгой цухуйна. Тэдний яриа Ваняг оронгуут эхэлж, асар богино хугацаанд дээд цэгтээ хүртэл хурцдав. Ваня хаалга руу түргэн эргэж мөрөө сэгсрэн доголон нулимстайгаар:

	— Танд хүнийг хөөх эрх байхгүй!

	Үнэндээ манаач эрхийн асуудлаар юу ч хэлээгүй боловч их л захирангуй:

	— Эндээс гар, яв!

	— Би Майн нэгний колонид очих гэсэн юм! 

	— Чиний хүсэх бага хэрэг. Энд тийм хүнийг авдаггүй.

	— Ямар хүнийг авдаг юм бэ?

	— Гэмт хэрэг, зөрчилд орсон хүүхдийг авдаг юм, ойлгов уу?

	— Юу зөрчигчдийг тэр вэ?

	— Чамаас арай дээгүүр зиндааныхныг. Тэгэхгүй шүү.

	Захын нусгай жаал бас колонид очно гэнэ ээ.

	— Хэрэв би толгой хоргодох газаргүй хүн байвал яах вэ?

	— Байх газаргүй гэдэг бага хэрэг. Үүнийг НХЭХГ шийдэж өгдөг юм.

	— НХЭХГ гэнэ ээ? Ямар НХЭХГ вэ?

	— Тэгж л нэрлэдэг юм. Явж үз! гээд манаач хаалгаа хаав. 

	Ваня «НХЭХГ» гэж бодлогоширно. Ваняг сэтгэл гонсгор ажлынхаа байранд эргэж ирэхэд, Юрка бүр алсаас түүнийг хараад:

	— Би чамд юу гэл ээ? гэж хашхирав.

	Ваня сандалдаа сууж, сойзоо авав. Үйлчлүүлэгч тавиур дээр хөлөө тавьсан байлаа. Юрка, цэргийн даргын гоё гутлыг тосолж дуусмагц л болсон үйл явдалд эргэн орж:

	— Нөхөр Гальченко, одоохон ор, суу гэж хэлнэ гэж чи бодсон уу?

	Ваня юу ч хэлсэнгүй, ажлаа дууссаны дараа:

	— НХЭХГ гэнэ үү, тийшээ оч гэх юм.

	— Хэн тэр вэ?

	— Нэг халзан амьтан байна лээ. Тэр л «НХЭХГ» гэсэн.

	— Хүлээж бай, юу гэнэ. «НХЭХГ» гэнэ үү? Одоо саналаа. Тэр чинь Ардын боловсролд байдаг юм. Тэнд чинь... гээд Юркаг толгой сэгсрэхэд тэр байгууллагыг Юрка огт тоодоггүй юм байна гэж Ваня ойлгов.

	— Юу гэнэ ээ?

	— Тэнд үү... тэр лүү очихгүй байсан чинь дээр. Бөөн хэрүүл!

	Спирька иймэрхүү ярианд тун хүйтэн хөндий сэжигтэй ханддаг байлаа. Тэр бээр үйлчлүүлэгчдийг түргэн түргэн явуулж, тамхиа татаж, амандаа исгэрэн ямар ч «НХЭХГ» байдаггүй юм шиг хэн нэгтэй мэтгэлцэнэ.

	— НХЭХГ гэдэг чинь энэ гэж тэдний сууж байснаас холгүй нэг хаалга руу дохиж: — Тэд эндээ мэдэж авдаггүй юм. Хүлээн авахад оч гэдэг юм.

	Маргааш нь Ваня өнөө НХЭХГ гэдэг рүү очив. Юркагийн зааж байсан хаалгаар орж, харанхуй нарийн шатаар өгсөж мөн нэг харанхуй хонгил руу орж явчхав. Эндхийн олон хаалга нээгдэж, хаагдан үл таних хүмүүс орж гаран, фанер хаалганы цаана хүмүүс ярилцах, бичгийн машин тогших дуу сонстоно.

	Хонгилд байгаа модон буйдангууд дээр бохир муухай шаахайтай, өрвийж, үрчийсэн хүмүүс уйтгарлан сууна. Ваня хонгилоор явж, хаалганы бүх хаягийг уншаад эргэн ирж сууж байсан нэг нөхрөөс:

	— НХЭХГ гэж мэдэх үү?

	— Тэгээд юу гэж?

	— Энэ НХЭХГ гэдэг мөн үү?

	— Дүрээрээ мөн. Ийшээ ор гэж хуруугаараа хаалга руу заав. Хаалган дээр нь бичсэн:

	гэсэн хаягийг дахин уншаад юу ч ойлгосонгүй эргэв.

	— Энэ чинь НХЭХГ гэдэг газар мөн үү?

	— Энэ жаал чинь бас итгэхгүй байна. Эхний үсгүүдийг нь түүгээд унш.

	Ваня уншчихаад, бүгдийг ойлгож баярлав. Үнэхээр НХЭХГ байв. Хаалгыг нь онгойлгоод ороод явчхав. Жижиг тасалгаанд дөрвөн эмэгтэй, нэг эрэгтэй хүн сууж байлаа. Бүгдээрээ юм бичнэ. Ваня бүгдийг тойруулж хараад, том хар нүдтэй, жижигхэн биетэй эмэгтэйд: 

	— Сайн байна уу?

	Мөнөөх эмэгтэй Ваня руу нэг харснаа, үзгээ барьсан хэвээрээ:

	— Хүү минь, юу гээ вэ?

	— Надад... НХЭХГ хэрэгтэй.

	— За, НХЭХГ энэ. Чи яах гэсэн юм бэ? 

	— Намайг Майн нэгний колонид явуулж өгнө үү?

	Тэр эмэгтэй Ваняг сонирхож, үзгээ байранд нь тавьж нүдээрээ инээмсэглэн:

	— Чи өөрөө бодож олсон уу?

	— Өөрөө.

	— Үгүй байлгүй. Хэн нэгэн хүн чамд зааж өгсөн биз?

	— Хэн ч зааж өгөөгүй. Тэнд аятайхан гэх юм. Хар нүдэн бүсгүй өөр нэг эмэгтэй хоёр бие биеэ харж, хоёул инээмсэглэснээ: 

	— Тэгээд? Чи өнчин үү?

	— Үгүй, арай ч тиймгүй.

	— Тэгээд юу гэж наашаа ирэв? Бид эцэг эхгүй хүүхдийг авдаг.

	— Би харж хандах хүнгүй байх дургүй.

	— Чи, тийм ч тэнэг жаал биш гэдэг чинь мэдэгдэж байна.

	Ваня мөрөө шөргөөн:

	— Яахаараа би тэнэг байх ёстой юм бэ?

	Тийм шиг байна гээд тэд бие бие өөдөө харан:

	— За, тийм байж. Битгий саад бол гэж нэг нь хэлэв.

	— Би та нарт саад болоогүй.

	— Майн нэгний колонид бид явуулдаггүй. Комонест оч.

	— Комонес гэв үү?

	— Тийм ээ комонест. Хэрэг зөрчилд орсон хүүхдүүдийг тийш нь явуулдаг юм.

	— Би тэнд чинь очсон. Нэг халзан амьтан... хөөгөөд байсан!

	— Тэднийх хөөх хүнтэй, манайд хөөх хүн байхгүй. Тэгээд л чи зогсоод байна. Чамайг битгий саад болоод бай гэж чамд хэлсэн шүү!

	Булангийн ширээний араас залуу эр босож эгдүүцэн:

	— Мария Викентьевна, та өөрөө буруутай. Өөрөө үг өдөж, яриа үүсгэчхээд, хөөж гаргахгүй. Энд чинь ажиллах боломж огт алга гэв.

	Тэр ширээнийхээ цаанаас гарч, Ваня руу хүрч ирээд эелдэг, болгоомжтойгоор мөрнөөс нь өргөж, хаалга руу харуулаад:

	— За, яв! гэв.

	Ваня хонгилд гарсан хойноо:

	гэсэн хаягийг дахин нэг уншив.

	Дараа нь эхний нь үсгүүдийг уншвал, яг л НХЭХГ гэж байлаа. Гэвч арван таван минутын өмнөхөөс илүү ойлгомжгүй санагдав.

	Гурван долоо хоногийн дараа шинэ аюул тохиолдов. Гутал цэвэрлэгчид дээр том цүнх барьсан залуу ирээд үнэмлэх бичгийг нь шалгаж эхлэв. Уг нь энэ сүйрэлд буруутан нь Спирька өөрөө байлаа. Учир нь Ваняг эгнээний дунд суулгасан бол Ваня арилж амжих байсан гэж дараа нь учир мэдэх хүмүүсээс сонссон ажээ. Ваня хамгийн захад сууж байсан болохоор цүнх барьсан хүн хүрч ирэнгүүт үнэмлэхийг нь шаарджээ. Ваня хариуд нь дуугүй гөлийв. 

	Шалгагч дуугүй байж байж:

	— Юмаа хурааж ав, тэгээд явна даа гэж тушаав.

	Яах билээ гэсэн шиг Спирька руу харвал цаадах нь гудамж сонирхож, сэтгэл нь ханасан байдалтай инээж, өөдгүй зан гаргаж байв.

	— Наад хайрцгаа ав! Юу гэж ийш тийш харна вэ?

	— Энэ чинь миний хайрцаг биш.

	— Чинийх биш юм бол хэний хайрцаг вэ?

	— Энэ Спирькийн юм.

	— Спирька гэнэ үү. Спирька гэж чи юу?

	— Би! Надад ямар хамаа байна вэ?

	Спирька үнэнээсээ гомдсон дүр үзүүлэн мөрөө хавчисхийнэ.

	— Хүүхдүүд ээ, энэ хэний хайрцаг вэ?

	Эхлээд дуугүй байснаа Гармидер тэвчсэнгүй:

	— Ваняг хөөдөх явдалгүй. Спирькийн хайрцаг, доторх юм нь ч бүгд түүнийх.

	— Чөтгөр авмар! Та нар юу гэж хоргоогоод байгаа юм бэ? Би чамд энэ хайрцгийг зарсан биз дээ? Юу гэж дуугүй байна вэ?

	— Чи хэзээ надад худалдсан юм бэ?

	Юрка эвлэрэнгүй байдлаар:

	— Спирька минь, боль, булзааруулахын хэрэггүй гэж илэн далангүй хэлэв. Энэ бүхний дараа цүнхтэй хүн бүх учрыг ойлгов бололтой, Спирька тийш эргэж:

	— Явъя гэж ганцхан үг хэлэв.

	Спирька чих дөжрөм хараал тавьж, гараа даллан Ванягийн чих рүү цохив. Гармидер туслахаар очсон боловч Спирька хайрцгаа хүчтэй гэгч нь өшиглөхөд гутлын тос, мөнгө нь цардмал замаар нэг тарав. Харин Спирька ажиг ч үгүй халаасандаа гараа хийчхээд гудамжаар арилж өгөв. Цүнх барьсан нөхөр хүч сэлбэх хүн эрж ийш тийш харсан боловч тус болох хүн алга.

	Сандарч мэгдсэн Ваняг "Зугт!" гэж Юрка шивнэв 

	Ваня ч «Алга болов». 

	Арван минутын дараа тэр бээр бургас ургасан бөглүү гудамжинд зогсож байлаа. Араас нь хөөж байгаа юм шиг түүнд санагдана. Гудамжны алс тийш харвал хэн ч алга харин нэг цагаан нохой гудамжаар хөндлөн гарч ирэв. Тэр нохой Ванягийн тийш сүрхий харахад Ваня байрнаасаа хөдлөв, цаадах нь ч сүүлээ хавчин зугтав. Өнөөдрийн хөлс, бүх юм нь хайрцагт хоцорсон болохоор Ваня дөнгөж хорин хоёр копейктой үлджээ.

	Дахиад л ганцаардал, өлсгөлөнгийн өдрүүд эхлэв. Хорин хоёр копейк нь хоёр өдөр гол зогоохоос хэтэрсэнгүй. Дараа нь бүр доройтов. Ядаж тэнгэр хүртэл Ваняг хавчиж, өглөө нартай байснаа, хоёр цаг гэхэд хар үүл хуралдаж орой тийшээ усан бороо асгаж, үер буув. Хотод энд тэндгүй хэдэн удаа цахилгаан хүчтэй бууж шөнө дүл болсон хойно зөөлөн бороо эхэлж үүрийн таван жин хүртэл үргэлжлэв. Энэ нь долоо хоног үргэлжлэв. Ваня анхны шөнө сүрлэн дэвсгэр дотроо усан хулгана болтлоо нэвт норжээ. Дараагийн шөнө нь бороо зогсох байх гэж горьдсон боловч дахиад нэвт норов. Гурав дахь шөнө нь сүрлэн нуруу руугаа явахаас айж, хотоор тэнэж, байшингийн орц, саравч доор бороо намдахыг хүлээнэ. Тэгсээр яваад төмөр замын буудал хүрчээ.

	Буудалд нам гүм. Хүлээх танхимыг дөнгөж сая цэвэрлэж дуусжээ. Зааг завсарт нь модны үртэс шигсэн шигтгэмэл шал, чийдэнгийн тод гэрэлд гялалзан, цөөн хэдхэн зорчигч том буйдангууд дээр зүүрмэглэнэ. Улаан цэргийн хоёр албан хаагч юм идэж суув. Тэд дундаа байсан зотон уутнаас идэх юм гаргана. Идэх юм нь амттай; шаргал ягаан загасан талх гаргаж таллахад, тэр нь хөвсөлзөнө. Буйдан дээр зургаан өндөг байв. Хоёр цэргийн нэг нь өндгийг өнхөрч унана гэж том өвдгөөрөө хаацайлна. Нөгөө нь сонины хуудсан дээр май загас хагалж цэвэрлэнэ. Тэгээд тэр хоёр загаснаас хуруугаараа чимхэн авч амтархан иднэ. 

	Ваня тэдэн рүү хэд алхахад, цэргийн хоёр түүн рүү хараад, нэг нь жуумалзан:

	— Чи өлссөн хүн байж таарах нь ээ? гэв.

	— Мөнгө... байхгүй.

	— Мөнгөгүй. Энэ чинь базаахгүй хэрэг. Өнчин хэрэг үү?

	— Үгүй... арай тийм биш.

	— Тэгвэл, наашаа бидэнтэй хамт суу.

	Ваня тэдний өөдөөс харж нөгөө нэг буйдан дээр суув. Түүнд хүрэлцэхүйц загасан талхны тал, хоёр хэсэг май загасны мах, бас нэг өндөг дөхүүлж өгөв. Улаан цэргийн нөхөд эдгээрийг түүний өмнө дуугүй тавиад, өөрсдөө ууттай юмнаасаа идэцгээх бөгөөд мөн л дуугүй, хааяа хамраараа дуугарна. 

	Төмөр замын хамгаалалтын цагдаа тэдэн рүү хүрч ирээд, хуруугаараа заан:

	— Энэ та нартай явж байгаа зорчигч уу?

	Хоёр цэргийн арай ахмад, боровтор нь:

	— Одоохондоо тийм ээ... хар л даа, хамт яваа улс байгаа биз дээ?

	Цагдаа үл итгэх харцаар Ванягийн идэж буй зүйлийг хяламхийгээд:

	— Яагаад ч юм бэ, нэг л үнэмшил багатай санагдана.

	— Зүгээр, таарна. Тохирох ч болно.

	Цагдаа ч холдож одов. Цэргийн нөхөд бие бие өөдөө ч харсангүй, юмаа идэцгээнэ. Юмаа идэж дуустал тэд Ваняд ганц ч үг хэлсэнгүй. Харин зотон уутныхаа амыг боож, идэх юмны үлдэгдэл, загасны үлдэгдлийг сонинд боож хогийн саванд хаясны дараа, залуу нь суниаж:

	— За, ингээд, оройн хоолоо идээд авав аа гэв.

	
15. Мөнгөн зоос

	Ваня эндээ, буудлын байшинд буйдан дээр суугаад унтаад өгчээ. Цагдаа түүнийг өглөө болтол сандаргасангүй учир нь эсрэг талын буйдан дээр улаан цэргийнхэн сууж байжээ. Гэвч өглөөгүүр түүнийг цагдаа сэрээхэд, цэргийн хүмүүс алга байв. Цагдаа Ваня өөд дуугүй харахад, яв гэж байна гэдгийг ухаарчээ.

	Тэр бээр гол гудамжаар гэлдэрч, ардын боловсролын хажуу дахь цардмал талбайд юу болж байгааг хармаар санагджээ. Түүнээс гадна НХЭХГ-т дахин очиж Майн нэгний колонийн тухай ярья гэж шийджээ. Ванягийн алхаа гишгээ намбатай боловч санаа сэтгэл дундуур: НХЭХГ-ийн хамгийн захын ширээний ард суудаг нөгөө эрэгтэй хүн миний зовж явааг даанч мэдэхгүй л байх даа гэж бодно.

	Алтан шаргал чимэгтэй тоорцог өмссөн Володя Бегунок дэлгүүрээс гарч ирэв. Ваня түүний гоё тоорцог, ханцуйдаа зүүсэн таних тэмдэг, эргэлдэх том хар нүдийг харж гөлрөөд зулзаган модыг хаацайлсан модон сараалжийн дэргэд хөшөө адил зогссоноо ч мэдсэнгүй.

	Володя Бегунок дохионы бүрээ тосолдог хайрцагтай тос гартаа барьжээ. Дэлгүүрийн хаалганы дэргэд зогсоод хайрцаг дээрх бичгийг анхааралтайяа харна. Дараа нь тосыг халаасандаа хийгээд гараа авахдаа буцах замдаа хэрэглэх аравтын зоосоо унагачхав. Тэр мөнгө өнхөрсөөр Ваня Гальченкогийн хөл дор унав. Ваня түргэн тонгойж мөнгийг авахад Бегунок түүнийг яах нь вэ? гэсэн байртай харна. Ваня тэр аравтын зоосыг нь авч өгөхөд Володя түүнийг аваад, жаахан санаа нь зовсон байдалтайгаар:

	— Энэ трамвайд өгөх мөнгө. Тэгэхгүй бол явган... Зургаан километр алхах болно.

	Ваня эелдгээр инээмсэглэнэ. Чухамдаа гэхэд Ваняд үүнээс ч яггүй хүнд ажил байгаа шүү дээ.

	— Зургаан километр? гэж асуув.

	— Тийшээ гэж Володя нэг тийш нь зааж: — Майн нэгний колони.

	Цочирдсон Ваня, Володя тийш эргэж:

	— Майн нэгний гэв үү?

	— Тийм ээ.

	— Өөрөө Майн нэгний тэндээс үү? Тийм үү?

	Ваня баярласандаа инээмсэглэнэ. Өндөр цол хэргэмдээ сэтгэл нь ханасан Володя бас инээмсэглэнэ.

	— Тийм, колонийн хүмүүжигч. Харахгүй юу? Майн нэгний формын хувцас шүү.

	Володяг тохойгоо өргөхөд, ханцуй дээр нь ромбо хэлбэрийн даавуун дээр алтлаг өнгөөр «1», дараа нь мөнгөлөг өнгөөр «Майн» гэж оёжээ.

	— Би яг тийшээ...

	— Чи өнчин юм уу?

	— Үгүй, яг өнчин ч биш. Гэхдээ тэнд очъё гэсэн чинь болж өгдөггүй. Хэн ч тийш нь явуулахгүй юм.

	Ваня их албархуу ярина. Тэд явган замын голд зогсож байсан болохоор хажуугаар өнгөрөгсөд шахцалдан түлхэлцэнэ. Володя энэ эвгүй байдлыг эхлэн ажаад, хөмсөг зангидан, Ванягийн гараас барьж хажуу тийш нь болгоод:

	— Би чамд ингэж хэлмээр байна... Манайд бригадын дарга нарын зөвлөл гэж нэг хатуу юм бий. Тэр дарга нар тун хэцүү! Орон байр чинь хаана байна? гээд л тэд шалгаана. Ямар учиртай юм бэ? Комонес гэдэг нэг комисс байдаг юм. Чи тийшээ оч гэв.

	— Би тэр комонест очсон. Бас НХЭХГ-т очсон. Очоогүй, яваагүй газар гэж байхгүй.

	— Тэгээд тэр эмэгтэй дургүйцээд байна уу?

	— «Тэр эмэгтэй» гэж хэн юм бэ?

	— Тэнд нэг эмэгтэй байгаа биз дээ, тэр авахгүй байна уу?

	— Тэр эмэгтэй авах дургүй. Бас хүн түлхэж гаргадаг эрэгтэй нөхөр бий. Нэгдүгээр зэргийн зөрчигчдийг авна. Чи хэрэг төвөг гаргадаг хүн үү? гэж асуусан.

	Володя гутлынхаа хоншоороор довжооны ирмэгийг тогшиж, харц нь доошлон инээмсэглэж:

	— Тэд, хэрэг зөрчилд өртсөн хүүхдийг л гэж ярьдаг. Энэ шал дэмий юм. Ойлгов уу? Ялгаагүй шүү дээ. Үүнийг буруу гэж манайхан ярьдаг юм.

	Володя агшин зуур бодлогошрон уйтгартай харцаар гудамж дагуулан харна. Энэ асуудал түүний эрх мэдлээс хэтэрсэн нь илэрхий. Хөмсөг зангидсан хэвээр байлаа. Эцэст нь толгойгоо ууртай хаялан, уруулаа хөдөлгөн:

	— За, ингэе, чөтгөр аваг. Чи бямба гарагт манайд хүрээд оч. Би бригадын даргадаа хэлээд, түүнээс гуйя. Манай бригадын дарга Алёша Зырянский гэж ёстой сайн хүн дээ! Чи колонийг олно биз? Хорошиловкоор дайраад явна шүү.

	— Олно оо.

	— Чи энэ арван копейкоор... загасан талх ав.

	Ваня аравтын зоосыг авлаа.

	— Трамвай... яах вэ? Явган явах уу?

	— Явган явна гэдэг ч гайгүй байлгүй! Тэгэхгүй шүү! Трамвайд сууна. Мөнгө төлөхгүй явна.

	— Билетгүй юу?

	— Тэгж явж болохгүй л дээ. Гэхдээ одоо яая гэх вэ! Би нэгээс нөгөө трамвайд дамжаад суучихна. Тэгэхээр мөнгө хураагч нь харахгүй.

	Ваня инээмсэглэнэ.

	Володя ярсхийтэл ёслоод, тэд салж явав. 

	Ваня бямба гараг хүртэл хэдэн өдөр үлдсэнийг тоолов. Харин Володя Бегунокод бригадын дарга жижүүр Воленко санаанд нь орж, колони уруугаа алхахгүй бол болохгүй гэдгийг тод ухаарав.

	
16. Их хотын догь чөтгөр

	Игорь Чернявин эмчид үзүүлж, усанд орж, үсээ засуулж бүх зүйлийг эрт дуусгав. Оёдлын газарт түүний биеийн хэмжээ авлаа.

	— Энэ бол ёслолын хувцасны хэмжээ авч байгаа юм гэж Воленко тайлбарлав.

	Агуулахад, Воленкогийн дэргэд, өвгөн нярав Игорьт «сургуулийн» костюм, ажлын хувцас, шаахай, дотуур богино өмд, тоорцог, бүс тавьж өгөв. Игорь халуун усны газар хувцсаа сольж өмсөв. Өөрийн юмнаас гарт нь жаал зугаа юм үлджээ. Воленко түүнийг хүнгүй клубт дагуулж ирээд:

	— Таван цаг хүртэл энд байж бай. Унтлагын өрөө рүү чамайг оруулж болохгүй, яагаад гэвэл наймдугаар бригадынхан өрөөндөө байхгүй, бүгдээрээ ажилтай. Хоолны цагаар тэдэнд чамтай зууралдах зав байхгүй.

	Игорь энэ бүх ёс горимт ажлыг ядралгүй давж, бригадын дарга жижүүр мэтийн хөндий байдалд түүний дургүй нь ч хүрсэнгүй, харин ч бага зэрэг сэргэв. Тийм ч учраас Воленкогийн захирамж түүнд эвгүй санагдаж, гайхан:

	— Би тэгээд энд сууж байх болж байна уу? Бас гарч болохгүй юу?

	— Яалаа гэж дээ гарч болно. Ганцхан хоёрдугаар давхар болон бусад байрууд руу чамайг оруулахгүй, учир нь чамайг бригаддаа аваагүй байгаа. Чи шинэ хүн. Чамайг хэн ч танихгүй.

	— Гэхдээ би чинь колонийн хувцастай шүү дээ.

	— Энэ чинь юу ч биш. Хоол болтол чи энд жаахан сууж бай. Хоолны дараа сургууль руу очно. Тэнд чамайг шалгаж гарна даа.

	Воленко яваад өгөв. Игорь ажлын хувцсаа буйдан дээр тавиад, «Чимээгүй» клубийн байдалтай танилцахаар шийдэв.

	«Чимээгүй» клуб гэдэг нь зураг чимэг бүхий том танхим байлаа. Ханыг нь дагуулан бригадын дарга нарын зөвлөлийн өрөөнийх шиг маш олон буйдан тавьжээ. Танхимын төгсгөлийн, нарийн хэсэгт буйдан тавиагүй байлаа. Тэнд хивсэн бүтээлэгтэй жижиг тавцан байна. Түүний дээрх гантиг тавиур дээр Сталины цээж баримал тавьж, тэр орчмын бүх ханыг Сталины амьдралыг харуулсан зургаар чимжээ. Игорь түүгээр удаан явж, тэдгээрийг сонирхон үзэв. Энэ танхимын бүх хөрөг, зургуудыг царсан жаазанд хийж, шиллэсэн нь үнэхээр гоё байсан учир түүнд ихэд таалагдав. Энэ клубийн шал нь зүймэл, өнөөдөр арчсан нь илэрхий байлаа. Зарим газар буйдангийн дэргэд найман талт жижиг ширээнүүд, эргэн тойронд нь хагас зөөлөн сандал тавьжээ.

	Нөгөө талын урт хананд эгнүүлэн өлгөсөн жижиг хэмжээний олон хөрөг зураг байхыг Игорь харав. Энд хөгшин, залуу хүмүүс бас бүр жаалуудын хөрөг хүртэл байв. Игорь тэдний дундаас Воленкогийн зургийг амархан танив. Бусад нь урьд өмнө нь харж үзээгүй хүмүүс байв.

	Энэ бүхнийг харж явсаар Игорь том толины тэнд хүрч ирлээ. Тэр бээр халуун усанд орж байхдаа Воленкогийн «сургуулийн» гээд байсан костюмыг өмссөн боловч Игорь өөрийгөө энэ хувцастайгаар толинд хараагүй ажээ. Одоо цэмбэн өмд дээр хар хөх өнгийн сүрхий бөх материалаар хийсэн цамцыг өмдний дотуур чихэж өмсөөд, нарийн хар тэлээгээр дарсан, товчгүй задгай захны цаанаас хүзүү нь ил гарсан ягаан царайтай залуу өөдөөс нь харж байлаа. Энэ бүхэн нь Игорьт их таалагджээ. Дотуур цамц нь захгүй болохоор цагаан захыг гадуур тавих аргагүй нь нэн харамсалтай. Бас тэгээд үсийг нь машинаар хэт танаж Игорийн угийн шовон толгойг бага зэрэг тэнэгдүү амьтан шиг харагдуулж байгаа нь ч таагүй. Гэвч колонийн хүмүүжигч олон хүүхэд халимагтай, Воленко ч халимагтай байсныг харсан болохоор эндхийнхэн ийм үстэй байж болдог юм шиг.

	Игорь өөрийнхөө нүүр царайг тийм ч муухай биш гэж боддог байжээ. Ялангуяа, гялалзах нүд, ёжтой инээмсэглэл зэрэг нь өөрт нь таалагдана. Түүний ийм байдал одоо хэвээр үлдсэн боловч нүүр царайд нь өөрчлөгдсөн юм бас байх шиг. Арай буурьтай бол оо юу, эсвэл гайхсанаас болоод ийм харагдаа юу? гэдгийг Игорь шүүн тунгааж чадсангүй. Гэхдээ үүнд ямар нэг шинэ юм байлаа.

	Игорь буйдан дээр суугаад бодлогоширно. Майн нэгний нэрэмжит энэ колонид амьдрах хэрэгтэй болсон нь тодорхой байв. Хэр зэрэг удаан? Нэг жил, хоёр, гурван жил? Одоохондоо эндээс оргоод явчихмаар санагдахгүй байлаа... Тэр бээр бүтэн хоёр жилийг «эрх чөлөөтэй» өнгөрөөжээ. Мөнгө төвөггүй олдоно. Сайн танилууд ч их тааралдана. Гэхдээ энэ бүхэнд баярлаад байх юм бага ажээ. Кино, зөөлөн чихэр, хиам энэ бүхнийг тэр шохоорхохоо больжээ. Гагцхүү толгой хоргодох газаргүй нь түүнийг бүр залхаажээ. Галт тэрэгний буудал, сүрлэн бухал, хонгил хөндий, хулгайч нарын үүр алинд ч хоноглох нь дур гутам зүйл байлаа. Авхаалж аз хоёроор олсон хэдэн мөнгөөрөө хэчнээн сайхан костюм авлаа ч гэсэн хэд хоноод тамтаггүй юм болно.

	Харахад эвгүй. Түүний ижил «чөлөөт» хүмүүсийн дийлэнх олонх нь тийм үрчгэр уранхай хувцастай хөшилдөнө. Энэ нь америк кинонд гардаг, ухаалаг амьдралын азтай, гоё ганган хулгайч нарыг огт санагдуулахгүй тийм эвгүй зүйл байв. Энэхүү гялалзуур авьяас, золбоо самбаа, зориг зүрх, мөн тийм гоё ганган эрэлхэг зоригтой дагуул туршуултай халз үзэлцэж байгаа зэрэг нь Игорьт урьд нь таалагддаг байжээ. Яагаад ч юм бэ, Игорийн амьдралд тийм юм таарсангүй ажээ. Игорь санасандаа хүртэл сайн суйлж чадах боловч ямар ч туршуул түүнтэй халз тулгарч байсан удаагүй. Өвч зэвсэглэсэн харуул, шинель өмссөн цагдаа ганцаараа буудлаас юм уу, хоноглох газраас нь Нью-Йоркийн чөтгөрүүдийг бөөн бөөнөөр нь барина. Дараа нь Полина Ивановнатай ярилцаж, угтаа ямар ч гэмгүй атлаа, учир нь үл ойлгогдох ямааг барих хэрэг гарна. Иймэрхүү амьдралд сэтгэл татах чанар нэг ч байсангүй. Энд автомашинаар хөөх адал явдал, захиа гэрээс, нууц бичиг зурвас, ов мэх, баг өмссөн хүн рүү буу тулгасан цайвар үстэй хүн тааралддаггүй байлаа. Энэ бүхэнд америк маягийн санаархлаас өөр юу ч байсангүй. Иймээс Игорь энэ адал явдалт ертөнцөд дахин эргэж очихыг хүссэнгүй.

	Харин энд, колонид юу болдог бол? Амьдрал яаж эргэх юм бол? Түүнд ажлын хувцас өгсөн хойно заавал ажилла гэж шахна. Ариун цагаан хөдөлмөрөөс цааргалах юм алга. Гэхдээ өөрөө хэзээ ч юу ч хийж үзээгүй учраас ажиллах дургүй байлаа. Эндхийнхэн "бид ажил хийдэг!" гэж бахархдаг байх даа. Гэхдээ нэгд нь таалагдаж байгаа зүйл нөгөө хүнд таашаагддаггүй тул учрыг нь олох хэрэгтэй. Тэгж таалдаггүйн нэг нь Игорь байж. Яах вэ, үзээд алдаж болох юм. Ядаж нэг токарьчин ч болох юм уу? Юмыг яаж мэдэх вэ. Нөгөө талаар түүнийг бас сургуульд сур гэж шаардана. Эндхийн эрхлэгч Захаров бас дүнхүү эд. Игорь боловсролыг эсэргүүцдэггүй, ялангуяа дээд боловсрол чухал. Гэвч урьд нь сурах ажил түүнд залхуутай байжээ. Буянт багш нарын үглээ яриа, өөч зан, амны нь салиа арилаагүй, эх захгүй шуугилдсан бөөн жаалууд энэ бүхэн таалагддаггүй байсан гэхчлэн бодогдоно.

	Игорь удаан бодсон боловч ямар ч шийдвэр гаргаж чадсангүй. Бүх юм таавар хэвээр үлдэв. Хамгийн сэтгэл зовох зүйл бол ганцхан, эхийн тухай бодол байлаа. Газрын хол, усны урт, гарах зөрчилд боогдон энэ аймшигтай асуудлыг тэр бээр хавьд хөндөж үзсэнгүй. Эхийн тухай асуудал бол алс хэтийн тухай асуудал юм уу, чөтгөр бүү мэд. Гэхдээ хүү нь ёслолын хувцастайгаа хүрч очоод, босго давмагц годхийтэл ёсолбол эх маань баярлах байх даа. Ингэвэл гоё доо. Тэгээд буйдан дээр байгаа ажлын хувцас руу харцаа шилжүүлэв. 

	Энэ хувцаснаас учир үл ойлгогдох уйтгартай, нарийн төвөгтэй ирээдүй ханхлах мэт.

	Аюул осол дүүрэн, хурц ширүүн атлаа, гялалзуур, сэтгэлд хоногшсон өдрүүд хэчнээн байлаа! Байсаан. Гэтэл өнөөдөр юу болж байна вэ? Тэр өөрөө энэ гоё торонд сууж, гартаа винтов барьсан нусгай Петька Кравчук манаж байдаг. Мөн ч сүрхий Нью-Йоркийн цэнхэр аварга аа! Энэ аварга загасыг өнөөдөр жирийн нэг харандаа үзүүрлэдэг тонгоргоор бодийг нь хөтөлнө дөө.

	Түүнийг хоолонд ор гэж хэлэхээр ирсэн бригадын дарга жижүүр Воленког Игорь их л баргар, бодолдоо дарагдсан байдлаар угтав.

	
17. Тааламжтай яриа

	Хоолны дараа Игорь Чернявин сургууль дээр очив. Түүнийг өвгөн багш хүлээн авчээ. Эсвэл түүнийг энд өөрөөр нэрлэдэг ч байж мэднэ.

	Багш нарын контор нь том цонхтой, цэлгэр сайхан өрөө байлаа. Цонхонд нүсэр хөшиг унжуулж, шалан дээр хивс дэвсжээ. Өвгөн багш түүнтэй ярилцахаар том буйдан, хоёр зөөлөн сандал, жижигхэн ширээ бүхий буланг сонгон авчээ.

	Тэр багш Игорьт таалагджээ. Тэр гадуур цамцныхаа бүх товчийг товчилсон, дотуур цамцны нь зах маш цэвэрхэн, сахлаа нямбай хусаж, буурал сахлаа их л чадмаг, жаахан маяг оруулан мушгисан нь америкийн кинонд гардаг профессорыг Игорьт санагдуулна. Түүний үг ярианы аялга эвлэг байдал илүү таалагджээ. 

	Тэр бээр:

	— Та, Игорь Чернявин уу? Би таныг хүлээж байна. Суугтун гэж хэлээд гараараа сандлын түшлэгээс барьж хөдөлгөөд Игорийг тэнд суунгуут буйдан дээр зэрэгцэн суугаад жаахан бөхийж:

	— Намайг Николай Иванович гэдэг. Хоёулаа нэг зүйлийг тодруулмаар байна. Өөрийг чинь долоодугаар анги төгссөн гэж Алексей Степанович надад ярьсан. Гэхдээ энэ нь нэлээд дээр үед юм байлгүй: амьдралын зарим байдлаас болоод цаашид үргэлжлэн сураагүй биз дээ? гээд асуух мэт харцаар Игорийг ширтэв.

	Игорь зөөлөн сандалд суугаад, өвдөг дээрээ гараа тавьж анхааралтайяа сонсоно.

	— Тийм ээ, би хоёр жил ном барьсангүй.

	— Нөхөр Чернявин, та сайн сурдаг байсан уу?

	— Заримдаа сайн, заримдаа базаахгүй л сурдаг байлаа.

	— Үүнд гаднын янз бүрийн шалтгаан нөлөөлсөн байх гэж би бодож байна. Авьяас дутаагүй биз дээ?

	— Тийм ээ, надад авьяас байдаг юм шиг санагддаг.

	— Би өөрөөр чинь жаал зугаа юм бичүүлбэл дургүйцэхгүй биз? Өөрийн чинь бичиг үсгийн чадварыг мэдэх нь чухал байна. За, энэ цаас, үзэг, бэх байна. Чамаар юу бичүүлье дээ? Та чинь Ленинградын хүн байх аа? Тэгэхлээр Ленинградын гудамж, гүүр, парк гээд юу юу нь өөрт чинь илүү таалагддаг талаар товчхон, маш товчхон бичнэ уу. Чадах уу?

	— Оролдоод үзье.

	— За, тэгж үз. Би өөрийнхөө юмыг хийж байя гээд Николай Иванович инээмсэглэн, толгойгоо үл мэдэг дохин, тасалгааны гол дундах том ширээний ард очиж суув. 

	Игорьт энэ сэдэв таалагджээ. Үнэхээр Ленинградын талаар дурсан санах юм их байлаа. Игорь төрөлх хотынхоо тухай үе үе бодож, уйтгарладаг ажээ. Тэнд эх нь... байдаг. Ер нь Ленинград бол түүний сонирхолд хамгийн илүү таарсан, гоё хот.

	Хагас цагийн дараа Игорь нэг хуудас бичсэн зүйлээ Николай Ивановичид өгөв. Цаадах нь нүдний том хар шилээ авч, уруулаа төмбийлгөн Игорийн бүтээлийг уншиж гарав. Нэг уншчихаад инээмсэглэнэ. Хоёр дахь удаагаа уншсаны дараа:

	— Маш сайн. Тун сонирхолтой, бичигтэй хүн шиг бичсэн байна. Ганц ялимгүй алдаа байна. Колонна гэдэг үг чинь хоёр н-тэй бичигддэг.

	— Тэгдэг гэж үү?

	— Тийм, хоёр, тэгэхдээ энэ тухай чи долоодугаар ангид мэдээгүй байж болох. Математикт хэр зэрэг вэ дээ?

	Игорийн царай улайж, юу ч дуугарсангүй. Николай Иванович мөн тийм эелдгээр бутархайг бутархайд хуваа гэв. Игорь бүтэн минутын турш бичсэн тоо руу харсан хэдий ч харандаа руу гар нь явсангүй.

	Николай Иванович ширээнийхээ тэндээс, мөрөн дээгүүрээ Игорь тийш харна.

	— Юу болсон? Мартчихаж уу?

	— Мартжээ. Үнэхээр мартдаг байна шүү, бодоод үз дээ.

	Игорь сандлаасаа өндийв. Тэр ч бас эелдэгхэн загнахаа чадна.

	— Таныг би зовоохоо больё доо, Николай Иванович аа. Бичих юмыг бол чадна. Бусдыг нь мартжээ. Алгебр, биологи, түүх, улс төрийн талыг бүгдийг мартаж. Миний сурдаг оройтсон... байх гэж бодож байна.

	Николай Иванович халаасаа тэмтэрснээ ширээн дээр байсан шилээ авч хийгээд Игорь луу гайхсан байдлаар харж:

	— Нөхөр Чернявин, та ямар хачин ярьдаг хүн бэ? Ингэж ярьж яаж болох вэ? Энд чинь хэт цэцэрхээд байх ямар хэрэг байна! Мартах гэж хэнд ч байдаг. Сэргээж болно. Юу гэж босон харайгаад байгаа юм бэ. Суу.

	Тэр ингэж хэлээд Игорийг дахин зөөлөн сандалд суулгаад, сандал дөхүүлж, өөрөө халз өөдөөс нь харж суугаад, өвдгөө илэн, гялалзах цонх өөд жишүү харж өгүүлрүүн:

	— Би чамд ийм программаар хичээллэ гэмээр байна. Хичээлийн жил дуусаж байна. Одоо чамайг ангид оруулж суулгах хэрэг алга. Бид өөрөөр үзнэ. Дараа жил чамайг шууд наймдугаар ангид хуваарилна. Харин зун жаахан хичээллэх хэрэгтэй гэж би зөвлөмөөр байна. Өөрөө муугүй авьяастай юм байна, сурах хэрэгтэй, зөвшөөрч байна уу?

	— Би зөвшөөрч болох байна... Тэр ч байтугай танд би баярлаж байна. Ойлгож байна уу? Гэсэн ч намар болтол би эндээ байх болов уу даа. Надад энэ колони таалагдахгүй байж магадгүй.

	— Юу гэсэн үг вэ... Колониос явах гэж үү?

	— Тийм ээ.

	Николай Иванович нүдний шилнийхээ дээгүүр харж:

	— Та хаашаа явах юм бэ?

	— Хаашаа явахаа харж байж болно.

	— Манайхаас оргоод явж байсан тийм явдал огт байхгүй. Харин маанаг юм уу, яадгаа алдталаа эвдэрсэн этгээд л эндээс явах байх. Нөхөр Чернявин, та эндээс явахгүй байх гэж би итгэж байна.

	Эргүүлэн имэрсэн буурал сахал нь ягаан хацраа дагаж намираад, энэ өвгөн ёстой гоё харагдана. Тэр ярьж байхдаа нүдэнд нь оч гялалзах мэт, заримдаа яг тохирох үгээ олж ядан зогсосхийх үедээ хажуу тийш харцаа шилжүүлнэ. Тэр ерийн нэг бурах биш, бодож, сэтгэх, энэ бүхэндээ үүртэхгүй тун аялаг ярина. Гол нь тэр боловсролын ач холбогдлын тухай, холбоот улсад залуусын өмнө ямар сайхан ирээдүй байгаа тухай, энэ замаар замнахад ямар давуу талтай болох, сурах явцдаа хувь хүн хэрхэн өсөн дэвждэг талаар ярьж байлаа. Тэр энэ үед өөр хэний ч тухай биш, чухам Игорь Чернявины тухай бодож байлаа. Тэр бээр Игорь Чернявиныг хүндэтгэж, энэ хүндэтгэлээ илэрхий хэлж байв. Чухам иймээс Игорь түүнтэй ярьж байсан зүйлээ ёс төдий дуусгахыг бодсонгүй, түүнд мөн тийм чин сэтгэл, анхааралтай хандмаар санагдана. 

	Тэгээд Игорь:

	— Николай Иванович! Би ажил хийж дадаагүй хүн. Хэзээ ч ажиллаж явсангүй.

	Николай Иванович тайвнаар инээмсэглэн:

	— Тийм байж болно. Одоохондоо бага балчир байна, амьдралын дадал чинь ч бас бага байна.

	— Дадлагажихгүй бол яах вэ?

	Николай Иванович элгэн дээрээ хуруунуудаа зөрүүлж тавиад сэтгэлээсээ инээмсэглэн:

	— Яагаад? Энэ чинь аятайхан дадал шүү.

	— Аятайхан гэж үү?

	— Тэгэлгүй яах вэ? Маш аятайхан. Би дөчин жил ажиллаж байна. Гэвч одоо хүртэл ажлаас уйдаагүй л байна.

	— Та ч яах вэ, багш хүн шүү дээ?

	— Тийм ээ! Хэрэв өөрөө багш болмоор байгаа бол сайн хэрэг. Гэвч олон хүн багшийн хөдөлмөрийг дутуу үнэлдэг. Энэ бол өрөөсгөл үзэл. Аливаа хөдөлмөр нь эрхэм хүндтэй. Үүнийг өөрөө үзэх болно.

	— Оролдоод үзье гээд Игорь дахин өндийв.

	— Тэг, тэг. Өөрт чинь туслах хүн олдоно. Манай хүүхдүүд сайн шүү.

	— Николай Иванович, баярлалаа.

	— Ингэхэд бэлтгэлдээ хэзээ орох вэ?

	— Зургаадугаар сарын нэгнээс үү?

	— Тэгье, би өөрийг чинь бүртгээд авъя.

	Игорь, Николай Ивановичид мэхэсхийхэд, цаадах нь талархсан байдлаар хариулав. Володя Бегунок энд байсангүй. Иймд хүмүүжилтэй хоёр хүний ерийн эелдэг зангийн талаар хэл амаа билүүдээд байх хүнгүй байлаа.

	Игорь хашаагаар явж байхдаа яая даа гэсэн шиг эргэн тойрныг харна.

	Дургүйг нь хүргэх, уурлуулах юм уу, эсэргүүцмээр ядаж нэг даапаалаад авмаар юмтай таарах сан гэсэн хүсэл түүнд тун их төржээ. Өглөөнөөс хойш өөрийгөө бөөцийлөхөөс өөр ажилгүй, гэтэл өөдөөс нь ямар нэгэн үл ойлгогдох атлаа, их итгэлтэй, эелдэг хүч сөрж зогсоод байдаг. Ингэж арай ч болохгүй байх аа. Таван цагт түүнийг бригад нь хүлээж авна гэж байгаа. Тэр бригад гэдэг нь мөн л ийм айван тайвнаар түүнтэй үзэлцэх юм болов уу?

	
18. Заримд нь тааламжгүй яриа

	Таван цагт Воленко тун эелдэг зөөлөн хүнд байдаг маш сайхан сэтгэлтэй болов уу гэмээр царайтай өндөр том биетэй залууг дагуулж клубт хүрч ирэв.

	— Нөхөр Чернявин! Энэ танай бригадын дарга Нестеренко гэж танилцуулав.

	Воленко одоо л жаахан этгээддүү хөдөлж, үгээ шоглонгуй аясаар чимнэ. Тэр ёжтой харцаар ширэв татан зааж:

	— Үсээ авхуулсан, усанд орсон, цэвэр цэмцгэр, бүрэн хувцасласан үүнийг бүх юм зүй ёсоор нь шилжүүлж өгье. Ажлын хувцас нь энэ байна. Ёслолын хувцсыг нь захиалсан. Хүлээж авна уу?

	Чернявинтай орооцолдсоор залхаж гүйцсэн Воленко шинэ хүнийг бригадын даргад хүлээлгэж өгөөд, сая нэг амарч байтаа нь илхэн. Бригадын дарга ч түүний байдлыг ойлгож мөн л шоглонгуй маягаар жижүүрийн өмнө бөхөсхийж:

	— Нөхөр жижүүр танд гүнээ талархаж байна. Дараагийн удаа би танд мөн л энэ маягаар нэг хүн бэлтгээд өгнө өө.

	Воленко ёсолчхоод холдон одов.

	Ёсорхуу мөртөө нөхөрсөг энэ байдал нь Игорьт их л халуун дотно санагдах ажээ. Воленко Нестеренко хоёр хоорондоо маш сайн эвсэг гэдэгт эргэлзэх юм алга. Одоогийн энэ тохуу бас бага зэрэг ёсорхуу байдал үүнийг бас нотлох мэт. Тэр үед Нестеренко тийм ч зөөлөн гэж харагдахааргүй байв. Тэр намуухан баргил аятайхан дуутай, энэ хоолойныхоо өнгө аясаар нөлөөлж чаддаг байв. Түүний харьцаанд украин нутгийн алгуур шоглол илхэн. Гэвч Игорь Воленкод байсан тэр аяс Нестеренкод ч мөн ажжээ.

	Воленког дөнгөж явмагц, Нестеренко өнөөх тоглоом тохуугаа орхиж:

	— Чамайг наймдугаар бригадад хуваарилж дээ. Бригад одоо цуглараад байгаа... явъя.

	Тэгээд хаалга руу чиглэхэд, Игорь түүнийг зогсоон:

	— Нөхөр бригадын дарга аа!

	— Юу болоов?

	Игорь ажлын хувцсаа авч, хашаанд явж байсан шигээ арга ядан цонх өөд харж, тэсэж чадсангүй жуумалзан:

	— Нөхөр бригадын дарга аа, та сурдаг уу?

	— Сургуульд уу?

	— Тийм, сургуульд сурдаг уу?

	— Нэг гэвэл, аравдугаар ангид сурдаг. Хоёрт, намайг битгий та гэж, нөхөр бригадын дарга гэж өргөмжлөөд бай. Энд тэгэх хэрэггүй. Намайг Вася гэдэг. 

	— Тийм гэж үү? Воленког дандаа нөхөр бригадын дарга, жижүүр гэдэг байсныг би сонссон.

	— Энэ бол өөр зүйл. Бригадын дарга жижүүр гэдэг чинь манайд их том мэдэлтэй хүн. Тэр өдрөө хариуцдаг. Ханцуйндаа тэмдэгтэй байгаа цагт түүнтэй ёслохгүйгээр ярилцаж болохгүй.

	— Энэ ямар хэрэгтэй юм бэ?

	— Түүний ямар их ажилтай байгааг чи ажигласан биз дээ? Чамтай өнөөдөр хэчнээн холхив доо. Хэрэв тэр, хүн бүртэй зууралдаад байвал ажил нь амжихгүй. Түүнээс гадна... жижүүр хүнтэй маргах юм юу гарах вэ?

	— Тэгвэл өөртэй чинь маргаж болох уу?

	Нестеренко мөрөө хавчисхийн:

	— Надтай юу, бололгүй яах вэ. Тэгэхдээ бид маргадаггүй. Ингэж байх нь сонин биш.

	— Өөрт чинь ёслохын хэрэггүй юу?

	— Заримдаа хэрэгтэй. Дараа мэдэж аваарай. Одоо явъя, бригад хүлээж байгаа.

	Тэд харуулын дэргэдүүр (одоо өөр хүүхэд байв) өнгөрч, цэцгүүдийн хоорондуур шатаар өгсөв. Хоёрдугаар давхарт мөн тийм гэрэлтэй бөгөөд шигтгэмэл биш, харин зүймэл царсан шалтай, клуб шиг гялалзсан газар байв. Тэд

	гэсэн хаяг хадсан хаалганы дэргэд очив.

	Нестеренко хаалганы бариулаас атгаснаа түүнийг нээхээс өмнө:

	— Манайх найм, найман хүнтэй унтлагын өрөө хоёртой. Нөгөө өрөө нь зэргэлдээ байдаг юм гэж тайлбарлав.

	Унтлагын өрөө нь том саруул байлаа. Ягаан шар өнгийн сайн чанарын найман сайхан ор байна. Ор бүрийг интоорын өнгөтэй бүтээлгээр бүтээжээ. Эмх цэгц гэж дээд зэргийн, орон дээр суусан байтугай, дэргэд нь зогссон хүнгүй. Арав гаруй жаал том ширээ тойрон бөөгнөрчээ. Ханын дэргэд мөн түрүүчийн клубт байсан шиг урт буйдан байхыг Игорь ажив. Колонид ийм буйдангуудыг зүгээр гэж үздэг бололтой.

	Нестеренко Игорь хоёрыг ороход бүгд эргэж харцгаав. Нестеренко хаалганы дэргэд зогсоод сүрхий албархуу атлаа жаахан алиалах ая өнгөөр:

	— Шинэ нөхрийг хүлээн авцгаана уу. Танилцацгаа: Игорь Чернявин. 

	Бүгд сандалдаа холхисон боловч боссонгүй, харин бүр шахаж суугаад орж ирсэн хоёрт суудал гаргаж өгөв. Нестеренко нэг сандалд суугаад нөгөө гараараа зааж Игорийг 

	— Суу! гэж урив.

	Гэнэт нам гүм болж, одоо юу болох бол гэсэн шиг бүгд хүлээн дуугүй сууна. 

	Нестеренко нүдээ гялалзуулан:

	— Манайд шинэ хүн ирэхэд бригад бүгдээрээ цугларч, бригадын дарга нь танилцуулдаг заншилтай. Таван жил гаруйн өмнөөс колонид ийм журамтай болсон юм. Ингэхдээ бригадын дарга нөхдийнхөө тухай үнэн зөвөөр танилцуулах учиртай, худал хэлж болохгүй. Чернявин чи бригадын дарга болохоороо мөн л ингэх ёстой. За харж байгаа биз дээ? Ямар ч өршөөл байхгүй гэдгийг мэдээд эд маань над руу хараад байна.

	Нестеренко ингэж ярихдаа, яаралгүй, тайван үгээ сунжруулан ярьж байв. 

	Тэгтэл,

	— Эхэл л дээ, Василь, битгий биднийг зовоогоод бай л даа! гэж энэ бригадын хамгийн бага нь болох арван дөрөв орчим насны онц сурлагатан болов уу гэмээр ухаалаг, цэвэрхэн царайтай жаал хүү хэлэв.

	— Тэвчээргүй Рогов, өөрийг нь муу хэлнэ гэж мэдэж.

	— Муулж л бай. Харин түргэхэн шиг.

	— Бас манайд чинь хэн ч маргах, гомдох ёсгүй тийм заншил байдаг. Бригадын дарга ямар л үг хэлнэ — гүйцэх нь тэр. Шинэ хүн, жишээ нь, Чернявин чи энэнд нэг их гайхсаны хэрэггүй. Харин үнэнийг яаж ярьж, хэрхэн сонсох вэ гэдэгт суралцах ёстой, ойлгов уу?

	Игорь Чернявиний өнөөх хурц ухаантай, шог байдал нь ор мөргүй алга болж, дэмий л амаа ангайж сууна.

	Нестеренко яриагаа эхлэв. Арван найм өнгөрсөн баймаар нэлээд биерхүү залуу руу тэр бээр заана. Цаадах нь яаж ч хагалаад нэмэргүй ширүүн үстэй, жижигхэн духтай, хайхрамжгүй царай, дарвагар уруултай бөгөөд нэлээд дайчин, түргэн хөдөлгөөнтэй бололтой залуу байв.

	— Энэ бол Миша Гонтарь. Засварын слесарь, сайн слесарь. Харин сургуульд сурах дургүй. Тавдугаар анги хүртэл яваад, одоо өөрийгөө том эрдэмтэн болсон гэж боддог тэнэг зан гаргаад байгаа хүн. Хүчээр шахахад хүрэх юм. Шулуухан хэлэхэд нөхрийн хувьд тун сайн хүн. Бүгдээрээ ийм байдаг сан болов уу, харин засаршгүй заваан, салан задгай хүн дээ. Чи энэ талаар энэ хүнээс сайн юм сурахгүй, хөдлөх бүрдээ эсвэл нэг юм эвдэнэ, эсвэл тарааж хаячхаад мартаад яваад өгнө. Энэ нөхөр өдөр бүр сахлаа хусах ёстой байтал гурван өдөр сахалдаа хутга хүргэсэнгүй. Гэтэл хүүхдийн колонид амьдарч байдаг. Энэ нөхрөөс болоод манай бригад ариун цэврээр олигтой нэр дуулахгүй байгаа юм. Уг нь манай бригад бол сайн бригад. Өглөө ажлын хувцастайгаа цехдээ мунгинаж байгаад тэр чигээрээ гуанз орно. Мэдээж ариун цэврийн комиссын жижүүр бөөн үймээн болгож, бригад руу агсарна. Хэрэв Миша бригаддаа жижүүрлэж байх юм бол жаахан хүүхэд шиг хойноос нь заавал нэг дагуул тавихгүй бол болдоггүй. Бас нэг дутагдал бий: жагсах дургүй, хөлөө олно гэж ер байхгүй, бас ёслолын костюм нь модонд өлгөчихсөн юм шиг байдаг. Уг нь энэ бүхэн тун ялимгүй зүйл, гэтэл тэр дутагдлаа засаж дөнгөхгүй байгаа нь бидэнд харамсалтай. Слесарийн хувьд ч, нөхрийн хувьд ч тун сайн хүн. Сайхан сэтгэлтэй, ажилд дуртай, жинхэнэ тэргүүний хүн болоход тун бага зүйл үлдээд байгаа юм. Энэ маань жолооч болох хүсэлтэй, гэтэл жолооч хүн боловсролтой байх ёстой. Одоо бас нэг шинэ гай тотгор таараад байгаа: дурлачихсан. Бригадаараа туслаад, хэлээд байхад үсээ янзалчхаж чадахгүй байгаа хүн чинь дурлаж яаж болох вэ.

	Нестеренко энэ бүхнийг тун үндэслэлтэй хурц тодоор нөхөд рүүгээ харан ярина. Нөхөд нь Миша руу харна. Мишагийн энэхүү тодорхойлолтыг нөхөд нь ч, өөрөө ч зөвшөөрч байгаа нь илэрхий. Дурласан гэдгийг хүртэл тэр эсэргүүцсэнгүй.

	— Одоо Петр Акулинийг аваад үзье.

	Петр Акулин инээмсэглэсэнгүй. Хөндөлдөн суусан хэвээр. Хөдөөгийн хүүхэд шиг улаан хацартай, туранхай, жирийн царайтай энэ залуу ер нь инээдэггүй хүн юм уу гэмээр сэтгэгдэл төрүүлнэ.

	— Акулин бол манай колонийн хамгийн сайн токарьчин, наймдугаар ангийн хамгийн сайн сурлагатан. Нямбай, сахилга батыг сайн сахидаг, тэргүүний комсомолч хүн дээ. Ирээдүйдээ нисэгч болно. Энэ бол ойлгомжтой. Манайхан бүгд нэг нэг сагстай. Акулинд ч бас бий. Түүнийг цоожилдог хүн байхгүй. Колонид тийм заншил тогтоогүй. Гэтэл Акулин гурван өдрийн өмнө түүндээ цоож зүүчхэж, муухай юм. Чи хулгайчаас айгаа юу, эсвэл их нууц юм хадгалах гэж зэхээд байгаа юм уу, хэн мэдэх вэ? Ямар ч байсан колонид цоож дэлгэрүүлж болохгүй. Үйлдвэр дээр бол өөр хэрэг. Тэнд чинь улсын эд хөрөнгө ёс журмын дагуу цоож түгжээтэй байх ёстой. Найз нөхдийнхөө дунд байгаа юм чинь цоожоор яах вэ?

	Акулин зэргэлдээ сандлын түшлэгийг нэг гараараа түшин Нестеренко руу эргэж харалгүй, эв дүйгүйхэн, аяархнаар:

	— Би нөхдөөсөө болгоомжилж цоож зүүгээгүй юм.

	— Бид мэдэж байна. Манайд нэг сул ор бий. Шинэ хүн ирүүлнэ. Тэр чиний сагсыг ухчихна гэж бод оо биз. Цоожтой байвал мэдээж ухна шүү дээ. Шинэ хүн ирвэл хулгай хийнэ гэж бодож яаж болох юм бэ. Тухайн хүний амьдрал урьд ямар байсан нь бага хэрэг! Чернявин шинэ хүн, бидэнтэй сууж байна. Энэ хүн нөхдийнхөө сагсыг төнхөөд байхгүй гэдэг нь харваас илэрхий.

	Акулин сандлын түшлэгээс гараа уцаарлангуй аваад:

	— Аваад хаячихна аа гэж сөөнгө хоолойгоор хэлэв.

	Амьсгаа даран сонсож байсан бригадынхан нь бүгдээрээ санаа алдах шиг. Үнэндээ санаа алдсан биш, зүгээр л хүн бүр дор дороо хөдөлсөн юм байжээ.

	— Цааш нь: Александр Остапчин. Майн нэгний нэрэмжит колонийн наймдугаар бригадын даргын туслах. 

	Бригадын дарга нь Остапчины албан тушаалыг ингэж албархуу сүржин хэлснээс үзвэл түүнийг бригадынхан нь их хайрлан хүндэтгэдэг, бас бага зэрэг доогтой ханддаг юм байна гэсэн дүгнэлт хийж болохоор байв. Александр Остапчин өөрөө ч гэсэн нэрээ сонсмогц нүдээ ирмээд бригадын дарга руу эргэн харж эрүүгээ тулж суув. Остапчин бол том сайхан алаг нүдтэй, үл ялих мааз, сэргэлэн байдлын залуу ажээ.

	— Хүний хувьд өөлөх юм байхгүй — сайн токарьчин, аравдугаар ангид сурдаг, бригадын даргын туслах гэх мэт. Сайн хүн л дээ. Гэм нь баахан чалчаа. Чалчиж л байвал өөр түүнд юу ч хэрэггүй. Ажил төрлөө ярьдаг бол ч яах вэ. Шал дэмий юм ярина, ярихаараа зогсоно гэж байхгүй. Өөрийгөө жолоодож чаддаггүй хүн дээ. Ядаж хэнтэй юу ярих аа ч бодохгүй шүү. Түүнд хүний өөрийн гэх юм байхгүй, тэгээд бас заавал болохгүй талаас нь цуурна. Бригадаараа хориод дийлэхгүй байгаа юм. Прокурор болох санаатай юм гэсэн. Өөрийгөө хянаж чаддаггүй прокурор гэж байж болох уу даа? Прокурор хүн ямарваа юм хэлэхдээ урьдаар нэг биш удаа бодож байгаад хэлдэг бөгөөд зайлшгүй ажил хэрэгч юм хэлнэ. Гэтэл манай Александр бол ханцуйнаас нь татаж, хормойноос нь угзарч байх нэг хүн хэрэгтэй.

	Остапчин ичиж зовсонгүй, уурласан ч үгүй. Нестеренко өөд нөхөрсгөөр харсан хэвээр боловч жаахан хэнэггүй инээмсэглэнэ. Бусдаас содон ийм дутагдалтайдаа сэтгэл хангалуун байгаа юм шиг. Тэр гэнэн хүүхдийн зөрүүд өнгөөр:

	— Хэдийд юу яриад орхи оо вэ? гэж сөргөөв.

	— Ардын гэгээрлийн комиссараас нэг эмэгтэй ирснийг санаж байгаа биз дээ? Чи түүнд юу юу гэж бурлаа? Бараг уйлуулчхаагүй юу.

	— Үнэн юм ярьсан шүү дээ.

	— Үнэн гэнэ ээ? Үнэнийг ч мөн ярих газраа олж хэлэх хэрэгтэй. Тэр эмэгтэй манай ажил байдалтай танилцахаар магадгүй юм олж мэдье гэж ирсэн байж болно, ажил нь бүтэмжгүй ч байсан юм уу. Гэтэл чи: ардын гэгээрлийнхэн та нар юу ч ойлгодоггүй, улсын хоолыг дэмий иддэг гээд л урсгаж орхисон шүү дээ. Дараа нь тэр эмэгтэй надаас, энэ хэн гэгч вэ? гэхэд би түүнд: Та түүний хэлснийг үг болгож битгий аваарай. Даруулгад орж амжаагүй шинэ нөхөр гэж хэлсэн дээ.

	Колонийн нөхөд нь хөхрөлдөв. Остапчин сэтгэл нь зовон нүүрээ буруулсан боловч, нүдээрээ инээмсэглэсэн хэвээр байв.

	— Санчо Зорин! Тэр ямар хүн болох нь харагдаж байгаа биз дээ?

	Үнэхээр ч Санчог нэвт харсан юм шиг таньж болохоор хүн байлаа. Нэрээ сонсмогц сандал дээр хөлөө гарган атийж суув. Бригадын дарга хар саналгүй хатуу байдлаар:

	— Юу гэж сандал өөд авираад байна? Чернявин, энэ чиний зөвлөгч аль хэдийн хүлээж байгаа. Чамайг колонийн хүмүүжигч болтол чамд зөвлөгч байх болно. Өөрөө бүх юмыг зааж сургаад дараа нь чамайг колонийн хүмүүжигч болсон эсэхийг нийтийн хуралд илтгэнэ. Уг нь шартай эр, харин заримдаа шударга биш зан гаргачихдаг явдал бий. Ам хаахгүй үглэж мэднэ. Чи үүнийг нь битгий анхаараарай.

	Игорь толгой дохин Зорин руу харав. Цаадах нь түүн рүү аль хэдийн толгой дохиж, нүдээ ирмэх бөгөөд түүний нүүр ам нь нэг юм хэлээд байгаа мэт ажээ. Түүний царайнд хурц, хөдөлгөөнтэй сэргэлэн цовоо хүний шинж тодорно. Ганц хурмын хугацаанд тэр бээр бүх зүйлд хариулж бас асууж лавлаж амжих шиг. Одоо ч гэсэн үнэнийг ярьсанд бригадын даргадаа талархаж байгаагаа илэрхийлж уураа чадах ядахаараа барина, тэгээд бригадынхан нь түүнийг хайрлан хүндэтгэдгийг ойлгож, өөрөө ч тийм хайр хүндэтгэлээр тэдэнд хандаж, Чернявиныг сайн хүмүүжигч болоход нь тусална, харин Чернявин хулчганах явдалгүй гэдгийг гайхамшигтай увдисаар ойлгуулж чадлаа. Зорины төрх нь түүний тухай бригадын даргын ярианаас ч илүү их зүйлийг өгүүлнэ.

	Нестеренко арван зургаагаас арван найм орчим насны үлдсэн зургаан залуугийн талаар ярив. Тэр бээр бүгдийг ажилсаг, ажил үйлсээ мэддэг, сайн нөхөр, хүмүүжигч гэж үнэлээд хэлэх үгээ сонгон цэнэж, хүн бүрийн дутагдлыг нүүрэн дээр нь шууд хэлж, мөн үүнд харуусаж, засахыг шаардаж байгаагаа нуухгүй байв. Жишээ нь: Сергей Лиственнийг хэт их ном уншсанаас болж «цагаан солиотой» юм шиг явдаг гэж тодорхойлов. Өргөн шанаат эв дүйгүй Харитон Савченког — дэндүү ноомой, буржгар хар үст Борис Яновскийг — худал хэлэх, мэлзэх дуртай, Всеволод Серединийг — сүржин, Данил Горовойг — ажиггүй, хэнэггүй хүн гэж танилцуулав.

	Бригадын даргын үгийг бүгд дуугүй сонсоно, хэн ч эсэргүүцсэнгүй. Бүгдийг тодорхойлж дуусмагц тэд шуугилдан, инээлдэж тодорхойлолтод дурдсан дутагдлаар бие биеийнхээ хорыг малтах бөгөөд Нестеренкод бас зарим нэг нэмэлт асуулт тавив. Гэвч Нестеренко тэднийг удаан яриулсангүй.

	— Яагаад шуугиан дэгдээв? Би яриагаа дуусгая. Та нар чинь Чернявинтай танилцахаа мартсан уу?

	— Чи бидний тухай яриад, өөрийнхөө талаар юу ч ярьсангүй. Би бригадын дарга болсон хойноо чиний тухай ярина гэж Александр Остапчин хэлэв.

	— Чамайг бригадын дарга болтол би хүлээж байя, тэгэхэд чи миний тухай ярина биз. Тэгэвч чамайг нэн их ухаалаг юм хэлж чадахгүй байх гэж би бодож байна. Чернявиныгаа хүлээж авцгаа!

	— Аль хэдийн хүлээж авсан! Чернявин гар аа! гээд Остапчин гараа сарвайв. Санчо, одоо боль, энэ хүнийг ажилдаа ав. Комсомолын гишүүн хүнд аятайхан материал байгаа биз?

	Бүгд Игорь өөд харав. Игорь ч энэ агшныг ашиглан:

	— Синьорууд аа! Намайг эгнээндээ авсан явдалд би та нарт маш их талархаж байна. Та нарын талаар бригадын дарга тодорхой ярилаа. Одоо би өөрийнхөө тухай ярих ёстой биз. Тийм үү?

	Зарим нь инээмсэглэнэ. Акулин сэрэмжилсэн янзтай. Гонтарь зэмлэнгүй харахад Нестеренко:

	— Шинэ хүн өөрийнхөө тухай ярьдаг заншил манайд байхгүй. Чамд яриад байх юу ч байх вэ. Ямар хүн болохыг бид өөрсдөө үзнэ. Түүнээс гадна «синьорууд аа» гэхийн хэрэггүй. Ойлгов уу? гэв.

	— Ойлголоо, нөхөр бригадын дарга аа, миний буруу нөхөр Нестеренко.

	— Чернявин, нааш ир гэж өрөөний буланд түүнийг хүлээж байсан Санчо Зорин хэлээд: — Чиний ор, шургуулга, бүх аж ахуй чинь энэ. Шүдний оо, савангаа бригадын даргын туслах Остапчингаас аваарай. Хоёр өдөр амраад, дараа нь ажилдаа орно биз. Орой би чамд аар саар зүйл ярьж өгнө. Чи хэддүгээр ангид орох вэ?

	— Наймдугаар ангид.

	— Тун сайн. Би бас наймд. Ер нь чиний дурын хэрэг! Өөрөө л мэд!

	Санчо цонх руу заав. Цонхоор тариан талбай, тэнгэрийн хаяанд хотын барилга байгууламж сүндэрлэн харагдана.

	
19. Жулдрай жаал

	Игорь Чернявин орой удтал унтаж чадсангүй. Ор дэвсгэр цэвэр, шинэхэн, гэртээ байхдаа унтаж байсан ор нь санаанд орж байлаа. Ийм оронд унтах нь түүнд дээдийн жаргал байв. Энэ агшинд шинэ ор дэр, цэвэр цагаан хэрэглэл, шинэ костюм, нарийн хар тэлээ энэ бүхний төлөө хэн нэгэн хүнд талархал илэрхийлмээр санагдана. Харин хэнд талархах бил ээ? Алексей Степановичид, эсвэл Воленкод уу? Наймдугаар бригадад уу? Аль эсвэл зөвлөлт засагтаа юу? Гэвч Зөвлөлт засгийн тухай Игорийн төсөөлөл тун бага, ээдрээтэй ажээ. Сургуулиас үлдсэн цэвэр ярианы дүр, Ленинградын үеийн бүдэг бадаг багын дурсамж эдгээрээс хэтрэхгүй юм санж. Харин «чөлөөт» амьдралын үеийн Зөвлөлт засаг нь цагдаа, харуул, хүлээн авахын хүмүүжүүлэгчид, цагаан халаадтай хүмүүс гээд л хатуу, ширүүнээр дүрслэгдэнэ. Зөвлөлт засагтай холбоотой бүх юмнаас арай эелдэг, гэм хоргүй нь Полина Николаевна шиг санагдавч түүний ухаалаг, гонзгор нүүрийг дурсан санахад дургүй нь хүрэх мэт болно. Энд ч гэсэн колонид Зөвлөлт засгийг чухам хаана байгааг ойлгоход бэрх. Алексей Степанович, Николай Иванович хоёр бол Зөвлөлт засаг мөн. Гэтэл энэ байшингуудыг цулгай газар шоо шинээр барьсан юм гэж Санчо саяхан ярьсан. Энэ цэцгийн эгнээ, зүймэл шал, шил толь бүгдийг шинээр бий болгосон гэж байдаг. Энд хуучин юм огт байхгүй, бүгдийг Зөвлөлт засаг хийсэн юм гэж Санчо ярьсан. Санчогийн ярьснаар бол Зөвлөлт засаг гэдэг маань зөвхөн Алексей Степанович, багш нар төдийгүй энэ колонийн хүмүүжигч бид бүгдээрээ болж таарлаа. Учир нь: бид тэгж тогтсон юм, бид шийдсэн юм, бид худалдаж авсан юм, бид хийсэн юм гэж Санчо ярих юм. Тэгэхлээр Санчо Зорин ч, Володя Бегунок ч Зөвлөлт засаг болж таарах нь!

	Наймдугаар бригадад сагсаа цоожилж болохгүй гэж тун сүрхий бодож олжээ. Мөн ч сайхан юм аа! Чөтгөр ав гэж, хэрэв цоожилбол үнэхээр зальхай арга маяг. Ийм болохоор бусдын хайрцаг савыг ухах хүн нэг ч гарахгүй. Рыжиковыг нааш нь авчирч, энэ сагснуудыг яаж цэвэрлэхийг харах юм сан. Рыжиков мэдээж адгийн амьтан мөн. Энэ тухай ярих ч юм алга. Ер нь эд эндээ их догь юм бодож олжээ. Алексей Степанович өрөөндөө суугаад хэнд ч харагдахгүй. Гэтэл эргэн тойрон дарга нар дүүрэн. Тэр дүнхгэр духт Петька хүртэл гутлын сойз руу зааж арч цэвэрлэ! гээд шаардаад байдаг. Эрх чөлөөт хүн Игорь Чернявины толгойг эргүүлж дөнгөх гэсэн юм шиг элдэв заншил, ёс маяг энд элбэг ажээ.

	Пүрштэй ор, цэвэр цэмцгэр дэвсгэр, хөнжил, даавуу энэ бүхэн сайхан эд гэдгийг Игорь зөвшөөрөвч энэ бүх эд юмаар хүний чихийг зөөлрүүлж, ялангуяа сайхан юманд шохоорхогч хүн тааралдвал түүнийг дуулгавартай болгоход чиглэжээ гэдгийг Игорь ойлгож байлаа. Аав маань ч намайг энэ торхонд орно гэж найдаж байсан байх, гэвч бүтэхгүй. За яах вэ? Сайхан ор дэрэн дээр унтах зүгээр хэрэг. Юу болохыг харж л байя. Жишээ нь: ажиллана гэдэг тааламжтай зүйл гэж Николай Иванович ярьж байсан. Тааламжгүй байвал яана? Цэвэрхэн сайхан костюм өмсчхөөд ангид сууж ном заалгана гэдэг сайхан байх нь ойлгомжтой. Хэрэв банз харуулдуулах гэвэл "тун талархлаа, больё доо синьорууд аа! Хүсэлгүй байвал хөөх юм уу? Майн нэгний нэрэмжит хөдөлмөрийн колонийн нэр нь хугарах болно доо! Нэг их зэрлэг танхай биш, нэгэн даруухан боловсон сэхээтэн Игорь Чернявинаар ажил хийлгэж чадсангүй. Түүнийг яаж ч чадсангүй" гэж бодъё. Яаж хөөх бол гэдэг нь сонин байна. Наймдугаар бригадынхны дүнсгэр царайг Игорь төсөөлнө. Эд нар маань яаж харамсах бол! Их ч зүйлийг тэд овжин аргалжээ. Эелдэг харьцааг нь хараач! Орны даавууны цэвэрхэн гэдэг нь! Тэгээд бас заншил нь! Игорь Чернявин эдний банзгүйгээр амь зууж чадна. Тэгээд түүний толгойд урьдын тун ухаалаг арга самбаа, бодол орж ирэв. Оргилуун сэтгэл, урам зориг, санамсаргүй адал явдлаар бялхсан эргэлт хэчнээн олон байв! Ямар ч аятайхан ор дэвсгэр, эдээр эргэлттэй зүйрлэшгүй билээ. Учир нь тэр маань эрх чөлөө юм.

	Гэсэн хэдий боловч бардам сэтгэлээр дүүрэн, эсрэг тэсрэг бодлынхоо зөрчлийг тайлж чадалгүй Игорь унтаад өгөв.

	Өглөө сэрэхэд гэгээ орсон байлаа. Сэрэхийнхээ өмнөхөн төмөр бүрээ хангинаж, түймэр дүрэлзэж байна гэж зүүдэлжээ. Их түймэр гарч, толгой дүүрэм шуугилдана. Игорь үй олон хүний дунд орчихсон хаашаа ч юм бэ яарна. 

	Гэтэл:

	— Сонсож байна уу? Сонсов уу? гэсэн хангинам дуу чихийг нь дэлсэх мэт болоход Игорь нүдээ нээв. Түүний өмнө цэвэр цагаан царайтай Рогов: 

	— Чернявин, сонсож байна уу, бос! гэж дуудна.

	Игорийг нүдээ нээснийг үзээд тайвнаар:

	— Бос, одоо цэвэрлэгээ эхэлнэ гэж Рогов шаардав.

	Наймдугаар бригадын бусад хүмүүжигчид ойр зуур үймэлдэн, алчуур барин орж, гарна. Ороо хурааж, дэрээ цэмбийлгэнэ. Рогов гартаа цагаан даавуу барин унтлагын өрөөгөөр сандчин гүйж, тоос арчина. Тэр сандал дээрээс цонхны тавцанд үсрэн, шургуулга онгойлгож үзэн, тэгснээ хаалганы дээд хөндлөвч, халаалтын батарейн цаагуур гараа хийж, ханан дахь хөргүүдийн дэргэд хэсэг холхисноо нэг орны дэргэд очоод нам болов. Игорь тухтай, сайхан нойрондоо автан нүдээ анив.

	— Энэ яагаад унтаж байгаа юм бэ? гэсэн Нестеренкогийн дууг Игорь таньсан боловч нүдээ нээсэнгүй. 

	— Рогов, чи үүнийг сэрээсэн үү?

	— Сэрээсэн, наадах чинь сэрсэн шүү дээ!

	Хэрэв босохгүй бол Зөвлөлт засгийн энэ төлөөлөгчид яадаг юм бол? гэдэг нь Игорьт сонирхолтой байлаа. Орондоо л хоргодож байгаа биз, юунд яарах юм бэ? Тэр байтугай эндхийн «заншлаар» хоёр өдөр ажил хийх ёсгүй. Нестеренкогийн дуу бүр ойртож:

	— Чернявин! гэснээ дуугүй болоод:

	— Чернявин! гээд хүнд гараа мөрөн дээр нь тавьж мөрийг нь сэгсчив. Игорь нүдээ нээн:

	— Юу гээ вэ?

	— Аль хэдийн дохио өгсөн.

	— Ямар дохио?

	— Босох дохио! Санчо өчигдөр чамд тайлбарлаж өгсөн биз дээ?

	Игорь өөдөө харж тухалж хэвтээд, бригадын дарга руу харж ёжтой инээмсэглэнэ.

	— Тайлбарласан, гэхдээ заримыг нь би ойлгоогүй!

	— Тэгвэл: босох дохио өгсөн гэж би чамд хэлж байна.

	— Нөхөр минь, энэ ч нэг их чухал биш байх аа!

	Нестеренко ихэд гайхсан том хүрэн нүдээ дүрлийлгэн түн рүү харна. Шал арчиж байсан Рогов хөл нүцгэн гүйж ирэв. Нестеренко байж байж арай гэж хэлэх үгээ олов. Энэ байдал Игорийн инээдийг тун их хүргэв.

	— Чи юу гэж донгосно вэ? Хараач: онц чухал биш гэнэ шүү! Одоо шалгалт ирнэ!

	Игорь хажуугаараа эргэн, гараа дэрлэн хэвтээд:

	— Энэ бас онц чухал биш.

	Санчо Зорин унтлагын өрөөнд нисэх шахам орж ирээд:

	— Нөхөр бригадын дарга аа! Доод хонгилын цэвэрлэгээг онц үнэлэлттэй хүлээлгэн өглөө.

	Гэвч бригадын дарга нь түүний мэдээллийг сонсохтой мантай алмайран байснаа Игорьт ууртай гэгчийн:

	— Хэрэв би чамайг бүсээр ороолговол чухал болох уу? гэхэд нь:

	— Чухал, гэхдээ хууль бус юм даа гэж Игорь хариу өчив.

	— Буруу эрхэлсэн муу нусгай жаал гээд Игорийн хөнжлийг хуу татан хаяв. 

	Хөнжлөө хуу татуулсан Игорь эвгүй байдалд орж босох гэсэн боловч, гадаа дахин дохио өгөх дуулдав. Рогов сойзоо барин босон харайж:

	— Ээ, харла! Шалгалт хүрээд ирлээ!

	Тэр бээр шаахай руугаа ухасхийв. Хүмүүжигчид толины өмнө эргэлдэж, үсээ янзална. Өнөөдөр тэд бүгд ижилхэн сургуулийн костюмтай байв. Үдээс өмнө бригадаараа сургууль дээр ажиллана гэдгийг Игорь мэдэж байлаа. Тэд үс зүсээ янзлаад ярайтал эгнэн зогсов. Нестеренко яах учраа олохгүй ийш тийш харна.

	Санчо түүн рүү гүйж очоод:

	— Наад золиг дээрээ юм хаяач! Өнөөдөр Клава жижүүрлэж байгаа!

	— Клава гэнэ ээ? За, түүнд чинь юу гэж хэлдэг бил ээ?

	Нестеренко хөнжил авч Игорь дээр хаяв. 

	Клавагийн нэрийг дуулмагц Чернявин ч сэрдхийв. Эмэгтэй хүний өмнө дотуур хувцастай байна гэдэг эвгүй. Иймээс тэр хөнжлийг шүүрэн авч, толгойгоо бүтээхдээ юм харах зай гаргав.

	Нестеренко унтлагын өрөөг түргэн тойрч, цонхны тавцанг хуруугаараа арчиж, орон доогуур шагайгаад:

	— Санчо, чи мэдэв үү, Алексей шалгалтаар яваа болов уу?

	— Алексей үүрээр хот явсан.

	Гаднаас Рогов гүйн орж ирээд «шалгалт ирж байна!» гэж шивнээд жагсаалын эгнээнд оров. Хаалга нээгдэхэд Нестеренко:

	— Бригад, номхон! ёслоод! гэж команд өгөв.

	Эгнэн жагссан хүмүүжигчид биеэ эгцэлж, толгойгоо хаалга руу чиглүүлэн баруун гараа өргөхийг Игорь харав. Нестеренко ганцаараа жагсаалын өмнө хаалга өөд харан зогсоно. Малгайны алтлаг шаргал оройвч эмжээр, ханцуй дээрх тэмдэг нь гялалзсан, цамцны зах нь өнгөлөг цагаан арван тав - зургаа орчим насны охин, түүнээс нэлээд дүү жаал хүү хоёр орж ирэв. Тэдний араас бүрээ барьсан, хөл нүцгэн, судалтай цамцтай Володя Бегунок гялалзсан сониуч нүдээ орондоо хэвтэж буй онцгой этгээд рүү чиглүүлэв.

	Бригадын дарга жижүүр Клава Каширина бол тун эелдэг, булцгар царайтай, гялалзсан хүрэн нүдтэй, буржгар хүрэн үс нь малгайны доороос цухуйна. Тэр бээр өндөр горзгор Нестеренкогийн өмнө албархуу ёслон зогсож цэвэрхэн цагаан гарынхаа доороос түүн өөд харж байлаа.

	Нестеренко нэг алхам урагшлаад:

	— Нөхөр, бригадын дарга жижүүр! Майн нэгний нэрэмжит хөдөлмөрийн колонийн наймдугаар бригадад бүх юм зүй ёсоор байна. Шалгалтад гагцхүү Чернявин босож ирээгүй байна!

	Клава хэвтэж буй Игорь луу эмэгтэй хүний түргэн, ажигч харцаар харж, өндөр жингэнэсэн дуугаар:

	— Сайн байцгаана уу, нөхөд өө! гэхэд

	— Сайн гэж жагсагчид нэгэн зэрэг хариулав.

	Ингэсний дараа жагсаал тарж бүгд ярьж, инээлдэнэ. «АЦКЖ» (ариун цэврийн комиссын жижүүр) гэсэн улаан даавуу зүүсэн жаал одоо гол үүрэг гүйцэтгэгч байв. Өнөөдрийн ариун цэврийн комиссын жижүүр нь Семён Касаткин байлаа. Түүнд тал бүрээс нь:

	— Энд бас үзнэ үү?

	— Тайван бай л даа гэнэ.

	Гэвч Касаткин инээмсэглэх ч үгүй байна. Түүний өө эрсэн харц унтлагын өрөөг нийтэд нь харж, сагс савыг шагайж, халаагуурыг тэмтэрч үзнэ. Тэр гартаа цэвэрхэн нусны алчуур барьжээ. Хэчнээн ч удаа арчиж үзлээ гэсэн тоос шороо илрүүлж чадсангүйд наймдугаар бригадынхан бахархан «уухайлна».

	Өнөөдрийн бригадын жижүүр Олег Рогов АЦКЖ-ийн гар, алчуурыг тун их түгшсэн байдалтай ажиж байлаа. Сандарснаас болоод нямбай янзалсан үс нь сэгсийснийг ажсан АЦКЖ түүнээс дооглонгуй:

	— Чи өөрөө яагаад өнөөдөр үсээ самнаагүй бил ээ? гэж асуув.

	— Үгүй, яах вэ дээ, санаа зовоох юм зөндөө гэж тэвдсэн Рогов Касаткинад хариулна.

	Бригадыг «барьж авах» найдлага тасарсан Касаткин чийдэнгийн шил өөд толгой хаялан:

	— Энэ шил чинь, ялааны баастай байна уу даа! гэхэд:

	— Хэзээ ялааны толбо ийм байсан юм бэ? Тэр чинь цэг байхгүй юу? Жижүүр болгон тэгж асуудаг. Шил нь тийм юм гэж нэгэн зэрэг хариулав.

	Игорь Чернявин энэ үед нам унтсан дүр үзүүлнэ. Энэ аятайхан Клаваг жижүүр хийнэ гэж тэр ердөө ч бодсонгүй. Дууны нь байдлаар Клаваг яг орных нь дэргэд зогсож байгааг Игорь мэдрэв. Хэрэв секундийн өмнө, жинхэнэ бөх унтаж буй хүн шиг амьсгалж байсан бол одоо амьсгаа авах тэнхэлгүй болжээ. Клава жингэнэсэн дуугаар:

	— Энэ өвдсөн байж магадгүй. Касаткин, дараа нь шалгаарай гэхэд цаадах нь:

	— Гүйцэтгэе, шалгая! гэв.

	Гэвч Нестеренко «энэ онц чухал биш» гэж байсныг нь мартсангүй.

	— Хэн өвдөөв? Чернявин уу? Шалгалтын өмнө юу гэж ярьж байсныг чи сонссон болоосой. Одоо болохоор таг унтаад өгдөг.

	Клава Игорийн мөрөнд хүрч:

	— Чернявин, чи ичихгүй байна уу?

	Гэвч Игорь амьсгаа ч авахгүй, өөрийн сэхүүн зангаа дотроо зэмлэн хараана. Тэр хэдийгээр шинэ хүн боловч өнөөдөр бусдын адил босчихсон, энэ охинд яв тав ёсолж, нөхдийнхөө хамт «сайн байна уу?» гэж мэндэлсэн бол хэчнээн сайхан байх сан билээ гэж аргагүй гэмшин бодно. Түүний эвлэгхэн царай, егөөтэй инээмсэглэлийг Клава олж харах ч байсан юм бил үү. Дахиад түүнийг шалгааж залхаах юм болов уу? хэмээн эмээж байтал дааж авсан Санчо Зорин дуугарч, дотрыг нь уужруулав.

	— Клава, наадах аа оролдохоо боль! Хэвтэж л байг. Наадах чинь жулдрай амьтан!

	Хөнгөн гишгэлттэй алхаа орноос нь холдоод явахыг Игорь сонсов. Тэр нүдээ нээвэл Клава хаалганы зүг явж байлаа. Володя Бегунокийн бүхнийг ойлгогч сэргэлэн харцтай тулгараад нүдээ анив.

	
20. Шударга биш явдал

	Цагийн дараа Игорь Чернявин гуанз руу хөгжилтэйеэ явж оров. Үсээ машинаар хэт тануулснаас толгой нь өөрт нь эвгүй санагдах боловч, шинэ костюмтай, гоё бүстэй, хамгийн ухаалаг, сонин царайтай гэсэн бодол нь түүнийг урамшуулна. Хичээллэх ёстой нэгдүгээр ээлжийнхэн цайгаа ууж дуусаж байв. Нестеренко түүнд уурласан, эвгүй яриа болно гэдгийг Игорь мэдэж байсан боловч нөгөөтээгүүр их хурц ухаант эсэргүүцэгчийн роль түүний сэтгэлийг хөөргөж байв. Иймэрхүү итгэлийн ихэмсэг зангаар том, саруул, цэцгэн чимэгтэй гуанз дотор алхаж байлаа. Ширээний бүтээлгүүд нь өнөөдөр сольсон юм уу, өглөөний нарнаас ч юм уу өнгөлөг сайхнаар гялалзана. 

	Гуанзнаас олон хүн гарч байв. Өөр лүү нь чиглэсэн шоолонгуй харцыг Игорь ажигласангүй. Аль ширээнд сууж хооллох бүрэн эрхтэйгээ тэр мэдэж байв. Энэ ширээнд Игориос гадна Нестеренко Гонтарь, Санчо Зорин нар сууна. Үнэхээр Нестеренко, Санчо хоёр хоолоо идчихээд ярилцаж суув. Бусад ширээний сүүлчийн эзэд нь хооллож дуусаж байхад гуанзны нэг буланд Клава Каширинагийн ойролцоо одоохон ажилд гарах дохио өгөхийн хамгийн найдвартай шинж тэмдэг болох Володя Бегунок эргэлдэнэ. Гэвч Игорь одоохондоо ажилд гарах болоогүй учир ширээ рүү цовоолог алхан очоод:

	— Энэ ч миний байр шив дээ! гэж хэлэхэд нь Нестеренко дургүйцээгүйд Игорь гайхаж байтал цаадах нь юу ч болоогүй юм шиг

	— Нойр ханав уу? гэж асуув.

	— Өө, мөн сайхан унтлаа! Намайг сэрээгээд байсан байх аа?

	— Байх аа гэнэ шүү.

	— Нойрондоо юу гэж ярьж байна вэ?

	— Юм ч ярьсан даа.

	Санчо цонх руу ширтэв. Хаанаас гараад ирсэн юм Миша Гонтарь цонхны дэргэд зогсоод Игорь өөд ууртайяа харна. Нестеренко тэдэн рүү ойртон ирж буй Клаваг хараад өөдөөс нь эелдэг өндийн:

	— Клава, тухтай сайхан хооллуулсанд баярлалаа. Хоол амттай байв гэсэн нь Игорьт их таалагдав. Идэж уугаад бригадын дарга жижүүрт талархсанаа илэрхийлдэг ёстой гэдгийг өчигдөр Санчо түүнд ярьсан юм.

	— Зүгээр гэж Клава хариулна.

	Тэр бээр бугуйн цагаа хараад, араас нь сүүдэр шиг дагаж яваа Володька өөд толгой дохин:

	— Нэг минутын дараа дохио өг.

	Володька ёслох гэж байгаа юм шиг, их чамин хөдөлгөөнийг бүрээгээрээ хийнэ. 

	Нестеренко түүнд аяархнаар:

	— Яаж хариулж байгааг чинь би Алёшкад хэлье. Тэр чамайг маниулдаад өгнө өө гайгүй гэв.

	Володькагийн нүүр нь улайж, нэлээд журамтай мэт болоод хаалга руу яарав. Тэгээд ч ажилтай хүн.

	Нестеренко эгдүүцсэн байдлаар Клавад:

	— Клава, чи энэ жаалыг эрхлүүлж байна. Цаадах чинь надад бол тэгж хариулахгүй!

	Клава инээмсэглэнэ. Тэр сайхан нүдтэй агаад инээж байхдаа улам ч гоё харагдана.

	— Би ажсангүй. Хоёр дахь удаагаа жижүүрлэж байгаа учраас тэгтлээ заншаагүй л байна. Энэ хэн бэ? Чернявин уу?

	Чернявин эелдгээр мэхэлзэнэ.

	— Чи яагаад унтлагын өрөөнд жүжиглээд байсан юм бэ? Ийм том мөртөө жаахан хүүхэд шиг маяглаад байдаг.

	Игорийн царай нь улайв. Тэр Клаваг гагцхүү сайхан хүүхэн гэдэг талаас нь харахыг хүссэн боловч тэр нь бүтсэнгүй. Юу болж байгааг хэн мэдэх вэ, гэхдээ бригадын дарга жижүүр гэдгийг мартаж болохгүй байв. Ханцуйндаа уясан торгон даавуу ийм их сэтгэгдэл төрүүлдэг гэж үү? Игорь ямар нэгэн зүйл шулганан мунгинаж:

	— Ийм юм байдаг шүү дээ... 

	— «Байдаг» гэсэн чинь юу гэсэн үг вэ? Ингэхэд чи юу гэж гуанзанд ирсэн юм бэ?

	— Танаас зөвшөөрөл авч... юм идэх гэж.

	— Идэх! Чамд тайлбарлаж өгөөгүй гэж үү? Таван минутаас илүү хоцорч болохгүй. Хоолыг хорин минутын өмнө өгөөд дууссан. Гуанз хоёрдугаар ээлждээ бэлтгэж байна. Чамд ярьж өгөөгүй юу?

	— Нөхөр Зорин ярьж өгсөн, гэхдээ яг үүнийг би анзаарсангүй.

	— Анзаарсангүй?

	Түүний хариу хэлэхийг хүлээлгүй Клава хаалга руу чиглэв. Энэ нь Игорийг эгдүүцүүлэв. Тэр түүнтэй ярих дургүй байна гэнэ ээ! Өөрийг нь Зөвлөлт засгийн хуулиудыг мэддэггүй юм гэж тэд бод оо юм болов уу?

	Игорь урагш нэг алхаад, Клавагийн өмнө очиж:

	— Уучлаарай, тэгэхээр та миний өглөөний хоолыг хасаж байгаа хэрэг үү?

	— Янзын гайхал вэ? Өөрөө өөрийгөө хоолгүй үлдээж орхиод. Чи яагаад ирээгүй юм бэ?

	— Тэгэхээр би өглөөний цайгүй болжээ.

	Нестеренко өөр зүг рүү харж, бодлогошрон:

	— Энэ онц чухал биш.

	Игорь сандлын түшлэгээс барьж, өнөө шуудангийн даргатай ярьж байсан шигээ үгээ зөөж тайвнаар:

	— Хүнийг хоолгүй үлдээх хориотой. Би үүнийг сайн мэдэж байна.

	Зорин гайхаж, өрвөгөр үстэй толгойгоо өөрийн эрхгүй маажин цовоо дуугаар:

	— Зөв, нөхөөр! Клавагийн талаар гомдлоо тавь.

	— Заавал! Нөхөр бригадын дарга жижүүр, би заргалдана гэдгийг мэдээрэй. Танай энд чинь хэнд гомдлоо мэдүүлэх вэ?

	Мөн тийм өнгөөр, жаахан дургүйцсэн байдлаар: 

	— Нийтийн хуралд гэж Зорин өчив.

	Нестеренко, тэр ч байтугай Клава хүртэл инээлдэв. 

	Харин Зорин албархуу байдлаар:

	— Зүгээр! Болохгүй юм юу байна? Тэр ингэх эрхтэй...

	Гэвч Зорин хүртэл тэссэнгүй байдаг чадлаараа инээв. Дохионы хонхны дуу хашаанд цуурайтлаа. Клава хаалга руу яаран чиглэв.

	Игорь түүний араас хараад, ууртай харцаа Зорин руу шидсэнээ өөрөө ч тэсэж чадсангүй, бас инээмсэглэв.

	
21. Руслан

	«Хий цайлсныхаа» дараа Игорь сэтгэл гонсгор колонийг үзэхээр явав. Тэр бээр өлссөнөөс тэгсэн юм биш ээ. Чөлөөт амьдралд байхдаа ямар нэг дэглэм баримтлахгүйгээр идэх дуртай ч дургүй ч хамаагүй, тухайн байдлаасаа болж дураараа хооллож хэвшжээ. Игорийг хараагүйгээр барахгүй, бас түүнийг сургах гэж оролдсон тэр царайлаг охины дамшигласан нь түүний хорыг хөдөлгөжээ.

	Байрнаас гармагц Игорь тэднийг өөлөх шалтаг олж: Эд нар тогтоосон дүрэм, журам, ёсолгоо, ханцуйны тэмдгээрээ гайхуулж өөрсдийгөө Зөвлөлт засаг гэж боддог биз. Үнэндээ жирийн нэг хүнд сурталтнууд. Нөгөө л надтай урьд таарч байсан «Яагаад мөнгийг заавал энэ станц руу илгээсэн юм бэ?» гэж асуудаг нөхөр шиг. Хоолонд таван минут хоцорч, болно. Хэрэв зургаан минут л өнгөрвөл, өлсөөд сууж бай! гэнэ. Тэгээд бас Игорь Чернявиныг хүмүүжүүлэх санаатай! Игорь Чернявин өөрийгөө хүнд сурталтан болгохыг зөвшөөрөх үү, үгүй юм уу, хэн мэдэх вэ. Хүнд сурталтнууд бүгдээрээ л заргалдаарай гэдэг.

	Игорь Чернявин ийнхүү бодлогошрон, цэцэгт бутны хоорондох замаар явж байлаа. Цэцэг хараад сэтгэл нь нэг их хөдөлсөнгүй. Чухамдаа гэхэд, эндээс гараад зам дагаж хот руу явахыг хэн байг гэх вэ? Харамсалтай нь түүнд ямар ч төлөвлөгөө, эхлээд орхисон ямар ч ажил байсангүй. Хоёрт гэвэл маргааш явж болно шүү дээ.

	Игорь цэцэгт замыг өнгөрч, баруун тийш эргэв. Эндээс ой эхэлж байлаа. Ойн цоорхойд чулуугаар барьсан шинэ барилга байв. Энэ нь Игорийн гарч ирсэн тэр байшингийн өнцгөөс нарийн хүзүүвчээр түүнтэй залгагдсан ажээ. Энэ барилгын тухай түүнд Санчо ярьж байсан. Тэнд унтлагын шинэ өрөөнүүд байх болно. Харин унтлагын хуучин байранд, сургууль, одоо хичээллэж буйд өөр юу ч билээ орох юм гэсэн. Үүнийг Игорь мартжээ. Ер нь барилга байгууламж гээд, Санчо нэг их гайхуулаад: хоёр зуун мянга, гурван зуун мянга ч гэл үү нэг тоо хэлээд л байсан. Тэгсэн атлаа Санчо: Хэн нэгэн хүн хаа нэгтээ шинэ байр, шинэ хүн хүлээн авахад зориулж мөнгө зардаг боловч үйлдвэрлэлд нэг ч копейк өгөх хүсэлгүй хүмүүжигчид энэ тухай өөрсдөө бодох ёстой гэдэг гэж эгдүүцээд байсан. Хүүхдүүдийг авч болно, харин хаана ажиллуулах бил ээ? Үйлдвэрлэлээ хөгжүүлэх хэрэгтэй. «Үйлдвэрлэл» гэдэг үгийг Санчо их л хүндэтгэлтэй хэлэхдээ Соломон Давидович Блюм гэдэг нэрийг! шагшин дурсаж байсан. Тэгсэн атлаа тэр хүнийг явуулаад байх шиг. Ер нь эд гаднаа нэг их сүрхий боловч үнэн хэрэгтээ ямар болохыг ялгаж салгахад бэрх. Өчигдөр унтахын өмнө бригадаараа ямар нэгэн цэнгэлдэх хүрээлэнгийн талаар яриад шоолоод байсан. 

	Нестеренко хүртэл:

	— Ийм колонид тийм цэнгэлдэх хүрээлэн байна гэдэг чинь юу гэсэн үг вэ, та минь? гэж байв.

	Игорь шинэ барилгын дэргэдүүр өнгөрөв. Барилга дуусаж, шил цонх нь гялалзана. Цаашлаад элс асгасан өргөн замын дагуу цэцэрлэгт хүрээлэн үргэлжилж, урт төмөр сандлууд тавьжээ. Санчо энэ цэцэрлэгт хүрээлэнгийн тухай их л бахархан яриад байсан. Энэ зам, гимнастикийн хашлага их юм болж дээ. Тэд Ленинградын гимнастикийн талбайг харсан ч болоосой. Үүнийгээ өөрсдийн гараар барьсан гэх. Мөн нэг цөөрөм байдаг гэсэн! Нэлээд олон тийш сүлжсэн замын нэгээр уруудав. Өө! Цөөрөм нь! Цөөрмийн эргээр мөн зам засаж, сандал тавьсан аж. Цөөрөм нь жижгэвтэр ч түүний орчимд модод ургасан байх бөгөөд эргийн дагуу модон шат суулгажээ.

	Игорь сандалд суугаад, усанд орж яагаад болохгүй байх билээ гэж бодов. Тэр хувцсаа тайлаад, ус руу оров. Ус нь сэрүүн, зөөлөн, ямар нэг онцлог үнэртэй байв. Цөөрөмд үнэртэй усаа хийгээд байдаг юм уу? Хаашаа юм бэ? Үгүй, энэ нь эргээр ургасан батраш (гаа) модны үнэр юм санж. Игорь дунд нь хүрээд, ёроолд нь хүртэл шумбах гэсэн боловч доошлох тутам ус нь цэв мөс байлаа. Усан дээр нуруугаараа хэвтээд харж байснаа хувцсаа орхисон сандлын дэргэд ямар нэг юм торолзох шиг болохыг ажив. Тэр үсрэн босож эргийн тийш ойртон сэлэв. Эрэг дээр шинэхэн ирсэн бололтой, үсээ авхуулсан биерхүү хүү гараа халаасандаа хийн зогсоно.

	— Ус хүйтэн байна уу? гэж хашхирав. 

	— Сайхан байна.

	— Оръё.

	Минутын дараа тэр ус руу үсэрч пүлхийн ороход удалгүй түүний толгой Игорьтой зэрэгцэн:

	— Чи хүмүүжигч үү? гэж үгэнд дурлав.

	— Тийм шүү ухаантай.

	— Шинэ ирсэн үү? Би чамайг хараагүй юм шиг байна.

	— Өчигдрөөс.

	— Өө, тийм үү?

	— Чи өөрөө!

	— Би хоёр долоо хонож байна.

	— Тэгэхээр бас шинэ хүн байх нь?

	— Тийм.

	— Тэгээд ямар байна?

	— Оргоно оо.

	— Юу гэсэн үг вэ?

	— Нээрэн шүү, муусайн золигуудыг!

	Тэр усанд нэг эргэлдсэнээ, үсрэн босоод:

	— Ус хүйтэн байна! Би хувцаслалаа!

	Тэд эрэг рүү хөвж ирэв. Өмдөө татаж байхдаа Игорь: 

	— Оргоод, чамд очих газар бий юу?

	— Хотод аав байдаг. Гэхдээ тэр адгийн амьтан. Түүн дээр би очихгүй. Түүний таван зуун рублийн хонжвортой сугалааг би дальчихсан юм. Тэр бөөн шуугиан дэгдээж, намайг сэргийлэхэд аваачиж өгсөн. Өөрөө хариуцлагатай ажилтан, үр тариа бэлтгэлд ч билүү дээ. Намайг нааш нь зайлуулчихсан.

	— Чи ажил хийж байгаа юу?

	— Тэгэлгүй яах вэ, тааруулаад өгсөн. Социализм байгуулна гэж ярьцгаах юм. Байгуулж л байг!

	— Чи яагаад ингэж чөлөөтэй явдаг билээ?

	— Юун социализм! Материал байхгүй. Намайг углуурга гаргагч дээр тавьсан. Суурь машин нь үнэндээ гайхамшигтай эд. Гэвч материал алга. Хөөрхий дөө тэд...

	— Өөрийн чинь овог хэн бил ээ?

	— Овог ч яах вэ: Горохов. Нэр гэж хөгийн, Руслан! Юу бодож өгсөн юм бэ?

	Игорийг инээхэд, Горохов бас мушилзав. Тэр эгэл жирийн царайтай аятайхан хамартай аж. Инээх үед шүд нь том бага, орсгой, дорсгой бас янз бүрийн өнгөтэй юм шиг харагдаж байлаа. 

	— Руслан шүү! Би «Руслан Людмила хоёр»-ыг уншаагүй байхдаа огт юм боддоггүй байв. Харин уншсанаас хойш уу! Чи уншсан биз?

	— Уншсан.

	— Тэднийхээр бол ийм хамартай Руслан байж болно, таван зуун рублийн сугалаа болохоор шууд сэргийлэх гэж сүржигнэнэ!

	— Би ч гэсэн явж таарна гэж Игорь хэлэв.

	— Чи ээж аавтай юу?

	— Манайхан хол, Ленинградад.

	— Тэгээд тэдэн дээрээ очих уу?

	— Тийшээ явахгүй.

	— Хаашаа явна гэж?

	— Чи өөрөө хаачих вэ?

	Тэд сандалд сууж бие биесээ харснаа, Руслан дурамжхан инээмсэглэж:

	— Мэдэхгүй юм. Тэдний зөв ч юм бил үү... 

	— Хэний?

	— Яах вэ... нөгөө... Харин алхам тутамдаа дүрэм, зарлигаас хазайхгүй гэдэг худлаа даа. Тэгээд тал бүр тийш чирээд л буудлагын, жүжгийн, зургийн гээд олон дугуйланд «заавал суралц» гэнэ. Би бол үлээвэр хөгжимд санаатай. Гэтэл тэнд бас өөрийн дүрэмтэй гэнэ.

	— Чи чинь оргоно гэж ярьсан биз дээ?

	— Тийм. Тэгээд чи намайг тэснэ гэж бод оо юу? Үлээвэр хөгжимд орох гэхээр түүнд жинхэнэ хүмүүжигчийг авдаг «хүлээж бай» гэх юм.

	— Чи чинь хүмүүжигч биз дээ?

	— Үлий нь байх вэ! Чамд энэ тухай ярьж өгөөгүй гэж үү, золиг минь?

	— Хүмүүжnuч гэсэн цол гэл үү, ... нэг юм би бас сонссон юм байна.

	— Хүмүүжигч цол. Чи хүмүүжигч биш, хүмүүжигдэгч юм байж.

	Өө! Чамд ёслолын костюм оёж өгөөд, бас ханцуй дээрээ тэмдэггүй — яаж ч шийтгэж болно. Гоёулахгүй, амралт хасна, халаасны мөнгө өгөхгүй. Алексей хүссэнээ хийнэ. Бригадаас бригад руу шилжүүлнэ, хар ажилд хөөнө... Үлээвэр хөгжимд орж үл болно.

	— Чөтгөр бүү мэд гэж Игорь гайхсан байдлаар сунжруулан8 — Тэгээд хэр зэрэг удаан үргэлжилдэг юм бол?

	— Хамгийн наад зах нь дөрвөн сар. Дараа нь яахыг бригад шийдвэрлэнэ. Бригад нь нийтийн хуралд танилцуулж, тэнд олонхын саналаар шийддэг гэсэн. Энэ хуралд комсомолчид байх нь тодорхой. Тэнд нууцаар юу ярьж байгааг чи мэдэхгүй.

	— Үлээвэр хөгжимд заавал хүмүүжигчдийг авдаг гэнэ үү?

	— Яагаад гэдгийг хэн мэдэх вэ? Бас хүмүүжигч үлээвэр хөгжимд орж болно, харин гарч болохгүй гэдэг.

	— Болохгүй юу?

	— Бурхан өршөө! Бараг үхтлээ хөгжим үлээнэ. Ийм журам байх уу даа? Тэгээд дургүй хүрч, залхаж байлаа ч гэсэн тогло! гэх л болно. Тэгэхлээр ямар ч атугай оргох л хэрэгтэй.

	Руслан гомдсон нүүрээ цэцэрлэгт хүрээлэнгийн гүн тийш буруулан, бодлогошров. Игорь ч гэсэн бодлогошров. Цэцэрлэгт хүрээлэнгийн цаанаас машины тасгийн хүнгэнэх чимээ сонстоно. Хүүхэд хашхирах ч юм уу, нохой хуцах ч юм уу өөр нэгэн дуу тэндээс сонстоно. Дараа нь нэг удаа дан хийх дуу гарснаа цааш жигд дуугарна. Руслан өндийж харснаа сандрав.

	— Чи аль бригад вэ? гэж Игорийг асуусныг Руслан сонссонгүй.

	— Юу гэнэ ээ?

	— Аль бригад вэ? Нэгдүгээр үү? Воленкогийнх уу?

	— Тийм, Воленкогийн. Бригадад мод авчирна гээд байсан, буулгаж байх шиг байна.

	— Воленко бригадын сайн дарга уу?

	— Тэд цөм адилхан. За, явлаа, мод ирчхэж.

	Руслан бут дээгүүр харайж, зэргэлдээх зам дээр үсрэн буув. Игорь түүний араас харвал: хөх цамц нь толгодын дундуур гялалзан далд оров.

	
22. Блюмын нэрэмжит цэнгэлдэх хүрээлэн

	Игорь бас колонид ярьдагчлан «үйлдвэрийн хашаа» руу чиглэв. Энэ колонид хэд хэдэн мастерын газар байдаг гэж Санчо ярьжээ. Саяхан үйлдвэрлэлийн шинэ эрхлэгч ирсэн бөгөөд цаашид мастерын газар биш, механик, цутгах, машины, угсрах болон оёдлын цехүүд байх ажээ. Игорь урьд өмнө ямар ч үйлдвэр үзээгүй, түүнийг сонирхдоггүй учраас эдгээр нэрсийн учрыг огт ойлгосонгүй, гагцхүү оёдлын цехэд лав юм оёдог байх гэж таамаглав. Гэтэл одоо өөрөө ямар нэг цехэд ажиллах болж байдаг. «Үйлдвэрийн хашаа» гэгч нь ямаршуу юм байдгийг үзэхээр шийдэв.

	Цэцэрлэгт хүрээлэн дундуур, Русланы явсан чиглэлд явж байтал, үнэхээр саяхан модыг огтлон цэвэрлэсэн бололтой шинэ хашаа байв. Энд тэнд хожуул ёрдойж, том том нүхэнд суга татаж хаясан үндэснүүд хөглөрнө. Учрыг нь олоход бэрх дүүрэн юм хураасан цэлгэр том хашаа байлаа. Энд эмх замбараагүй, буулгасан дүнз банз, гуалин зэрэг нь нүүрс, янз бүрийн төмөр, модны үртэс, төмрийн зоргодос, шохойны хоосон торх зэрэгтэй холилдон хэвтэнэ. Хашааны эргэн тойрон саравч юм уу гэмээр хэд хэдэн барилга байх бөгөөд тэдгээрийн яндангаас өнгө, өтгөнөөрөө өөр өөр утаа савсах нь саравч биш бололтой. Бусдаа бодвол арай тохилог нэгэн барилгад, модоор юм хийж буй бололтой. Модон ч эвгүй байгаа бололтой янз бүрийн өнгө аястай: ердийн атлаа найдваргүй эсэргүүцлийн нам, бөглүү, чимээгүй дуу, гасалж гангинасан, уурлаж уцаарласан, аргаа барсан, сэтгэл өвдөм дуу тэндээс сонстоно. Энэ барилгын дэргэд хэдэн урт чиргүүл байх бөгөөд ажилчид түүнээс банз буулгана.

	Цэцэрлэгт хүрээлэнгээс гараад, хаагуур очвол эвтэйхнийг сонгохоор Игорь зогсов. Хажууд зэргэлдээ нь хэсэг хүн зогсож байхыг ажвал: Алексей Степанович малгайгүй цэрэг цамцтай, гуталтай, хажууд нь Витя, Клава Каширина бас хоёр хүн байв. Түүний нэг нь гялайтал хуссан юм уу, эсвэл ганц ч үсгүй халзан юм уу гэмээр бөв бөөрөнхий толгойтой, бүдүүн гэдэстэй нөхөр байв. Энэ нь өнөөх үйлдвэрийн зартай эрхлэгч Соломон Давидович Блюм гэдэг нь байх гэж Игорь таамаглав. Саяхан барьсан атлаа санаа сэтгэл татах юм огт үгүй, нүүдлийн юм шиг, газраар наалдсан навтгар барилгууд тийш тэр сүртэйеэ заана. Тэдгээрийг модны тайрдас, холтос, сарампай, шаврын алинаар нь барьсныг ойлгоход бэрх аж. Дээврийг нь төмөр, наамал, хар цаас зэрэг янз бүрийн материалаар бөглөсөн агаад, нэг газар хэд хэдэн эгнээ ваараар дээвэрлэсэн нь бусдаас хээнцэр харагдана. Энэ бол цөөрөм тийш огцом түрж, налуу газар навтгар барьсан маш урт байшин учраас барилгын тухай төсөөлөл сэтгэлд буухгүй, харин утгагүй юм шиг нүдэнд тусна.

	Энэхүү гэнэтийн сүр жавхлант зүйлд биширсэн мэт, Захаров, цэцэрлэгт хүрээлэнгийн нэг зайд зогсоод: цэрэг өмднийхөө халаасанд гараа хөдөлгөн:

	— Тийм ээ! Би нэг иймэрхүү байдлаар баримжаалан бодож байсан... Гэвч... 

	Витя доош тонгойн хөхөрч!

	— Соломон Давидович! Сайн байна. Ердөө л долоо хоногийн дотор барьчихаж!

	Клава биеэ барин инээмсэглэнэ. Виктор:

	— Үүнийг Блюмийн нэрэмжит цэнгэлдэх хүрээлэн гэдэг юм гэв.

	Соломон Давидович өвгөн эв хавгүй том уруулаа цорвойлгон:

	— Блюмийн нэрэмжит гэнэ үү, юу ярина вэ? Угсрах цех муу гэж үү? Тийм үү?

	Захаров, Игорийг хараад:

	— Чернявин, нааш ир.

	Игорь биеэ эгцлэн, гараа өргөхдөө Клава Каширинагийн сониуч харцыг ажиглаж амжаад:

	— Нөхөр эрхлэгч, сайн байна уу!

	— Сайн, сайн байна уу. Нааш ир. Чи Ленинградын хүн, янз бүрийн орд харш үзсэн байх. Энэ угсрах цех чамд хэр зэрэг таалагдаж байна вэ?

	— Энэ саравч уу?

	— Энэ чинь цэнгэлдэх хүрээлэн гэж Виктор давтана.

	Соломон Давидович тайвнаар:

	— Саравч ч бай, цэнгэлдэх хүрээлэн ч болог, тэнд ажиллаж болно гэж бувтнана.

	— Нураад уначихгүй биз? гэж Игорийг хэлэхэд Блюм, Игорийг аль хэдийн мэдэж, саналыг нь заавал сонсох ёстой байсан мэт сүрхий эгдүүцэж;

	— Волончук, чи үүний ярьж байгааг сонсов уу? Нураад уначихна! Нурах уу, үгүй юу? Чи хэл дээ?

	Соломон Давидовичийн баруун гар бологч, уйтгартай, эв хавгүй, шөрмөслөг зааварлагч Волончук цэнгэлдэх хүрээлэнгийн хувь заяаг сүрхий тодорхойлж:

	— Цагаа болохоор нурна. Гэхдээ тун удахгүй гэж хэлж болохгүй.

	— Жилийн дараа нурж унах уу?

	— Жил ээ? гэснээ Волончук цэнгэлдэх хүрээлэнг анхааралтай ажсанаа: — Үгүй, жилийн дараа арай ч нурахгүй. Харин бороо их орвол өөр хэрэг.

	— Хэн танаас борооны тухай асуугаа вэ? Гэнэтийн аюул болж, их бороо ороход, бүх юм нурж сүйддэг. Хүн юм барьж байгуулахдаа галав юүлнэ гэж тооцоолдоггүй, ерийн цаг агаартай байхаар баримжаалдаг гэж Блюм хашхирах шахам хэлэв.

	Соломон Давидовичийн уур хилэнт үгсийг Волончук тайван сонсож, нүдээ ч ирмэлгүй байснаа буулт хийж:

	— Тэнгэр сайхан байвал, дажгүй... тэснэ гэлээ. 

	Алексей Степанович нүднийхээ хавчуурт шилийг засаж, өвөрмөц тэвчээртэй харцаар хашаа руу харж:

	— За, дотроо ямаршуу юм бэ, үзье гээд урагш хөдлөв.

	Блюм баярлаж:

	— Дотор нь ажиллаж бүрэн болно. Янз бүрийн чамин сайхныг ашиглах нь онц биш. Гоё сайхан юманд чинь мөнгө их ордог юм, эрхэм нөхөд өө. Хэрэв чи мөнгөгүй бол долоо хоногт ганц удаа л сахлаа хусна. Тэгээд болоо.

	Тайрдсаар эвлүүлж хийсэн, хяхтнасан хаалгаар тэд угсрах цехэд орж явчхав. Цех хов хоосон. Урт, өргөн янз бүрийн банзны тайрдас зүйж хийсэн нь зүймэл царсан гэмээр модон шал нүднээ тусна. Энэ барилгын дотоод байдлыг гайхаж байгаагаа Витя хамгийн түрүүнд даруухан илэрхийлж:

	— Хэрэв аар саар юм унавал барьж авах арга үгүй, ангал руу ороод л алга болох юм байна.

	Блюмээс бусад нь цөм инээлдэнэ.

	— Яагаад заавал өнхөрч алга болно гэж? Одоо бол энд юу ч алга. Дархны ширээ тавиад, банз хураагаад хүмүүс ажиллаад ирэхээр, хаашаа өнхөрч алга болох юм бэ? Волончук, та сонсов уу? Хаашаа өнхөрч алга болно гэж?

	Волончук бүгдийг буурьтай харж:

	— Унагахгүйн тулд уячихгүй юу гэхэд нь: 

	— Тэгвэл өөр хэрэг. Би үгээ буцааж авъя гэж Виктор үнэнээсээ өчив.

	Ингэсний дараа Блюм ихэд хилэгнэн: булцгар гараараа хавиргаа цохиж, бэлцгэр нүүрэнд нь эсэргүүцэл илэрч:

	— Та нарт чинь модон тавилга, хогшил хэрэгтэй юм уу, эсвэл биллиард хэрэгтэй юу? Биллиард хүртэл модоор цохиогүй байхад хаашаа ч өнхөрч болдоггүй биз дээ? Юу яриад байна вэ? Чухал ажил хэлэлцэж байна уу? Эсвэл тоглож байна уу? Танайд чулуун барилгатай цех хэрэгтэй юу? Та нарт тоосго байна уу? Эсвэл төмөр, үгүй тэгээд тоолох мөнгө? Танай угсрагчид гадаа ажиллаж байхад, би нэг толгой хоргодох дээвэртэй болгож өглөө. Тэр нь та бүхэнд таалагдсангүй. Та нар нэг их гял цал болсон сүрлэг барилга мөрөөдөж байна. Хүлээн авах комиссынхон ирчхээд хэл амаа билүүдээд, бас цэнгэлдэх хүрээлэн гэнэ үү! Та нар надад юу өгсөн юм бэ? Төсөв, мөнгө, төсөл, зураг гээд өгсөн юм чинь хаана байна? Ядаж нэг инженер өгсөн үү? Бригадын дарга нарын зөвлөлийн нарийн бичгийн дарга нөхөр Виктор Торский та надад юу өглөө?

	Бригадын зөвлөлийн нарийн бичгийн дарга Витя Торский юу ч хариулахгүй үг дуугүй зогсоно. Алексей Степанович, Блюмийн тохойноос барьж нөхөрсгөөр:

	— Соломон Давидович, битгий уурла, бид үүнээс дээр сайн юм босгоно гэж бодож тооцоолж байгаагүй. Ирэх жилээс бид жинхэнэ завод барина. Энэ барилгыг сүрэл дэвсэж байгаад шатааж орхино.

	— Та нар хуйхална, нураана гээд байдаг! Надад бол энэ барилга дажгүй, аятайхан агуулах болно!

	— Тэгвэл яах вэ.

	— Яана дураараа бол! Одоодоо ажлын байртай боллоо. Нөхөр Торский та хэрэв энэхүү Блюмийн нэрэмжит цэнгэлдэх хүрээлэн байгаагүй бол яах байсан сан бол?

	— Унтлагын байр барьж байхаар, завод босгоё гэж би дандаа ярьдаг байсан.

	— Тэр, харж байгаа биз дээ? Таныг ярьж байхад, би барьчихаж.

	— Би завод барина гэж ярьдаг. Та цэнгэлдэх хүрээлэн шиг юм хийчхэж.

	— Нөхөр Торский! Амьд нохой, английн зурмал арслангаас мянга дахин дээр гэж мэдэж ав!

	Алексей Степанович инээмсэглэн, Соломон Давидовичийн тохойноос нөхөрсгөөр барьж хаалга тийш чиглэв.

	Игорь Чернявин бүгдийг гартал хүлээж, хоосон хүрээлэнг эргэн тойрон харав. Тэгээд хэн нэгэн хүнийг өрөвдмөөр байлаа. Хаалганы тэнд түр саатаж бодвол, Соломон Давидович хөөрхий болох нь илэрхий.

	
23. Догь сонин санаа

	Орой нь Нестеренко Игорьт:

	— Чи маргааш угсрах цехэд очиж ажиллах болно гэв.

	— Би угсрах цехэд ажиллаж огт үзээгүй.

	— Тэгвэл маргаашаас ажиллах болно. Одоохондоо хашаанд, дараа нь хүрээлэнд.

	— Би тэнд юу хийх болж байна?

	— Мастер нь үзүүлээд өгнө өө.

	— Би угсрагч болох дургүй байвал яана?

	— Би ч гэсэн цутгагч болох гээгүй. Гэхдээ цутгах цехэд л ажиллаж байна. 

	— Энэ бол чиний хэрэг. Би өөрөөр бодож байна.

	— Чи бодож байгаа хэрэг үү? Бодож сурсан байх нь ээ? Санчо, чи сонсож байна уу? Угсрагч хийхгүй гэж бодож байна гэнэ. Тэгээд ч ажиллах хүсэлгүй юм байх. Ойлгохгүй байгаа бол зөвлөгчийн хувьд чи түүнд тайлбарлаж өгөх ёстой.

	Санчо баяртай зөвшөөрч, буйдангийн түшлэгийг гараараа цохиж хажуудаа суулгаад:

	— За, яах вэ, суу. Би бүгдийг тайлбарлаад өгье.

	Игорь ёжтой инээмсэглэн, сургаалыг нь сонсохоор суув. Өнөө хөөрхий хүрээлэн, Соломон Давидовичийн аар саар хогшлыг санаад, энэ бүхэн юунд хэрэгтэй юм бэ гэж бодохоос уйтгартай, ойлгомжгүй санагдав.

	— Чернявин, чи юу гэж унжийгаад байна даа? Яагаад гэдгийг би мэдэж байна. Колонийн хүмүүжигчид хэдийгээс эхлээд миний толгойг мэдэх болоов? гэж бодож байна уу? Миний ямаршуу зоригтой болохыг хараарай! Дөрөв хоноод дуртай зүг рүүгээ арилаад өгнө гэж бод оо юу? Тийм үү?

	Игорь дуугүй сууна.

	— Үнэн хэрэг дээрээ чи манайд дөрвөн жил амьдрах юм бил үү.

	— Тэгвэл яана гэж?

	— Яах гэнэ ээ? Хэрэв чи ухаантай бол... бодоод үз л дээ Дөрвөн жил амьдарна! Чи өнөөдөр угсрах цехэд ажиллахгүй гэж байна. Маргааш цутгах цехээс зугтах уу? Дараа нь давраад токарьчин болохгүй, доктор болно гэх биз. Надад больниц байгуулж өгөөч, би өвчтөнийг эмчилнэ гэнэ дээ. Үгүй мөн догь оо. Тэгээд дөрвөн жилийн турш би чамтай зууралдаж байх хэрэг үү! Чи ухаангүй юм шиг загнаад, бид чамайг царайчилж суух болж байна уу?

	Зорины энэ яриа Игорьт нэлээд сонирхолтой санагдсан боловч юуны өмнө өөрийн нь амьдралын дүр зургийг гаргасан улаан шугамын тэнд их гүнзгий зөрчилтэй байв. Эдгээрийг Игорь маш энгийн үгээр илэрхийлж чадах сан. 

	Санчо дэргэд нь суугаад нүдээ эргэлдүүлэн гялалзуулах боловч бас юмыг тунгаан бодохдоо мохоодуу ажээ.

	— Нөхөр Зорин, та буруу ярьж байна.

	— За, тийм байж. Яавал зөв болох вэ?

	— Намайг доктор болох гэлээ гэж чи ярьж байна. Үүнд чинь муу юм юу байна? Доктор болох дуртай хүн олон байдаг биз дээ? Нөхөр минь та нар дуртай ч, дургүй ч угсрах цехэд оч! гэж намайг хөөхийг бодож байна. Тэгэхэд би «За» гэж хэлэх болж байна уу? Үгүй, би дургүй байна.

	— Тэгвэл, Чернявин чамд хэн саад болоов. Бид чамайг албадаа юу? Үгүй шүү. Зорин цонхоор зааж: — Хар даа, хашаа ч байхгүй, харуул манаа ч байхгүй, харсан зүгтээ арилаад өг. Хэн ч чамайг энд бариагүй, ятгаагүй байна.

	— Надад очих газар байхгүй.

	— Юу байхгүй гэж! Угсрагч болохгүй доктор болно гэж байгаа биз дээ?

	— Би тэгээд хаашаа явах юм бэ?

	— Доктор болохоор яв. Сурдаг юм уу? Сургадаг юм уу? Санасандаа хүрч үз.

	— Энд болохгүй гэж үү?

	— Энд болно л доо. Тэгэхдээ эндхийн номын дагуу.

	— Эхлээд угсрах цехэд үү?

	— Угсрах цехэд очвол муу болох юм гэж бод оо юу?

	— Муу гэж бодоогүй байна. Юунд хэрэгтэйг нь чи тайлбарлаж өгөөгүй.

	— Юунд хэрэгтэй гэвэл: бидэнд хэрэгтэй юм. Чи энд хоёр хоног амьдарч, хоол идэж байгаа биз дээ? Чамайг хувцаслаж, чамд ор дэр өгсөн үү? Өнөөдөр чи гуанзанд та нарт тийм эрх байхгүй гээд хашхираад байсан! Яагаад тэр вэ? Ийм бардам зан хаанаас гардаг байна? "Би — Чернявин байна. Надад бүх юм хэрэгтэй. Би доктор болох хүсэлтэй." Эсвэл чи зүгээр тоглож байгаа юм уу? Би чамд бас Чернявин — доктор Чернявиний чөтгөр шулам руугаа тонил! гэж хэлж чадах шүү дээ.

	— Чадахгүй.

	— Чадахгүй? Үгүй ер, чи биднийг мэдэх болоогүй байна! Яваад өгнө гэж бодож байна уу? Үнэндээ би чамайг хөөж чадна. Чи энд юу гэж ирсэн юм бэ? Бид чамайг хэн болох, хаанаас ирснийг асууж шалгаасангүй. Гэтэл чи даварч байна. Бид чамайг анд нөхрийн адил хүлээн авч, хувцаслаж, хооллож, дулаан унтуулсан. Чи ганцаараа, бид бүхэл колони. Гэтэл чи доктор болно гээд биднийг сохор зоосны үнэгүй амьтад шиг омогдож байдаг. Чи өөрийгөө ямар хүн болохыг харуулж, бидэнд итгэвэл таарна.

	Эхлээд түүнд санагдсан шиг Санчо тийм ч мохоо хүн биш байна гэдгийг мэдрэн:

	— Хэнд итгэх юм бэ? гэж Игорь бодлогошрон асуув.

	— Юу «хэнд» гэж, бид бүгдэд.

	— Итгэх?

	— Яг тийм. Итгэх. Хүүхдүүд цөм ажиллаж, сурч, бусдад хэрэгтэй юм хийж байгааг харж байгаа биз. Тэдэнд ямар, нэг бодол бий гэдгийг бодож үздэггүй юм уу. Өөрөөсөө ондоо хэнийг ч хардаггүй, би Доктор гээд алхаад байдаг. Тэгж яривал чамайг ямар доктор гэдэг юм бэ? Бид хөдөлмөрийн колонийн хүмүүжигч гэдгээ мэд, тэр ч харахад андашгүй. Харин чиний доктор гэдэг чинь харагдахгүй шүү дээ.

	Хашааны дэнлүү асаж, хүүхдүүд тараад явчихсан учир бүдэг гэрэлтэй өрөөнд тэд хоёулхнаа сууна. Хонгилоор хөлийн чимээ гарснаа, хэн нэгэн хүн:

	— Се-ев-ка! гэж уянгалуулан хашхирснаа нам гүм болов. 

	Игорь, Санчогийн ярианд бүрэн үнэмшээгүй боловч, түүнтэй маргах гэж бодсонгүй. Үнэхээр ажиллаад үзвэл яадаг юм бэ? гэсэн жирийн, хөнгөн санаа төржээ. Энэ нөхдөд бага зэрэг итгэж болох юм. Ингэж бодоод Санчо Зоринд:

	— Би зүгээр жишээлсэн юм. Намайг тийм хүнд сурталтан гэж битгий бодоорой. Чи өөрөө хаана ажилладаг вэ?

	— Угсрах цехэд.

	— Тэнд сонин уу?

	— Үгүй, сонин биш.

	— Харахгүй юу?

	— Тэгээд чамд зөвхөн сонирхолтой ажил өгөх үү? Хөгжим хэрэгтэй юү? Хэрэв сонирхолгүй бол чадахгүй юу?

	— Сонирхолгүй ажлаа хийх үү?

	Игорь Зорин руу харахад, түүний харцанд баяр тодорч,

	— Сонирхолгүй ажлаа хийх үү? Энэ чинь, сэр, тун догь санаа байна гэв.

	
24. Цэцэрлэгт хүрээлэнд тааралдсан бүсгүй

	«Босох» дохиог Игорь бусдаар сэрээлгэлгүй мэдэв. Орноосоо түргэн шалмаг үсрэн босох нь тааламжтай байсан боловч, ороо хураана гэдэг нь түүний хувьд яггүй ажил байлаа. Бусдын орыг харж буруу зөвөө шалгаж, тэднийг дуурайн хийх боловч, бүтээлэг нь энд тэндээ овоорч, мурий нугалаас гарч, бүтээлэг нь уртдаад, илүү гарсан хэсгийг нь яах учраа олохгүй, ер нь олигтой болж өгөхгүй байв. Санчо түүнийг хараад, ажлыг дахин эхлүүлж:

	— Харж бай!

	Санчо тун гавшгай ажиллана. Түүний ажлын арга техник гэвэл нугалаасыг гаргахын тулд бүтээлгээ голоор нь давхарлаад, хагас эргүүлж орхихоор нугалаас нь шугам шиг тэгж болдог юм байна гэдгийг Игорь ойлгов. Энэ нь түүнд их таалагдав.

	— Их баярлалаа.

	— Зүгээр.

	Энэ өглөө Игорь их урамтай, сайхан зантай байв. Нөхдийн хамт жагсаж жижүүрийг ёслон угтав. Өнөөдөр гол төлөв «Робеспьер11» гэж нэрлэгддэг колонидоо алдартай дөрөвдүгээр бригадын дарга Алёша Зырянский жижүүр юм санж.

	Тиймээс өнөөдөр бригадын жижүүрүүд сандарч тэвдэн гүйлдэнэ. Өглөөний шалгалтаас арван минутын өмнө Нестеренко өөрөө алчуур авч, Ворошиловын зурагтай жаазны шилийг зүлгэж, бригадын жижүүр Харитон Савченког зэмлэн:

	— Өнөөдөр колонид хэн жижүүрлэж байгааг чи март аа юу? гэж үглэнэ.

	Харитон сэтгэл зовнисон байдлаар явган шүүгээ, орны гудас зэргийг засаж янзална. Шалгуулахаар жагсаад байхад:

	— Хумс аа? Бүгд хумсаа авсан уу?

	Хэн нэг нь хумс руугаа хараад:

	— Ээ, золиг гэж, хайч хаана байгаа бил ээ? гэхэд Нестеренко уурлан:

	— Хайч эрсээр байтал үзлэгийн дохио дуугарч орхино. Тэгээд ч амар олдохгүй. Чернявин, чинийх ямар байна вэ?

	— Гайгүй л юм шиг байна... 

	— Гайгүй юм шиг гэдгийг тооцдоггүй. Гонтарь, хайч гаргаад аль. Үгүй чи чинь хаана хумсаа авч байна вэ? Юу хийж байгаа чинь энэ вэ? Иш, Мишка минь!

	Гэтэл өглөөний үзлэгийнхэн унтлагын өрөөнд ороод ирлээ.

	Нестеренко ч команд өглөө.

	Зырянский бол арван зургаа орчим насны, намхавтар залуу аж. Биеийн хэлбэр галбир нь овор сууж яваа залуу юм. Түүний ухаалаг, тогтуун мөртөө сэргэлэн хүрэн нүд нь аргагүй анхаарал татна. Тачир, шулуун хөмсөг нь дотогшоо улам тодорно.

	Зырянский бригадынхантай мэндэлж байхдаа, нэг их чармайгаагүй боловч, бүгдийг харж амжив бололтой. Рапорт хүлээн авч байхдаа Нестеренкогийн нүд өөд эгцлэн ширтэнэ. Тэр унтлагын өрөөнд юу ч ухаж төнхөөгүй, эрж хайгаагүй боловч гарахдаа хамтран зүтгэгч ариун цэврийн комиссын жижүүр даруухан охинд:

	— Наймдугаар бригадын унтлагын өрөө бохир байсан гэж рапортод тэмдэглээрэй.

	— Алёша, юу бохир гэж?

	— Энэ юу юм бэ? Шалаа арччихаад, дээр нь хумсаа хаясан байна. Энэ чинь хог биш үү?

	Нестеренко юу ч хариулсангүй. 

	Алёша хаалганы тэндээс:

	— Зөвхөн бригадын дарга жижүүрт үзүүлэх гэж нүүр ам, хуруу хумсаа янзалдаггүй гэдгийг Василь чи сайн мэднэ. Танай энэ шинэ нөхөр чинь хумсаа аваагүй байна. Ёсолж байхыг нь харахад чонын сарвуу шиг харагдсан.

	Үзлэгийн дараа Нестеренко их л сэтгэл гонсгор үглэж:

	— Чөтгөр гэж! Балай юм боллоо. Мишка, чи авгай авах гэж байгаа хүн гэхэд наад хумсаа хараач. Тэгээд шалан дээр хаячихдаг, яаж болох вэ? Хэрэв Захаров рапортыг ингэс тэгсхийгээд өнгөрвөл яах вэ. Нийтийн хурлаар хэлэлц гэвэл яана?

	Миша Гонтарь юу ч дуугарсангүй, явган суугаад шалнаас хумсаа түүж байна.

	— Тэгвэл нийтийн хурал дээр: Манай энэ дурлалт Михаил Гонтарь тэгсэн юм гэж шуудхан хэлнэ шүү. Нээрэн тэгж хэлнэ шүү. Ийм заваан байдал дахин давтагдах юм бол чамайг гурав хоног суулгаад өгөөч гэж Алексейгаас гуйна. Оксанад бүгдийг ярина, тэр бас мэдэж аваг.

	Гонтарь, бригадын даргын өөдөөс юу ч хариулсангүй. Нөхдийнхөө өмнө түүнд эвгүй байгаа нь илт.

	Нестеренко түүн рүү дайрахаа больж, мөн л цуцаж цөхөрсөн дуугаар Игорьт хандаж:

	— Чи угсрах цехэд очих уу, эсвэл хөлөө тэрийлгээд хэвтэж байх уу? гэхэд Игорь ганц асуудлаар ч болов бригадын даргаа тайвшруулах боломж гарсанд баярлаж:

	— Очно гэв.

	Игорь үдээс хойш, хоёрдугаар ээлжид ажилд гарах ажээ. Ажлын амтыг анх үзэх гэж буй хүнд энэ нь сүх далайтал үхэр амар гэгч байв. 

	Өглөөний цайны дараа Игорь цэцэрлэгт хүрээлэнгээр зугаалж, усанд шумбая гэж шийджээ. Гэтэл цэцэрлэгт дөнгөж ортол хамгийн захын замд «гайхам сайхан» бүсгүй таарчээ.

	Игорь урьд нь «чөлөөт амьдралд» байхдаа охидод таалагдах гэж үсээ янз бүрээр самнан, костюмаа гоёж гоодон, цэцэн цэлмэг үг яриагаар чамирхах зэрэг олон янзаар үздэг байв. Гэвч охид өөрт нь онцгой таалагдсан явдал хэзээ ч тааралдаагүй юм санж. Тэр боловсон хүний ёсоор анхаарал татам, гоо үзэсгэлэнг зохих ёсоор үнэлдэг бөгөөд зарим талаар энэ салбарт өөрийгөө нэлээд мэдлэгтэй гэж тооцно. Гэсэн хэдий боловч дэргэдүүр яваад өнгөрсний дараа гоо бүсгүйн тухай дорхноо мартдаг байжээ. Тиймээс тааралдсан охидыг хүүхэмсэг хүний сониуч харцаар үдэж заншжээ.

	Гэтэл энэ цэцэрлэгт хүрээлэнд өөр нэгэн бүсгүйтэй таараад, юуны өмнө түүний «гайхалтай сайхан»-ыг хүлээн зөвшөөрөв. Игорь энэ үгийг сүрхий үнэлдэг, түүний уран тод утгад нь бахархдаг атлаа үүнийгээ:

	— Гайхамшигтай хүн!

	— Гайхам сайхан эмэгтэй!

	— Сайхан санаа! гэж дандаа ярьдаг эцгээсээ өвлөж авснаа өөрөөсөө нууж явдаг ажээ.

	Цэцэрлэгт хүрээлэнгийн энэ замаар явж буй эмэгтэй бол «гайхамшиг» байлаа. Энэ даруу хувцасласан нь бүр ч нүдэнд тусаж байлаа. Колонийн хүмүүжигчид цэвэр цэмцгэр байдаг болохоор энэ эмэгтэй хүмүүжигч болох нь эргэлзээгүй. Тэр нь, хаана хаанаа жигд хүрэн ягаан хацар нь яльгүй борлосон, гял цал гэсэн гоё бус боловч, энд тэндээ ямар ч шарх сорвигүй тун ховор таарах цэвэрхэн нүүр царайтай бүсгүй байлаа. Жирвэгэр хар хөмсөгний доороос жирийн хүрэн нүд гялалзана. Хоёроор дарсан гэзэг нь, хонгор хүрэн өнгөөр гялалзан, шанааг дагасан шанх нь сэвэлзэнэ. Нэг үгээр хэлбэл, нэн үзэсгэлэнтэй бүсгүй байлаа.

	Игорь зогтусан:

	— Леди!12 Та ийм гоё нүд хаанаас олж авсан бэ? гэж гайхан асуув.

	Бүсгүй замын хашлаганы дэргэд зогссоноо, гараа нүүрэндээ хүргэж!

	— Ямар нүд?

	— Таны нүд гайхамшигтай сайхан юм!

	Бүсгүй тэр сайхан нүдээрээ түүн рүү ууртайяа харснаа, улайсан нүүрээ буруулан, замаас гарч өвсөн дээр очив.

	— Миледи! Ойлгож үз, би хазаж, хайрдаггүй шүү.

	Өнөөх бүсгүй хөмсөг зангидан, сүрхий ширүүн харснаа:

	— Танд хамаагүй. Явдаг замаараа яв.

	— Надад өөрийн гэх зорьсон зам байхгүй. Та нэрээ хэлэхгүй юу.

	Тэр бүсгүй хөл нүцгэн хөлөө дэвслэн, инээмсэглэж:

	— Та колонийнх уу?

	— Тийм.

	— Инээдтэй амьтан! гэж үнэхээр дооглож, тохуурхсан байдлаар хэлээд, хажуугаараа нэг хяламхийн харснаа, дахин эргэж харалгүй, өвсөн дээгүүр өөр зүг рүү яваад өгчээ.

	
25. Хөндлөвч

	Ханхар, лагс биетэй, ягаан царайтай мастер Штевель дугараг нүдээрээ Игорийг харснаа:

	— Хэзээ ч ажил хийж байгаагүй юу?

	— Үгүй.

	— Тэгвэл, эхэлж буй хэрэг үү?

	— Тийм ээ.

	— Гэртээ... Ядаж шал шүүрддэг байсан биз?

	— Үгүй шүү. Шал ч шүүрдэж үзээгүй.

	— Ээ, хөөрхий, тэгвэл ч ажилласан жил гэх юм чамд алга аа. Гэвч яах вэ, хөндлөвч зүлгэж эхэл дээ. Энэ тун амархан.

	— Хөндлөвч ий?

	Мастер дэргэдээ байсан сандлыг хөлөөрөө түншиж:

	— Энэ яагаа вэ? Үүнийг харав уу, хөндлөвч гэдэг юм. Өнгөлж, зүлгэлгүйгээр өө сэвтэй яг байснаар нь л тавьчихаж, харваас үзэмж муутай байна. Чи харин зүлгээд орхи, тэгвэл наад сандал чинь огт ондоо болно. Их биеийг нь зүлгэчхээд хөндлөвч бол яах вэ, болно гэж бодсон бололтой.

	Энэ мастер олон үгтэй боловч, ажил хэрэгч хүн. Ярингуутаа гар нь хөдөлж, Игорийн өмнөх тавиур дээр бөөн хөндлөвч, өрөвтөл, зүлгэдэг цаас овоолов. Штевель, яриагаа дуусгаад нэг хөндлөвчийг өрөвтлөөр үрж, дараа нь зүлгүүрээр зүлгээд бахархангуй харснаа гараараа илж:

	— Ямар болж байгааг харав уу? Гарт хүртэл зөөлөн. За, ингээд ажилдаа ор!

	Энэ завсар Игорь, мастерын ярих, хөдлөхийг ажиглаж, энэ тэрийг харсан шиг аятайхан л сууж байв. Мастер мөрийг нь алгадаад холдож явахад, Игорь нэг хөндлөвч авч өрөвтлөөр үрж үзэв. Гэтэл хөндлөвч өөрөө л гараас нь мултарч, өрөвтлийн арзгар ир хуруун дээгүүр нь халуу оргиулан өнгөрөв. Хоёр хурууны арьс нь хэгзэрч, цус шүүрнэ. Хажууд нь танил дуу хөгжилтэйгөөр:

	— Зөв л эхэлж байна, нөхөр угсрагч гэх нь сонстов. 

	Игорь эргэн харвал, өнөөх танил дуу нь, өөрийнх нь наймдугаар бригадын боловч нөгөө өрөөний, Нестеренкогийн сүржин гэж зэмлэнгүй байсан Середин дүрээрээ байлаа. Тэр бол цэвэрхэн царайтай, дээгүүр толгойтой нөхөр. Сандлын түшлэг хийдэг нимгэн мод хэдийг гартаа бариад, түүнийгээ шугамд ороосон зүлгүүр цаасаар өнгөлж харагдана. Середин барьж байснаа зүлгэн бэлэн бүтээгдэхүүн рүү шидээд дараачийнхыг нь авах мэтээр тун сурмаг ажиллана.

	— Тэр шүүгээнд иод бий ав! Зүгээр, бүгд л ингэж эхэлдэг юм гэж Середин инээмсэглэн толгой дохив.

	Игорь шүүгээ уудалж, том шилтэй иод, бас боох юм гаргав. Тэр холцорсон газраа иод түрхээд Середин рүү очиж:

	— Боогоод аль.

	— Яах юм бэ. Боолт хэрэггүй. Чи чинь аягүй бол эмч дууд гэх нь үү?

	— Цус нь шүүрээд байна шүү дээ.

	— Арай бүх цус нь гоожоод гарчихгүй байлгүй. Иод түрхсэн үү? Тэгвэл тэгээд болоо. Ер нь гоожиж байгаа юм алга. Ганц дусал бөнжгөнөж байна.

	Игорь маргасангүй, боолтын маарлийг шүүгээнд далд хийв. Хуруу нь өвдөж, дахиад хөндлөвч мод барьж авахаас айна. Гэсэн ч нэгийг хэд үрснээ, ямаан шат уруу чулуудаад, мужааны ширээнээс холдож, тасгийг тойруулан харав.

	Үнэнийг хэлэхэд, цех гээд байх юм ч алга байв. Суурь машины нүргээнд доргисон машин цехийн хананаас хуучин фанераар хааш яаш холбосон саравч хаджээ. Дөрвөн хүүхэд арай гэж багтах энэ саравчийг угсрах цех гэж нэрлэх бөгөөд цехийн хориод хүний бусад нь өлөн өвсний улаан толгой захыг нь тэмдэглэх задгай талбайд ажиллана. Энэ талбайд зүлгэж өнгөлөөгүй модны тайрдсаар хааш яаш хийсэн өндөр нам янз бүрийн ямаан шат дүүрэн байв. Зарим жаалууд бүр ил газар ажиллана. Машин тасгаас нэг ажилчин үе үе юм зөөж гаргана. Колонийн модон эдлэлийн цех нь театрын царс модон тавилга үйлдвэрлэдэг ажээ. Түшлэг мод, суудлын харуулдсан тавцан, сандлын хөл, хөндлөвч зэргийг машин тасгаас нийлүүлнэ. Тэгээд театрын сандлыг гурав гурваар нь угсарч бэхэлнэ. Үүний өмнө суудал, хөндлөвч зэрэг аар саар зүйлийг эвлүүлдэг байв. Ер нь аливаа угсрах ажлыг Санчо Зорин мэтийн нэлээд мэргэжсэн жаалууд гүйцэтгэнэ. Тэд модон алхаараа тогшиж, их хөгжилтэй ажиллах бөгөөд тэдний дэргэд эвлүүлсэн эд анги нь алгуур нэмэгдэнэ. Зориний дэргэд бол тавиураас бусад нь бүрдсэн гурван суудалт сандал эгнэсэн байна. Хүүхдийн дийлэнх нь Игорьт ногдсон шиг аар саар зүйл хийнэ. Тэдний гар нь өрөвдтөл нь янз янзын дуу авиа гарган хөдөлнө. Середин түүнээс:

	— Чи яагаад зүгээр зогсоод байна вэ? Дургүй чинь хүрэв үү? гэж асуух хүртэл Игорь цехийг харж гөлөрчээ.

	Игорь дуугүй эргэн, өрөвтлөө авав. Арзгар, хүнд, энд тэнд нь үртэс чихсэн энэ багаж гараас ч мултрах гэж байх шиг санагдана. Игорь өрөвтлөө тавиад, хөндлөвч авбал тэр хамаагүй эвтэйхэн байв. Анхааралтайяа ажвал: зүсэх машинаас дөнгөж гарсан арзгар бэржгэр, ов, тов, өө сэв зэрэг тэгшилж засвал зохих зүйл их харагдана. Өрөвтлөө авах гэтэл зөгий нисэж ирэв. Энүүхэндээ гэхэд, энэ муу ялаанд угсрах цехэд хийх зүйлгүй билээ. Игорь түүний араас дагуулан харж, энэ айлчлалынхаа утга учиргүйг ойлгоод нисээд явчих байх гэж бодно. Гэтэл өнөөх зөгий нисэж явсангүй, ямаан шат дамжин хөлхөж, юм юм мөргөж, царс модны сэнгэнэм үнэрт татагдан бие нь чичирч байснаа, гэнэт Игорийн шархтай гар луу дайрав. Шүүрч хатсан цус түүнийг татсан хэрэг байжээ. Игорь эвгүйцэн өрөвтлөөрөө даллаад орхивол нисээд явчихаар нь баярлав. Тэр бээр санаа амарч эргэн тойрноо харвал толгойг нь нар шарж, халуу оргин, хүзүү нь хүртэл хөлөрснийг сая ухаарав. Гэнэт энэ хөлстэй хүзүүн дээр нь нэг юм суугаад орхих шиг. Игорь сул гараараа савбал том хар ногоон ялаа толгой дээр нь суусан аж. Нисэв бололтой гээд дээш харвал, хоёр том батгана эргэлдэнэ. Игорь уурлаж уцаарлан, бараг нулимс унагаах алдан:

	— Чөтгөр гэж! Муусайн ялаа! гэв.

	Санчо, Середин болон бусад нөхөд нь инээлдэв. Середин толгой сэгсрэн, найрсгаар инээнэ. Харин Санчо бүр чангаар талбайд хадтал:

	— Игорь! Тэд зүгээр! Хаздаггүй юм! гэж хашхирав. Дэргэдэх залуусын нэг нь:

	— Тэд үүнийг, адуу мал гэж бодсон байлгүй гэхэд, Игорь хөндлөвч модоо газар шидэж:

	— Чөтгөр лүүгээ тонил.

	— Дургүй хүрэв үү? гэж Середин асуухад,

	— Больё.

	Санчо ажлаа орхиод, түүн рүү очоод:

	— Чернявин, яагаа вэ?

	Игорь ууртай царайлан Санчо өөд дөхөн:

	— Чөтгөр шулам руу тонил! Энэ муусайн хөндлөвч, өрөвтөл! Юунд хэрэгтэй юм бэ! Би үүгээр яах юм бэ? Цех гээд байгаа, ялаа нь нохой шиг ээрээд!

	Середин ажлаа хийнгээ, эгдүүцсэн янзаар толгой сэгсэрч, бусад нь гайхан, зэмлэсэн царай гаргаж байгааг тэр нүднийхээ булангаар харжээ.

	— Тэгвэл чамайг гуйхгүй. Яв, үүгээр гарч болно. 

	— Явна даа.

	Ингэж хэлээд, хэн рүү ч харалгүй Игорь овоолсон эд анги дээгүүр гишгэн гарав. Санчо араас нь нэг юм хэлсэн боловч, цаадах нь сонссонгүй. Сонсоогүйн учир нь гэвэл өглөө цэцэрлэгт хүрээлэнд тааралдсан өнөөх бүсгүй, тайрдас дүүргэсэн сагсны дэргэд сууж байснаа өөдөөс нь харахад тэр бүсгүйн нүүрэнд нь дооглож, дамшигласан инээмсэглэл тодорч байжээ.

	
26. Нэгэн өдрийн паян

	Аагим халуун, ажил бүтдэггүй, аюултай ганцаардсан нэгэн өдөр өнгөрөв. Оройн хоолон дээр өөрөө юу ч хараагүй Гонтарь эрээ цээргүй ярьж, бусад нь тачигнатал хөхрөлдөнө.

	— Ялаа нь, яг нохой шиг байна гэнэ ээ?

	Зэргэлдээ ширээний жингэнэсэн дуутай жаал хүү:

	— Балиар юм. Тэр ялааг гинжлээд уячих! гэж тоглоом тохуу хийнэ.

	Нөгөө ширээнийхэн бүгд хөхрөлдөнө.

	Игорь уурлан цонх руу эргэн суув. 

	Нестеренко энэ үед:

	— Тэгээд ажиллахгүй болж байна уу?

	— Үгүй.

	— Энэ колонид амьдрах уу?

	— Намайг нааш нь явуулсан болохоос, би өөрөө гуйж ирээгүй.

	— Болж л байна! гээд Зорин зэмлэнгүй харна. 

	Инээлдэхээ больцгоов. Өөрийг нь сонирхсон юм уу, магадгүй хүндэлсэн байдлаар хэд хэдэн хүн харж байхыг Игорь ажив. Игорийн бардам зан хөдөлж, ширээний ард зогсоод, Зоринд хандсан боловч бусдад нь дуулдаг гэж чангаар:

	— Танай энэ хөндлөвчийг өнгөлж цэвэрлэх авьяас заяагаагүй юм байжээ гэж хэлээд гуанзнаас гарч явав.

	Түүний сэтгэл уужрах шиг. Өөртөө итгэх итгэл егөөтэй инээмсэглэл нүүрэнд нь тодорч, нүд нь сүрхий эргэлдэнэ. Унтах дохио өгөхийн өмнө тэр цэцэрлэгт хүрээлэнгээр зугаалж, гар бөмбөг тоглохыг харжээ. Тоглолтыг сонирхогчдын дунд хэсэг охид байх бөгөөд тэнд Клава Каширинагийн дэргэд махлаг дугуй, сэвхтэй нүүртэй охин харагдана. Тэр охин Игорь өөд харж инээмсэглээд, дэргэдэх найздаа нэг юм шивнэнэ. Тэр бол тод шаргал буржгар үстэй охин байлаа. Игорийг дөхөж очиход:

	— Өөрийг чинь Чернявин гэдэг үү? Бөмбөг тоглодог уу?

	— Тоглодог.

	— Ялаанаас айхгүй байна уу?

	Охид инээлдэнэ. Ганц Клава, Игорийг ширэв татан хараад хөөрхөн уруулаа жигшингүй зууна. Гэвч Игорь гомдсонгүй.

	— Танай угсрах цехэд л ялаа саад болдог. Хөндлөвч цэвэрлэх гэхээр хийх ажилгүй ялаанууд энд тэндгүй эргэлдэх юм.

	— Чи тэгээд хэдийг цэвэрлэв.

	Охид түүний юу хэлэхийг сонсож, түүнийг дооглож явуулах гэж таг чимээгүй болов. Игорь тэдний санааг мэдээд:

	— Би тийм утгагүй ажлаас татгалзсан. Надгүйгээр хөл хөндлөвч цэвэрлэх хорхойтон зөндөө олдоно.

	— Чи тэгээд юу хийх вэ? гэж шаргал үстэй охин эвтэйхэн дуугаар, шоолж муучилсан янзгүй инээмсэглэн асуув. Тэгэхэд хэн ч хөхөрсөнгүй. Өөрийгөө хүндэтгүүлж чадсандаа Игорийн сэтгэл ханаж асуултад эвтэйхэн хариулахыг хичээн:

	— Харж байж болно. Надад таарсан нэг ажил олдох биз. Яг л санаснаар болох шиг. Охид түүн рүү хүндэтгэнгүй харна. 

	Клава огцом эргэн харж:

	— Чи өөртөө алиа салбадайн дүрийг олоод авсан бус уу?

	Тэгвэл бүх охид нирхийтэл инээлдэв, бүр нулимсаа гартал хөхрөлдөв. Игорь тэндээс холдож, бөмбөг тоглолтыг сонирхохоос өөр замгүй болов. Хэдий тийм боловч энэ яриа түүнийг онц их гонсойлгосонгүй. Клава Каширина эдний бригадын дарга хүн. Игорийг алиа салбадай гэж хэлэхэд яах вэ болно, тэд дагаж инээх нь ч бас яах вэ. Харин нэг их инээхгүй байсан нөгөө шаргал үстэй нь хэн гэгч юм бол? 

	Хажуугаараа гүйж яваа Роговоос:

	— Энэ шар үстийг хэн гэдэг юм бэ? гэж Игорь лавлана.

	— Шар үстэй юу? Лида. Арван нэгдүгээр бригадын дарга Лида Таликова.

	Өө, бас бригадын дарга, гэхдээ нэг их инээж шоолсонгүй.

	Унтлагын өрөөнд бүгдээрээ цуглараад байхад, түүнийг ажил хаяж явсан тухай хэн ч дурсахгүй бригадад юу ч болоогүй юм шиг унших нь уншиж, бичих нь бичиж хүн бүр өөр өөрийнхөө ажлыг хийж байх нь Игорьт сонин санагджээ. Санчо, Миша Гонтарь хоёр буйдан дээр шатар тоглоно. Нестеренко шалан дээр сонин дэвсээд дандаа пүрш, дугуй зэргээс бүрдсэн хачин сонин багаж эвлүүлж сууна. Игорь тасалгаа дундуур холхиж, энэ юу гэгч багаж вэ? гэж асуухаас нэрэлхэж байлаа. Гадаа дохио өгөхөд Нестеренко гайхан өндийж:

	— Рапорт өгөх болчихсон уу? Цаг ийм амархан явж байх гэж! Саша явж рапортоо өгөөд ир. Миний гар гэж авдаг юм алга гээд хар хуруунуудаа сарвайлган үзүүлэв.

	Түүний туслах Александр Остапчин толины өмнө эргэлдэж, хөөрхөн нүдээрээ найзуудаа харснаа:

	— Манай бригадын дарга зальтай гэдэг нь! Энэ чинь Алексейтэй Мишагийн хумсны учрыг ололцоод ир гэсэн үг үү?

	Бүгд инээлдэнэ. 

	Нестеренко дүнсгэр байдлаар:

	— Ярьж ядаад байх юм юу байна. Энэ хээнцэр амжаагүй юм гэж хэлээрэй. Чи ярих дуртай хүн... Чамд прокурорын практик болно. Гонтарь өртдөг юм аа гэхэд өрөвдөх юм алга.

	Нестеренко халшрам харцаар Гонтарийг ширтэнэ. Цаадах нь байж ядан шилээ маажна.

	Остапчин толь руу дахин хараад, өрөөнөөс гарч одов.

	Энэ үед Игорь:

	— Нөхөр Нестеренко, энэ юу юм бэ?

	Нестеренко өндийн, Игорь өөд дургүйцэн хараад гараараа дохих нь холдож үз! гэсэн үг мөн бололтой.

	Игорь шатарчид руу явж очив. Гонтарь бас шилээ маажсаар. Тэр Игорийг анзаарсангүй, нэг бод түлхэнгээ,

	— Санчо, чи юу гэж бодож байна. Намайг Алексей дуудах болов уу?

	— Чамайг уу?

	— Тийм, Зырянскийн рапортыг сонсоод.

	Санчо морио барьснаа:

	— Рапортоор гэнэ ээ? Алексей тийм ялихгүй юмаар хөөцөлддөггүй хүн. Үгүй болов уу? гэж бодож байна.

	— Гэнэт дуудвал яана?

	— Үгүй, Саша нэг юм хэлээд өнгөрөөнө. Харин дуудагдаж магадгүй хүн чинь энэ залхуу шүү гээд Санчо, Игорь өөд толгой дохино.

	Гонтарь гараа толгойноосоо авч Игорийг цааш нь түлхээд:

	— Хойшоо бол, гэрэл халхлаад байна.

	Гэвч Зориний сүүлчийн үгийг Игорь сонирхон:

	— Намайг дуудах уу? Тэгж л байг. Синьорууд аа, би бүр одоо айчихлаа.

	Игорь сүрхий юм бүтээчихсэн хүний дүрээр бүгдийг харсан боловч хэн ч түүнийг анзаарсангүй.

	Таван минутын дараа сэтгэл нь хөдөлж, уур нь хүрсэн, хүрэн улаан царайтай Остапчин унтлагын өрөөнд шуугин орж ирээд, бүгдийг ширтэн:

	— Нэг цаг баривчил! гэсэн.

	Гонтарь өөр лүүгээ хуруугаараа заан:

	— Намайг уу?

	— Намайг гэж Остапчин мөн тэгж дохив.

	— Чамайг уу? 

	Бүгд байрнаасаа босон харайж, нүдээ бүлтийлгэнэ. Харитон Савченко хүртэл ямар нэг түргэн хөдөлгөөн хийв.

	— Чамайг уу! Яана аа! гэж Нестеренко шалан дээр араараа унаад, хөлөө агаарт савлан, тас тас инээнэ. 

	Гонтарь дахиад шилээ маажин, санаа нь зовсон байртай инээмсэглэнэ. Санчо бүгдээс илүү баярлан гараа алдлан үсэрч, Остапчины гараас барьж:

	— Хумсны төлөө юү?

	— Тэгэлгүй яах вэ. «Робеспьер» адгийн амьтан. Рапортод оруулснаар барахгүй, бүр бүгдийг нарийн ширийнээр нь дурдсан шүү. Рапортын дараа би: «Алексей Степанович, Гонтарийг дэмжиж дээш нь татмаар юм» гэсэн чинь: «Би та нарыг бүгдийг өөд татах гэж хөлсөөр ажиллаагүй. Өчигдөр ирсэн Чернявин бол бас яах вэ. Гонтарь энд таван жил болж байгаа хүн» гэж байхгүй юу. Тэгэхээр би: «Зырянский хатуурхаад, өө сэв эрээд байгаа юм» гээд хэлээд тавьж орхисон чинь бүр над руу дайрч, нэг гэвэл: рапортын үед яриа маргаан гаргах ёсгүй, хоёрдугаарт: өөрийн чинь өгсөн наймдугаар бригадын рапортод хүмүүжигч Михаил Гонтарийн бүдүүн хадуун байдлыг дурдсан. Иймд рапортын үед биеэ барьж чадаагүй, бригадад бохир заваан байсны төлөө нэг цаг баривчил гэсэн.

	Бүгд нүдээ бүлтийлгэн, дуугүй сонсоно. Игорь өөрийн урагшгүйг мартаад үгэнд дурлан:

	— Чи түүнд тайлбарлав уу?

	Бусад нь огт хэрэггүй зүйл рүү харах мэт Игорь өөд хараа шилжүүлэв. 

	Харин Остапчин:

	— Тайлбарлалгүй яах вэ «Мэдлээ. Нэг цаг сууя» гэсэн.

	Нестеренко дахиад л инээж:

	— Догь юм болжээ! Би чамайг явуулсан нь сайн болсон байна.

	— Би дахиад явж байхгүй... гэхэд нь Нестеренко улам цаашлуулж

	— Явахгүй байгаад үзээрэй... Тэгээд ч чи миний оронд суугаагүй, өөрөөсөө болж суусан. Илүү үгэнд дуртай, түүнээсээ болж суусан. Жижүүрийг өө сэв эрлээ гэж ярьж болохгүй шүү дээ. Харин ч хөнгөн шийтгэсэнд би гайхаж байна. Өнөөдөр Алексей сайхан зантай байгаа юм болов уу.

	Игорь гэнэт гомдож, гонсойв. Эдний ямар учиртайг ойлгоход бэрх: Жинхэнэ гэмтэн этгээд Миша Гонтарь зэм шийтгэлгүй өнгөрч, мөрөөрөө явсан Остапчин нэг цаг суух болсон нь тодорхой байв.

	Бас нэг зүйлийг бодоход гомдмоор: Юу гэвэл, Алексей Степановичаас эхлээд бүгд л Гонтарийн хумсны тухай яриад байдаг, гэтэл бүхний нүдний өмнө ажил хаясан Игорийг хэн ч авч хэлэлцэхгүй байгаа нь сонин.

	Ороо засаж байхад, унтлагын өрөөнд ханцуйны зүүлтээ авсан Алёша Зырянский орж ирэв. Яагаад ч юм бэ бүгдээрээ дуу алдаж, түүнийг хүрээлэн авав. Зырянский өөрөө их ядарсан байдлаар буйдан дээр унаад:

	— Сашка өөрөө орооцолдчихлоо! Алексей одоо өрөөндөө суугаад: — Александр Остапчин рапорт ч өглөө дөө! гээд инээж байгаа даа. Энүүхэндээ гэхэд, рапортыг Остапчин шиг сайхан өгдөг хүн байхгүй.

	Тэгсэн хэр нь Зырянский Игорийн тухай юу ч дурссангүй. Түүнийг энэ өрөөнд байгаа гэдгийг, угсрах цехэд ажиллахаас улайм цайм татгалзсан гэдгийг огт дурсан санасангүй.

	
27. Чамайг хэлэлцэнэ

	Маргааш өглөө нь Игорь яг цагтаа босоод, ороо хураах гэж удаан мунгинав. Жаахан унтмаар байсан боловч, өнөөдөр хэн жижүүр бил ээ? гэдгийг өчигдөр асуухаа мартаж орхиж. Дахиад эмэгтэй хүний өмнө орондоо хэвтэж байхыг тэр хүссэнгүй. Тэгсэн нь оножээ. Өглөөний шалгалтыг Захаров өөрөө хийж, түүнтэй хамт бригадын дарга жижүүр Лида Таликова орж ирэв. Жишүү захтай цагаан цамц өмссөн Захаров их л сэргэлэн наргиантай харагдана. Яг бригадын дарга жижүүр шиг ёслон:

	— Сайн байцгаана уу, нөхөд өө? гэж мэндлэв.

	Түүнд бусад жижүүртэй мэндэлдгээс илүү дотно, эвсэг хариулах шиг Игорьт санагджээ. Тэгсэн атлаа Захароваас айж байгаа нь мэдэгдэнэ. Тэр унтлагын өрөөг өөлж сонжсонгүй, ил далд зүйлийг ухаж төнхсөнгүй, үүнийг нь ариун цэврийн комиссын жижүүр жижигхэн биетэй, хөнгөн, шалмаг жаал гүйцэтгэж байв. Харин Алексей Степанович Гонтарийг хумсаа үзүүл гэхэд Остапчин жаахан улайсан боловч Захаров юу ч ажсангүй.

	Тэр бээр Игорийн хажуугаар жишимгүй өнгөрөв.

	— Алексей Степанович, өнөөдөр ямар кинотой вэ? гэж Нестеренког лавлахад,

	— «Хуягт Потемкин» гэж ярьж байсан. Киногоо авах гээд явсан байх аа, Лида аа?

	— Явцгаасан.

	Алексей Степанович гарахдаа чийдэнгийн шил өөд харахад, жаалууд гоморхон бүгд зэрэгцэн,

	— Ийм цэгтэй юм! Шил нь тийм юм! Хэчнээн яриад сольж өгдөггүй гэцгээхэд Захаров хаалганы тэнд зогсоод:

	— Та нар юу гэж хашхиралдав?

	— Та өөрөө чийдэн рүү харсан шүү дээ.

	— Миний хаашаа харах нь бага хэрэг, намайг харах болгонд хашхирах уу?

	— Таныг яаж хардгийг бид мэднэ!

	Игорь өглөөний цайндаа явав. Замд нь хэн ч түүнтэй ярьсангүй. Харин ширээнд суусан хойно Санчо, Гонтарь хоёр нэгэн зүйлийн тухай нэхэн санана. Нестеренко гуанзыг эргэн тойрон харж, дуугүй хооллоно.

	Гуанзанд нэг ээлжид зуун хүн хооллоно. Тэд бүгдээрээ цагаан бүтээлэгтэй жижиг ширээний ард сууцгаана. Үнэнийг хэлэхэд тэд бүгд Игорьт таалагдаж байв. Тэр бээр дөнгөж дөрөв дэх өдрөө колонид байгаа боловч нэлээдийг нь таньдаг болжээ. Ялангуяа АЦКЖ болох арван дөрөв - арван тав орчим насны бие биетэйгээ жигтэйхэн адилхан нямбай, гярхай, хатуу жаалуудыг мэддэг болжээ. Зүс харсан хүүхэд нэлээд үзэгдэнэ. Эдгээр нүүр царай болгоноос хоёр чиг шугам, хоёр араншныг Игорь олж харах мэт. Үүнд: хүүхэд бүрийн царайд өөрийн гэх, хүүхэд царайг... юу гэхээ Игорь мэдэхгүй байлаа. Гэвч энэ нь Игорийн урьд нь ажиглаж, түүнд таалагдаж байсан нөхдийнх нь оргилом хүч чадал, дүрсгүйтэх, түрэмгий дайчин зан, эгцэлж харахад хэцүү өөрийн гэсэн овжин түргэн харц зэрэг аль нэг хэмжээний танил царай, зуршил байлаа. Нөгөө талаар колонийн хүмүүжигч энэ иргэд бүгдэд бас өөр бусад шинж чанар ил ажиглагдана. Игорь үүнийг өөрийн зөнгөөр мэдсэн боловч эдгээр нь түүний урьд нь хаана ч ажиглаагүй атлаа сэтгэл татах, бас эсэргүүцэх хүсэл бадраасан, ийм байдлыг чухам колониос олж авсан болов уу гэмээр байв.

	Гуанзанд хуран цугларсан энэ олон түмэн, дэг журмаараа бахархах, нэн нөхөрсөг нэгэн том айлын гишүүд гэдэгт эргэлзэх зүйлгүй ажээ. Дөрвөн өдөр болоход хэрэлдэж зодолдох байтугай, дээрэнгүй өнгө аяс, ам мурийх явдлыг ч олж хараагүй нь Игорьт онцгой таалагдана. Тэр бээр эхлээд энэ бүхнийг тэд Захароваас юм уу, бригадын дарга нараас айгаад ингэж байна гэж боджээ. Айдаг байлаа ч гэсэн, айж байгаа нь үл ажиглагдана. Үнэнийг хэлэхэд бригадын дарга жижүүр юм уу, эсвэл байрын бригадын дарга нар, бантаж ийш тийш харалгүй, биелэх эсэхэд нь эргэлзэхгүй, хэзээ язааны дарга хүн шиг тушаал буулгах нь энэ колонид олон жил үүнийг хийж дадчихсан юм шиг санагдана. Гэтэл бригадын дарга нарын ихэнх нь шинэ хүмүүс. Нестеренко, Зырянский хоёр л хамгийн удаан хагас жил гаруй энэ тушаалд байгаа юм гэж Санчо Игорьт ярьсан. Үүнээс гадна зөвхөн бригадын дарга нар төдийгүй нэг өдрийн ялимгүй тушаал бүхий бусад нөхөд энэ эрх мэдлээ айж бэмбэгэнэхгүй итгэл төгс ашиглах бөгөөд, хүмүүжигчид нь түүнийг хэвийн зүйл гэж хүлээн авч байгааг Игорь ажиж амжжээ. Ариун цэврийн болон гуанзны жижүүрүүд, байрын жижүүрүүд, гол хаалганы харуул тэд бүхэн ингэдэг байв.

	Жирийн цагт бол цэцэрлэгт хүрээлэнгээр орилолдон гүйлдэж, цөөрөмд шумбаж, биеийн тамирын талбайд хэрэглэл болгон дээр очиж санжганаж байдаг тэр жаалууд л харуулд зогсоно. Эдгээр хүүхдүүдийн нүүр царай, дуу хоолой, алхаа гишгээ, зан авир нь өөр өөр, тэдний дунд хэл амаа билүүдсэн, доог тохуутай, оргүй юмыг бодож олдог, ортой юмыг дөвийлгөдөг «хоролгон» жаалууд нэлээд бөгөөд олонхын нь толгойд элдвийн бодол эргэлдэнэ. Гэтэл ийм жаал гартаа винтов барихтай зэрэг Игорийг ирдэг өдөр зогсож байсан Петька Кравчуктай адилхан болно. Яг Петька шиг ноцтой, цэх зогсоод бүдүүн хоолойгоор ярих гэж оролдон гял цал, албархуу байдал үзүүлнэ. Гүйцэтгэх үүрэг нь гэвэл ялимгүй: гаднын хүн оруулахгүй, орж буй хүний гутлыг арчуулах төдий юм. Томчууд, колонийн хүмүүжигчийн алинд ч пропуск байдаггүй учраас, харуулын хүн хэнийг оруулах, хэнийг оруулахгүйг хараад мэднэ. Гутлаа арчихын хувьд бол цөмд хатуу чанга хандана. Өчигдөр нэг жаал хашаанаас яаран гүйж ирсэн Виктор Торскийг зогсоож:

	— Витя, хөл өө!

	— Шурка! Би тун их яарч явна гэхэд Шурка нүүрээ буруулан дахин шаардсангүй. Тэгэхэд энэ бүгд найрамдах улсын тэргүүн Виктор Торский нэг агшин бодолхийлснээ шатны дундаас буцаж ирээд гутлаа арчив. Шурка түүний хэрхэн арчихыг нямбай ажиж байсныг Игорь өөрөө харжээ.

	Эндхийн колонид бат бэх, нэгдмэл хамтлаг бий болж, түүнийг чухам юугаар нааж гагнасныг ойлгоход бэрх. Заримдаа Игорьт хөвгүүд, охид, том багагүй цөм, ямар нэгэн хатуу тоглоомын нууц дүрмийг хаа нэг газар ярьж тохироод, одоо энэ дүрмийнхээ дагуу, журам нь хатуу байх тусмаа сайн гэж бахархан маш чин шударга тоглож байгаа юм шиг санагддаг байлаа. Заримдаа энэ бүх тоглоом, түүний дүрэм горимыг мэддэггүй Игорь мэтийн шинэчүүл яаж тоглохыг нь харж, дооглож, инээлдэх гэж зориуд бодож олсон юм шиг санагдана. Тэгэхдээ энэ тоглоомоор тоглохдоо ямар ч тоглоом байхгүй юм шиг, заавал ийм байхаас, өөрөөр огт болохгүй юм шиг, бригадын дарга жижүүртэй тааралдсан газраа заавал ёсолж байх юм шиг, хашааны нэг буланг хашсан хэсгийг угсрах цех гэж ярих албатай юм шиг, тэнд хөл, хөндлөвч хөглөрч байх ёстой мэт тоглодог нь бас эгдүүтэй.

	Тиймээс энэ наргиантай, бардам нийгэмд сэтгэл дотно байвч, Игорь бууж өгөхийг хүссэнгүй. Энэ цайлган сэтгэлт хөвгүүд, охид Игорийг хараагүй юм шиг, энэ ажилсаг олны дунд гуанзанд нэг залхуу, хоолны сав сууж байгаа нь тэдний сэтгэлийг огт түгшээхгүй байгаа юм шиг царай гаргаж буй энэ бүхэн зүгээр өнгөрөхгүй, нэг л юм болно гэж Игорь бодож байлаа. Эд бүгдээрээ түүн рүү довтолж, ажил хий гэж тулгах цаг гарцаагүй ирэх ёстой гэдгийг Игорь ойлгож байв. Харин тэд үүнийгээ яаж хийх нь маш сонирхолтой. Хүчээр тулгах эрх байхгүй. Хоолоор сойх уу? Тэгэх эрх бас байхгүй. Колонидоо байлгаад ажил хийлгэхгүй юм болов уу? Тэгэхгүй биз. Хөөчих юм болов уу? Тэд ч хөөхийг чухалчлахгүй байх. Харж л байя.

	Игорь цайгаа ууж, хүмүүжигчдийг шохоорхон харна. Сургуулийн шинэ цэвэрхэн хувцастай хүүхдүүд хооллож, хоорондоо ярилцаж, нуг нуг инээж заримдаа зүггүй байдал гаргана. Өнөөдрийн бригадын дарга жижүүр Лида Таликовыг ширээний хоорондуур явахыг шохоорхон харцгаана.

	Тэд зэргэлдээ ширээний дэргэд зогсоход бор жаал өөдөөс нь харна.

	— Филька, чи яах гэж гуанзанд ном барьж ирсэн юм бэ?

	Тэр ширээний араас босож:

	— Тэгэх онц хэрэг гараад. Би дүрмээ давтах гэсэн юм гэв.

	— Цайгаа уучхаад, дээшээ гарч номоо аваад ирэхээ залхуураа юу?

	Филька юу ч хариулсангүй, нүүрээ буруулах нь: энэ нэг их үглэхгүй байх, тэсэж үзье гэсэн байдалтай ажээ.

	— Хүн юм асуухаар буруу харчихдаг хаанахын ёс вэ?

	— Ааш маяг биш, хэлэх үг олдохгүйдээ л тэр гэж Филька гоморхоно.

	— Дахиад битгий ингээрэй. Гуанзанд сурах бичиг барьж орж ирж болохгүй. Бас энэ буруу зөрүү хардгаа орхи.

	Филька санаа амарсан янзаар амьсгаа авч, гараа өргөн: 

	— Гүйцэтгэе, дахин ном авч ирж байхгүй гэж хариулав. Лидаг холдоод явахаар, дөрвөн толгой хоорондоо ойртож, юм шивнэлдсэнээ нэг нь Лида тийш харснаа дахин шивнэлдэнэ. Лидаг Игорь луу дөхөж очиход, тэд мөн Игорь тийш эргэв.

	— Чернявин, чи өнөөдөр ажилд гарах уу?

	Игорь амаа ангайтал Гонтарь хатуухан:

	— Бос гэхэд,

	Игорь босоод:

	— Гарахгүй.

	— Бидэнд ажиллах хүч хүрэхгүй байна гэдгийг чи мэдэж байна уу?

	— Би мужаан болохгүй гэхэд нь,

	— Хэрэв бидэн рүү дайсан довтолбол, чи цэрэг болохгүй гэж хэлэх үү? гэж Лида түүнд эелдэг учирлана.

	— Дайсан гэвэл өөр хэрэг ээ.

	Саяхан жижүүрийн өмнө толгойгоо маажиж зогссон Филька ширээндээ ярьж байгаа юм шиг атлаа, бүгдэд дуулдахаар чанга:

	— Энэ өөр хэрэг! гэнэ шүү. Тэр тэгвэл орон доогуур шургаад орчихно доо.

	Лида Филька өөд зэмлэнгүй харна. Цаадах нь эгчдээ эрхэлж байгаа хүүхэд шиг маасайн инээв.

	— Тэгээд гарахгүй юу?

	— Үгүй.

	Лида тэмдэглэлийн дэвтэртээ ямар нэг юм бичиж аваад холдов. Игорь, хоолны дараа Санчогийн шургуулгаас олсон «Партизанууд» номыг уншив. Бегунок унтлагын өрөөнд орж ирээд үүдний тэнд зогсов.

	— Нөхөр Чернявин! Колонийн ахлагчдын зөвлөлөөс оройн таван цагт бригадын дарга нарын зөвлөгөөн болно. Чамайг ирээрэй. Чиний тухай авч хэлэлцэнэ гэж дамжууллаа гэж хэлэв.

	— За.

	— Өөрөө яваад очих уу, өргөж залж аваачих уу? гэж Володя их албархуу, дагуулж аваачих уу гэдэг үгийг уруулаа янзтай хөдөлгөн асуув.

	— Өөрөө очно оо.

	— За, таван цагт зөвлөгөөнд заавал очоорой.

	Дуугүй болцгоов.

	— Чи яагаад хариулахгүй байна вэ?

	Игорь түүний албархуу, шаардангуй царай хараад үсрэн босож:

	— Гүйцэтгэе, таван цагт зөвлөгөөнд гэж инээмсэглэн хэлэв.

	— За, тэгээрэй гэж Володя хатуухан хэлээд гарч явав.

	
28. Борооны дараа

	Дөрвөн цагт аадар шаагив. Анаатай юм шиг ойд онцгой хүчтэй цахилгаан цахилж, аянга тасхийнэ. Колонийн хавьд аянга буугаагүй боловч ширүүн бороо цутгажээ. Жаал хөвгүүд богино өмдтэй бороонд гүйлдэн бие биедээ юм хашхирна. Дараа нь аадар хот тийш нөмөрч, хэдэн сиймгэр үүл колонийн дээгүүр хөвөн, шиврээ зөөлөн бороо сэм сэм дусна. Томчууд аадрыг өнгөрөөгөөд байшингаас байшин руу өлмий дээрээ гүйнэ. Гол хаалганы дэргэд нямбай, ягаахан Дюба Ротштейн винтов барин зогсоно. Шалан дээр хэдэн давхар хуурай шуудай дэвсжээ. Тэр бээр хэнийг ч үл ялган:

	— Хөл өө!

	— Богатов, хөл өө!

	— Беленький, мартуузай! гэж шаардана.

	Хүйтэн борооны усанд цохиулсан жаалуудыг илт зэмлэн:

	— Оруулахгүй.

	— Люба, би хөлөө арччихсан шүү дээ!

	— Тэглээ ч гэсэн бүх биеэс чинь ус гоожиж байна.

	— Тэгээд яах юм бэ? Хатаах уу?

	— Хатаа.

	— Удна шүү дээ.

	Люба хариу хэлэлгүй, ууртайяа хажуу тийш харна. 

	Нөгөөх жаал хоёрдугаар давхрын цонх өөд хэн нэгэн хүнд хашхирна. Цаадах нь харагдахгүй, магадгүй өрөөндөө байхгүй байж ч мэднэ.

	— Колька! Колька! Колька гэж маш удаан, хар тэнхээгээрээ хашхирна.

	Тэгтэл хэн нэгэн хүн цонхроор харж:

	— Яах гээ вэ?

	— Алчуур шидээд орхи.

	Нэг минутын дараа бүх биеэ улаан болтол арчсан жаал, зан нь засарсан Люба өөд инээмсэглэн үүдний танхим руу гүйн орно. 

	Таван цагт Володя бригадын дарга нарын цуглааны дохио өгөөд, борооны байдлыг харчхаад, байшин руу явж оров.

	Нэвт норсон, малгай үгүй, элэгдэж урагдсан шаахайтай, турж цонхийсон Ваня Гальченко гол хаалга руу гэлдэрч ирэв. Тэр хаалганы хажууд зогсоод Люба өөд харна.

	— Чи хаанаас гараад ирэв, жаал аа?

	— Би юу? Наашаа л ирж байна... 

	— Чамайг унаагаар ирээгүй, усан бороонд цохиулаад явган ирснийг чинь мэдэж байна. Чи хэнтэй уулзах гэсэн юм бэ?

	— Намайг колонид авах болов уу?

	— Мундаг эр юм аа. Бичиг баримт бий юу?

	— Юун бичиг?

	— Яагаа вэ дээ, ямар нэгэн бичиг цаас?

	— Тийм юм байхгүй.

	— Тэгээд яах бил ээ? Юуг баримталж чамайг авах юм бэ?

	Ваня мөрөө хавчин, Люба өөд харна. Цаадах нь инээмсэглэн:

	— Чи бороонд норчихлоо. Наашаа зогс... Харин чамайг авахгүй байх.

	Ваня үүдний танхимд ороод, шуудай дээр зогсож бороог харж гөлөрнө. Тэгснээ Люба руу хараад, ханцуйгаараа ус нулимсаа түргэхэн арчив. Яг энэ үед Игорь Чернявин бригадын зөвлөлөөр ороод тасалгааны голд зогсчихсон «бангадуулж» байв. Энэ тасалгаанд хүн олон байв. Эгнүүлж тавьсан буйдан дээр бригадын дарга, бас зарим хүмүүжигч нийт дөч орчим хүн сууна. Наймдугаар бригадаас Нестеренкогоос гадна Зорин, Гонтарь, Остапчин нар байлаа. Зоринтой зэрэгцэн хар үстэй, комсомолын үүрийн нарийн бичгийн дарга, том нүдтэй Марк Грингауз, уйтгартай инээмсэглэн суух нь өөрийнхөө тухай бодож байна уу, Игорийн тухай юу гэдгийг ойлгоход бэрх ажгуу. Колонийн ахлагчдын ширээний ард Виктор Торский, Алексей Степанович хоёр сууна. Хаалганы дэргэд жаалууд, тэдний түрүүнд Володя Бегунок зогсоно. Игорийн ярихыг бүгд анхааралтай сонсоно.

	— Би огт ажил хийхгүй гээ юү? Угсрах цехэд ажиллах дургүй байна. Надад таарахгүй юм. Хөл, хөндлөвч цэвэрлэх, ямар утга байна? гэж Игорь сөргөнө.

	Тэр дуугүй болоод, сууж буй хүмүүсийн царай өөд анхааралтай харна. Тэдгээрийн царайд тэсэж ядсан, эгдүүцсэн байдал илрэх нь Игорьт тааламжтай байлаа. Тэр инээмсэглэн эрхлэгч рүү харав. Захаровын нүүрэнд ямар ч илрэл үл ажиглагдана. Тэр бээр үнсний том сав дээр тонгойн жижиг тонгоргоор харандаа үзүүрлэнэ.

	— Надад болох уу? гэж Гонтарийг хэлэхэд Виктор толгой дохив. Гонтарь босож, баруун гараа өргөн:

	— Дахиад хэчнээн ийм нөхөр гараад ирэх юм бэ? Чөтгөр бүү мэд! Би энэ колонид таван жил болж байна. Үүн шиг эрх агиуд лав л гучин хүн энэ тасалгаанд зогсож байсан.

	— Илүү ч байх гэж хэн нэг нь залруулна.

	— Хүн болгон адилхан юм ярина. Залхаж гүйцлээ. Энэ угсрагч болохгүй гэнэ. Юу хийж чаддагийг нь асуугаач та нар. Идэх унтахаас өөр юм байхгүй. Энд ирчхээд, бидний дунд зогсоод: би угсрагч болохгүй гэж ханхалзаж байна. Юу хийж, хэн болох гэж буйг таагаач. Энэ бол харваас хоолны сав. Нэг, хоёр, гурав гэсээр хэчнээн ийм хүн гарав! Бид бас ятгаад, аргадаад байдаг. Хувцсыг хуу татаж аваад, хуучин ноорхойг нь өмсүүлээд хөөчих нь зүйтэй гэж би бодож байна. Нэгийг нь ингээд өгвөл бусад нь цочоо авна.

	— Зөв гэж Зырянский дэмжинэ.

	— Битгий үгийг нь таслаад бай, өөрөө босоод ярина биз гэж Виктор Зырянскийг зогсоов.

	— Би үг хэлэх гээгүй байна. Үүний төлөө үг хэлмээр амьтан биш! Тэр мужаан болохгүй гэнэ. Бид бүгд мужаан биш үү? Бид яагаад заавал үүнийг хооллож байх учиртай юм бэ? Хаалгаар гаргаад, харсан зүг рүү нь залчих.

	— Үүнийг тэгж дураар нь тавьж болохгүй. Баларна гэж Нестеренко тайван өчнө.

	— Тэгэх тусмаа сайн. Далд орог.

	Зөвлөлийнхөн саналаа солилцон ярилцана. Хүүхдийн боловч өндөр дуу:

	— Яриагаа боль, санал хураая гэв.

	Өөрийгөө гэсэн ганц үг ч болов сонсъё гэж найдан Игорь сонор чихээ сортойлгоно. Захаров харандаагаа үзүүрлэсээр. Тэгэхэд «лав, хөөх байх» гэсэн санаа толгойд нь буув. Тэгээд гэнэт айж түгшсэн эвгүй байдалд оров.

	 

	 

	Гол хаалганы тэнд, гуньж гутсан Ваняг Люба шалгаана.

	— Чи хаана амьдардаг вэ?

	— Хаа ч үгүй.

	— «Хаа ч үгүй» гэж юу гэсэн үг вэ? Чи чинь амьд юм уу, эсвэл амьсгал хураасан юм уу?

	— Ер нь бол амьд л даа. Байнга байдаг байр байхгүй.

	— Хаана хоноглодог вэ?

	— Ер нь үү?

	— Чи чинь яасан тэнэг яриатай хүн бэ? Урьд шөнө хаана унтсан бэ?

	— Урьд шөнө өө? Тэнд... нэг байшинд... саравчинд унтсан. Намайг яагаад авахгүй гэж?

	— Нэгд, манайд илүү ор байхгүй. Хоёрт, бид чамайг мэдэхгүй.

	Ваня дахин уйтгарлаж, дахиад уйлмаар санагдлаа.

	
29. Яасан ч хамаагүй... 

	Бригадын дарга нарын зөвлөгөөн дээр Марк Грингауз үг хэлэв. Тэр буйдангийн тэндээс бичгийн ширээ рүү явж очоод гараараа ширээ түшиж зогсоно. Захаров харандаагаа үзүүрлэж дуусаад нэг хуудас цаасан дээр ямар нэг зүйлийг нямбайлан зурна. Марк аажим тайван, аяархан ярих боловч түүний хэлж буй үг нэг бүр нь жинтэй дуулдана.

	— Хөөнө гэж юу гэсэн үг вэ? Хааш нь хөөх юм бэ? Гудамжинд гаргах уу? гэж энд бид олон удаа ярьсан. Алексей Степанович ч цохон тэмдэглэж байсан. Бид тийм эрхтэй гэж үү? Бидэнд тийм эрх байхгүй!

	Марк том хар нүдээ эргэлдүүлэн Зырянский рүү харна. Цаадах нь үг хэлэгчийн сайхан сэтгэлийг ойлгосон, мөн няцаасан сэргэлэн харцаар түүний өөдөөс харна.

	— Тийм ээ, Алёша, бидэнд тийм эрх байхгүй. Зөвлөлт засгийн хууль байна. Хүн бүр түүнд захирагдах ёстой. Энэ хуулиар бол түүнийг гудамжинд хөөж гаргахыг хориглосон байдаг. Гэтэл бригадын дарга та бүхэн дандаа "Хөө! Хөө!" гэж хашхирдаг.

	— Тэгээд яах гэж, хараад, тэвчээд суух уу? гэж Гонтарь үг нэмэрлэнэ.

	— Хөөж болохгүй гэж Грингауз хоолойгоо шахан: — Бас тэвчиж сууж болохгүй. Яагаад гэвэл бид социалист аж ахуйг эрхэлж байна. Энэ үед хүн бүхэн ажил хийх ёстой. Игорь өөр газар ажилламаар байна гэж ярилаа. Ингэж болохгүй байх даа. Социалист аж ахуйд сахилга гэж байх ёстой. Бүх колониор яваад үзсэн ч угсрагч болох юм сан гэж хэлэх хүн олдох уу? Бүгдээрээ сурдаг, юмыг ойлгодог улс. Бидэнд олон янзын сайхан зам бий. Хэн нэг нь нисэгч, нөгөө нь геологич, гурав дахь нь цэргийн хүн болохыг хүснэ. Харин хэн ч угсрагч болохыг хүсдэггүй, ер нь тийм мэргэжил ч гэж байдаггүй байх. Манай колонид хэдэр зан хэрэггүй, гэхдээ хөөж болохгүй.

	— Алган дээрээ... бөмбөрүүлж байх уу? гэхэд Марк дуу гарсан тэр зүг рүү харлаа. Түүн рүү өрвийсөн хөхөлдөө хүртэл нүүр нь час улайсан Петька Кравчук харж байв. Тэр улайсан боловч нүд өөд нь эгцлэн харна. Ер нь Грингаузын үгэнд эгдүүцэж байгаа нь илт байв.

	Витя Торский Петькаг харан,

	— Чи юу гээд хүний үг таслаад байна вэ? Энд орж ирсэн юм бол дуугүй сууж бай гэж хашхирав. 

	Марк, Петька руу харсан хэвээрээ:

	— Хөөж болохгүй. Гэхдээ энд заавал үлдээе гэж би хэлээгүй. Хэрэв энэ хүн социалист сахилгад захирагдахгүй юм бол явуулах хэрэгтэй гэж тайлбарлав.

	Нестеренко Марк өөд сэм харж:

	— Марк, чи түүнийг аль аж ахуйд илгээх гэж байна?

	Бригадын дарга нар зочид нирхийтэл инээлдэв. Захаров егөөдөнгүй харцаар Марк өөд харахад Марк зовсон байртай инээмсэглэн:

	— Үүнийг хааш нь ч юм... Хүүхэд асрах газар очуулж болох юм.

	Петька Кравчук энэ агшинд гайхсан гэдэг нь жигтэйхэн.

	Тэр бээр буйдан дээрээс цовх үсрэн босож, хэн нэгэн хүнийг хажуулдуулаад, огт баргил хоолойгүй мөртөө чангаар орилон:

	— Би баяр хүргэж, талархаж байна! Үүнийг манай хүүхдийн цэцэрлэгт, яагаа вэ өнөө албан хаагчдын хүүхдүүдийн явдаг цэцэрлэгт оруулчих!

	Виктор Торский өөрөө нөхдийн хамт хөхөрч дараа нь хөмсөг зангидан:

	— Петька, гар!

	— Яагаад?

	— Гар гэж байна.

	— Гүйцэтгэе! гэж ёслох нь эгдүүцэж байгаагийн тэмдэг илт байлаа.

	Петька гарч явав. Түүний араас Бегунок бас гарав. Тэд хонгилд ярьж инээлдэх нь сонстоно. Захаров цаасан дээр ямар нэг юм зурж, нүдээ үл мэдэг анивчина.

	Володя Бегунок үүдэн шатан дээрээ гарч ирэнгүүт Ваня Гальченког олж харав.

	— Чи хүрээд ирэв үү?

	Ваня баярлан:

	— Ирлээ. Тэгээд цаашдаа яах вэ?

	— Зогсож бай! Би одоохон!

	Тэр үүдний танхимд гүйн орсноо, дорхноо эргэж ирээд:

	— Чи юм идмээр байна уу?

	— Идэх ээ? Эхлээд яасан нь... дээр байх вэ?

	— Хүлээж бай, би одоохон.

	Володя бригадын дарга нарын хуралдаж буй өрөөнд сэмхэн явж оров. 

	Игорь урьдын янзаар голд нь зогсоно, харваас ингэж зогсож байх нь, байгаа нөхөд рүү эргэж харах, Петькагийнх шиг тийм саналыг сонсож зогсох ч түүнд ичгэвтэр байгаа нь илт. 

	Виктор Торский ч Игорийг өрөвдөнө.

	— Чи одоохондоо сууж бай. Нөхөд та нар зэмлэж болно. Воленко үг хэлье гэж байна.

	Бегунок гараа өргөв.

	— Витя, бригадын дарга жижүүрт гараад ирэх зөвшөөрөл олгоно уу?

	— Яах гэж?

	— Маш чухал! Хэрэг байна.

	— Яасан юм бол? Лида, гараад ир.

	Лида Таликова хаалга руу чиглэв. Володя түүнээс түрүүлэн гарав.

	Воленко нэлээд албархуу босов.

	— Зырянский дандаа тэгж байдаг, өчүүхэн л юм болбол хөөнө. Хэрэв түүний үгэнд ороод байвал Зырянский ганцаараа л колонид үлдэх байх.

	— Үгүй шүү, тийм биш. Энд олон сайн нөхөд бий гэж Зырянский эсэргүүцэв.

	— Тэгээд яагаа вэ? Тэд шууд сайн болчихсон юм уу? Үүнийг хааш нь хөөх гээ вэ? Эсвэл явуулах гээ юу? Энэ бол манай золгүй явдал. Бидэнд цагаан гартныг ирүүлдэг. Бид тэдэнтэй зууралдаж байх ёстой. Чернявины даамал нь хэн юм бэ?

	— Зорин.

	— Тэгвэл Зорин л хариуцаг.

	Олонх нь эгдүүцэн шуугив. Санчо суудлаасаа үсрэн босоод:

	— Воленко! Чи их зөөлөн сэтгэлтэй сайн хүн байна. Түүнийг нэгдүгээр бригаддаа аваад, зууралдаад үз!

	Воленко үл тоомсорлох байдлаар Зорин өөд хараад:

	— Нөхөр Санчо, хүний мөс муутай юм ярьж байна. Танай наймдугаар бригадад бараг бүгдээрээ гүн ухаантнууд цугларчээ. Манайд тоолоод үз дээ. Левитин, Ножик, Московченко, нөгөө Руслан, би дөрвөн хүмүүжигчтэй. Тэгтэл та нар шууд хөө гэж хашхиралдаж байдаг.

	Игорь одоо Нестеренко, хоёрдугаар бригадын дарга Поршнев хоёрын дунд сууж байна. Воленкогийн үг сэтгэлийг нь бүлээцүүлнэ. Түүний зэрэгцээгээр өөрийг нь ямар нэгэн хорхой шавж шиг арчаагүй амьтан гэж үзээд байгаад нь дотроо эгдүү нь хөдөлж байв. Тэдний ногооны газар хорхой шавж ороод ирсэн, гэтэл тэд энэ ашигтай эд үү, эсвэл хортон уу? гэж хараад байх шиг. Бас бусад хорхой шавжийг дурсаж байна. Тэдний өмнө өгсөн ажлыг нь дуугүй авсан Ножик юм уу, Руслан биш, харин Игорь Чернявин сууж байгааг хэн ч анзаарахгүй байгаа бололтой.

	Гол хаалганы дэргэд Лида Таликова Ваня руу хараад өрөвдсөн боловч бригадын дарга жижүүр гэсэн үүрэг нь арга үгүй ингэж хэлэхэд хүргэв.

	— Колонид авах аа? Чи худал хэлж ч байгаа юм бил үү? Хэн чамайг мэдэх юм бэ?

	Ваня ихэмсэг бүсгүйд ямар нэгэн онцгой юм хэлье гэж бүх хүчээрээ чармайсан боловч нэг л янзын үг санаанд нь орж:

	— Надад юу ч алга... Мөнгө байхгүй... Унтах газар ч байхгүй. Хүүхдийн комисс, колонийн комисс олон газар очсон... тэнд бас юу ч алга. Тэгээд гүйцээ!

	— Эцэг, эх чинь?

	— Эцэг эх үү? гээд Ваня гэнэт уйлав. Огт орилж мэгшихгүй, нүүрээ атируулахгүй боловч нулимс нь бөөн бөөнөөр бөмбөрнө.

	Володя Лидагийн ханцуйнаас чангааж уцаарлангуй: 

	— Лида! Чи ойлгож байна уу? Үүнийг авах хэрэгтэй!

	Лида, Бегунокийн гялалзсан нүд рүү инээмсэглэн харж:

	— Тэгээд!

	— Нээрэн шүү! Чи бодоод үз дээ!

	— Эндээ хүлээж бай гээд Лида байшинд түргэн явж оров. 

	Бегунок араас нь яарна. Гэхдээ;

	— Битгий зүрхшээгээрэй! Хамгийн гол нь битгий хулчганаарай! Хийморьтой байж үз, ойлгов уу? гэж Ваняд хэлж амжив.

	Ваня толгой дохино. Үнэнийг хэлэхэд, тэр ойлгож байсан боловч өөрөө хулчганаж эхлэв.

	Алексей Степанович бригадын дарга нарын зөвлөгөөнд суусаар. Гартаа шөвөг шиг үзүүрлэсэн харандаа барьжээ. Заримдаа Игорь өөд харан ширүүхэн ярина.

	— Чернявин, тэгж болохгүй. Ийм ойр зуурын юм ойлгохгүй байдаг. Чамайг ирсэнд бид гомдоогүй. Чи манай бүлийн нэг гишүүн. Тэгэхээр одоо чи зөвхөн өөрийнхөө тухай бодож болохгүй, бид бүгдийг, колонио бодох ёстой. Хүн ганцаараа амьдарч чадахгүй. Чи хамт олноо хайрлан хүндэтгэж, тэдэнтэйгээ танилцаж, ашиг сонирхлыг нь олж мэдэж, тэднийгээ нандигнан хайрлах хэрэгтэй. Үүнгүйгээр жинхэнэ хүн болж чадахгүй. Чамд одоо сандлын хөндлөвч зүлгэж өнгөлөх хэрэгцээ байхгүй байж болно. Гэтэл энэ чинь колонид хэрэгтэй байна. Тэгэхээр чамд ч бас хэрэгтэй. Түүнээс гадна энэ чинь чамд бас чухал үйл хэрэг. Нормоо биелүүлж дөрвөн цагт 160 хөндлөвч зүлгэж өнгөлөхийг бод. Энэ бол их хөдөлмөр. Тэр чинь эр зориг, тэсвэр, шаргуу, хичээнгүй байхыг шаардана. Бас уужим өгөөмөр сэтгэлийг шаардана. Орой тийшээ чиний мөр, гар чинь өвдөнө, гэсэн хэдий боловч чи театрын 120 суудлын 160 хөндлөвч цэвэрлэчихсэн байна. Энэ чинь Зөвлөлт засагт чухал хэрэгтэй юм. Урьд нь манай нийслэлд оршин суугчид л театрт юм үздэг байсан, одоо бид сард мянган суудал бэлтгээд байхад хүрэлцэхгүй байна. Биднээс өөр хүн ийм сандал хийхгүй байгаа гэж үү? Бид их чухал юм хийж байгаа улс! Сар болгон театрын мянган сандлыг үйлдвэрлэж орон даяар илгээж байна. Бид хийсэн зөөлөн сандлаа Москва, Одесса, Астрахань, Воронежид вагон, вагоноор ачуулдаг. Хүмүүс театрт ирээд, энэ зөөлөн сандалд тухлан сууж, жүжиг кино үзэх юм уу, лекц сонсоно, эсвэл ном үзнэ. Энэ бүхэн чамд хэрэггүй гэж чи ярьж байна. Ийм ажил гүйцэтгэлээ гэж бидэнд мөнгө төлдөг. Энэ мөнгөөрөө жил юм уу, хоёр жилийн дараа бид бүхэнд, манай оронд хэрэгтэй шинэ завод барина. «Би угсрагч болохгүй» гэж ярихыг чинь сонсоход ой гутмаар байна. Манай хамт олны гишүүний хувьд, бид бүхний тусламж дэмжлэгээр чи ямар ч мэргэжилтэй болж чадна. Сандлын хөл, хөндлөвч бол аар саар зүйл. Мах олдохгүй бол хүмүүс хар талх идээд, бор ходоодоо дүүргээд баярладаг.

	Игорь анхааралтай сонсоно. Захаровын ярьсан түүнд таалагджээ. Өөрийнх нь өнгөлсөн хөндлөвч хаа хаагүй тарсан бүх орноо төсөөлөхөд бас тааламжтай байлаа. Хүмүүжигчид цөм, амьсгаа даран сонсож байгааг Игорь харав. Тэд Захаровын үг хэлэхийг тийм ч олон сонсоогүй бололтой. Яагаад бүх хүмүүжигчид нэг хамт олон болсон, ямар учраас Захаровын үг тэдэнд ийм үнэ хүндтэй байдаг нь одоо тодорхой байлаа.

	Лида, Бегунок хоёр хаалганы тэнд зогсоно. Захаров ярьж дуусаад, харандааныхаа үзүүр лүү харснаа, инээмсэглэн:

	— Лида, чи яагаа вэ? Юу болоов?

	— Алексей Степанович! Тэнд нэг жаал уйлаад, колонидоо аваач гээд байна.

	— Нэг шөнө толгой хоргодуулж болно. Бүр авах газар байхгүй. Нэг тийш нь явуулахаас биш.

	— Сайн хүү шиг байна билээ.

	Захаров сэтгэл нь зовнисон Лида руу харж, дахин инээмсэглэн:

	— Хөөе! Чи... нааш нь оруулаад ирээч гэж уянгалуулав.

	Лидаг гарахад, Володя ч араас нь хуй салхи шиг үсрэн гарав. Виктор Торский нэвт шувт хардаг юм шиг ширүүн харцаараа хялавхийн харж:

	— Чернявин, эцэст нь хэлэх юу байна, ярь. Тэнэг юм битгий яриад байгаарай. Дунд зогсоод ярь.

	Игорь гараа цээжиндээ аваад гарч очив.

	— Нөхөд өө! гэснээ бүгдийн нүүрийг харвал түүнийг тэд хүлээж байлаа. — Нөхөд минь! Би залхуу амьтан биш. Та нар өөрсдөө дасчихсан болохоор, та нарт хөнгөн байдаг биз. Тэр өрөвтлийг чинь анх удаа барьж үзэж байна, гараас унана, хөндлөвч нь... 

	— Бас ялаа! гэж Зорин хажуугаас нь сануулна. 

	Бүгд инээлдэнэ. Гэхдээ л дурамжхан инээлдэв.

	— Ялаа биш, ямар нэгэн араатан шиг амьтад нисэлдээд... гэхэд Зорин нэмж:

	— Тэгээд архираад байдаг гэв.

	Бүгд нирхийтэл инээлдэж байтал хаалга нээгдэж Лида өмнөө Ваня Гальченког оруулж ирэв. 

	Игорь эргэж хараад, гэнэт нүдээ том болгон, баяртайгаар:

	— Энэ чинь Ванюша! Найз минь байна.

	— Игорь! гэж Ваня хахаж цацсан юм шиг гаслан гангинан хэлэв. 

	Игорь түүнийг;

	— Чи чинь хаашаа алга болчхов оо?

	Виктор ундууцан:

	— Чернявин, журамтай бай! Хаана байгаагаа мартсан уу?

	Игорь түүн рүү эргэж харснаа, бүгдийг эргэн санаж, тэр дороо гараа сунган, зөвлөлийнхөнд хандаж:

	— Өө, тийм, милордууд аа! гэж тун чин санаанаас, сэтгэл догдолсон бас дотно байдлаар хэлэхэд бусад нь тэсэж чадсангүй инээлдэнэ. Тэд одоо сонирхсон, дотно, шохоорхсон харцаар Игорь луу ширтэнэ. Энэ харцанд нь бишүүрхсэн хөндий үзлийн өчүүхэн ч илрэл үгүй байлаа.

	— Нөхөд өө! Яавал яа! Хөндлөвч цэвэрлэх үү?

	— За, Алексей Степанович! Хий гэсэн бүхнийг хийе! Ганцхан энэ жаалыг л аваарай!

	— Ялаа яах вэ?

	— Чөтгөр гэж! Тэр хамаагүй!

	Виктор түүний сандал руу нь дохиж:

	— Суу, одоохондоо сууж бай гэлээ.

	 


30. Алдар цуут ялагдашгүй дөрөвдүгээр бригад

	— Чамд юу хэрэгтэй вэ? гэж Виктор асууна.

	Ваня бүгдийг тойруулаад харвал, түүнд бүгдээрээ таалагджээ. Игорийн том амаа татвагануулсан танил инээмсэглэл, дэргэд нь Володя Бегунок, улаан даавуу ханцуйндаа уясан эмэгтэй зогсож буй зэрэг нь тааламжтай байлаа. 

	Ваня хариулах гэж тэвдсэнгүй.

	— Надад юу хэрэгтэй вэ гэж үү? Би энд байран суурин суумаар байна.

	— Суух, үгүй хоёрыг чинь харж байж болно.

	Гэвч ирээдүйдээ итгэмжтэй Ваня:

	— Яг амьдарна. Наашаа тэмүүлсээр, хөөцөлдсөөр бүтэн сар өнгөрлөө.

	— Чи бүр хэрмэл тэнэмэл үү?

	— Үгүй, би арай ч гудамжинд гарчхаагүй.

	— Нэрийг чинь хэн гэдэг вэ?

	— Ваня Гальченко.

	— Эцэг, эх чинь бий юу?

	Ваня энэ асуултад хариулсангүй, зөвхөн шилээ шөргөөн, Виктороос хараа үл салгана.

	— Тэгвэл эцэг эх байхгүй хэрэг үү?

	— Тэд... Тэд байсан. Намайг авч байгаад, хаяад явсан.

	— Ээж аав хоёр чинь яваад өгсөн хэрэг үү?

	— Үгүй, ээж, аав хоёр биш.

	— Чамайг ойлгох арга алга. Эмхтэй дараатай яриач.

	— Дэс дараалан ярих уу? Эцэг, эх хоёр маань нас барсан. Бүр дээр үед, дайны жилүүдэд, эцэг фронтод явсан, эх нас барсан... 

	— Тэгвэл эцэг эх чинь нас барсан уу?

	— Эцэг эх нас барсан. Дараа нь үрчилсэн эцэг эх байсан. Нэг гайгүй ах байсан. Тэр намайг авсан, бид хоёр хамт амьдарч байтал тэр ах гэрлэсэн, тэгээд тэд яваад өгсөн.

	— Чамайг орхиод уу? 

	— Үгүй, хаяагүй. Өртөө рүү очоод хагас килограмм хонины мах аваад ир гэсэн. Би яваад, хонины мах хаана ч байсангүй. Тэд тэр хооронд юм хумаа аваад яваад өгсөн байсан.

	— Чамайг гэртээ хүрээд ирсэн чинь нөгөөдүүл чинь алга уу?

	— Тийм, бүр алга болсон. Эцэг эх маань ч байдаггүй, эд хогшил нь алга байв. Юу ч байгаагүй. Тэр байрны эзэн надад: Эрээд, хөлийн гарз гэсэн.

	— Дараа нь яасан бэ?

	— Тэгээд би нэг хайрцаг хийж аваад хот орсон. Гутал тослогч болсон.

	— Тэгээд... гэж Виктор сунжруулан: — Нөхөд бригадын дарга нар юу хэлмээр байна?

	Нестеренко босож:

	— Сайн жаал байна. Үүнийг хааш нь явуулах вэ, авах хэрэгтэй гэв.

	Хэн нэгэн хүн их зоримог бишээр:

	— Манайд ор байр байхгүй биз дээ?

	Володя хаалганы дэргэд зогссоор,

	— Торский дарга аа! Би үг хэлбэл болох уу?

	— Ярь, ярь.

	— Бид хоёр нэг орон дээр байя. Хамт! Нэг орон дээр. 

	Зырянский Ваня руу удаан ширтэж байснаа түүнийг таашаангуйгаар өөр лүүгээ татаж:

	— Зөв, Володька. Үүнийг дөрөвдүгээр бригадад өгье.

	Игорь босон:

	— Болдог юм бол, наймд хуваарилчих. Би ч гэсэн хэвтэх газрынхаа тэн хагасыг энэ хүүд өгч болно.

	Володя гоморхон Игорь луу толгой сэгсэрч:

	— Их догь эр байх нь! Өөрөө шинэ байж наймд гэнэ шүү. Бригадын дарга чинь дуугүй байна! Чи бригадын даргаа төлөөлж хэлж байгаа юм уу? 

	Виктор, Володька өөд хашхирч:

	— Володька, чи юу яриад байна вэ? 

	Володя хаалга руу очив. Гэвч уурласан дүрлэгэр хар нүдээрээ Игорь өөд харан, зузаан уруулаа хөдөлгөх нь Игорийн тухай амандаа үглэж байгаа бололтой.

	Бригадын дарга нараас хэдэн хүн товч үг хэлсэн нь бараг хүн бүр арав орчим үг л өчих ажгуу.

	— Бүр эвдэрчхээгүй дээр нь авах хэрэгтэй.

	— Зөв, нуруутай жаал гэдэг нь харагдаж байна. Авъя.

	— Энэ одоохондоо өнөө сүрхий "эгч" нартай танилцаж орхиогүй сайн хэрэг. Үүгээр хүн хийж болно. Үүнийг колониос хөөнө гэхэд, хэний ч зүрх хүрэхгүй байх.

	Клава Каширина эгдүүцэн:

	— Та нар дандаа нэг юм нуршиж байдаг. Авах нь зүйтэй. Гэхдээ Алексей Степанович, дүрэм журам нь ямар байдаг юм бэ, яриг л даа. 

	Түүнийг бусад нь дэмжиж Захаров руу эргэцгээв. 

	Володя эрхлэгчийн үгнээс өрсөж:

	— Үгүй та нар байж үз! Хүл ээ дээ! Би нэг юм яримаар байна. Алексей Степанович, та санаж байгаа биз дээ? Ноднин бас нэг ийм жаал ирээд, нөгөө яагаа вэ, Синичка Гришка, танай аравдугаар бригадад байдаг биз дээ, Илюша. Тэгэхэд түүнийг авахгүй байсан. Байр суудал байхгүй, тийм хууль журам байхгүй гээд байсан. Тэгээд аваагүй. Тэр жаал бид хоёр долоо хоног өнгөрөөсөн. Тэгээд дахиад ирсэн, бас аваагүй. Энэ жаал ой модоор орон гэр хийж явдаг. Гэтэл бид авдаггүй чинь муухай юм болж байна гэцгээж байгаад авсан. Хот руу хүүхдийн комисст авч явж байтал, Нестеренко, чи авч явсан биз дээ, санаж байна уу?

	— Тэгсэн гэж Нестеренко инээмсэглэн, царай нь улайв.

	— Тийм, хамт явж байгаад тэр жаал трамвайнаас оргоод явчихсан, тийм ээ, Нестеренко?

	— За, чи боль доо, санаж байна.

	— Оргоод дахиад ойгоор тэнүүчлэх болсон. Дараа Алексей Степанович та: чөтгөрийн золиг, авъя даа гэж гэнэт ам ангайсан. Тэгэхэд бүгд инээлдэж байсан.

	Тэгэхэд бүгд инээлдэж байсан нь үнэн бололтой. Яагаад гэвэл одоо ч гэсэн бүгдийн нүүрэнд инээмсэглэл тодорно. Володькагийн сургаалын эсрэг нэг дуу гарав. Энэ нь гуравдугаар бригадын дарга царай муутай, баргар Брацан байжээ.

	— Володька шиг нөхдөд бид дэндүү их эрх мэдэл өгч байна. Тэр бүрээч, жижүүрийг дагаад өдөржин тэнэдэг. Одоо болохоор бригадын дарга нарын зөвлөгөөн дээр үг хэлдэг болж. Чинийхээр бол бүгдийг авах хэрэг үү? Манай колони ямар газар гэдгийг мэднэ биз дээ?

	— Мэднэ... Хэрэг төвөгт орсон хүүхдүүдийнх байх аа?

	— Яг тийм.

	— Яг тийм биш.

	Виктор үг хэлэхийг тасалж:

	— За, больцгоо!

	Гэтэл Воленко, чухам ийм л асуудлыг хөндсөн нь дээр гэж үзээд:

	— Үгүй, Виктор, яагаад болно гэж? Брацанд хариулт өгөх хэрэгтэй.

	— Чи хариулах нь уу?

	— Хариулах хэрэгтэй. Брацан аль эртнээс мушгиад байгаа юм.

	— Юуг чинь мушгиж гуйвуулж орхио вэ?

	— За, Воленко, ярь.

	— Ярина. Брацан, чи хэрэг зөрчилд орооцолдсон нь л хүн, бусад нь цөм хамаагүй гэх янзтай. Чамайг хууль зөрчигч юм уу, биш үү гэдгийг мэдэхгүй. Мэдэх ч хүсэл алга. Харин чамайг сайн нөхөр, комсомолын гишүүн гэдгийг би мэднэ. Шүүхээр орж байснаараа бахархах гээд байгаа юм уу, хаашаа юм бэ? Танай бригадын Головтовский шүүхээр таслуулаагүй. Гэвч би түүнд итгэдэггүй. Та нар ч итгэдэггүй. Гуравдугаар бригадад ирээд жил шахаж байна. Одоо болтол хүмүүжигч биш байгаа.

	Воленко үгээ дуусгасан боловч Брацаныг үнэмшүүлж чадсангүй. Цаадах нь урьдын адил уур уцаартай амьтан суудалдаа сууна. 

	— Алексей Степанович үг хэлнэ.

	— Филипп чи, шал дэмий энэ асуудлыг сөхөж тавилаа. Хууль зөрчигч хүүхдүүд бол юуны өмнө тусламж хэрэггүй хүмүүс. Зөвлөлт засаг тэдэнд тэгж ханддаг. Тэдгээр хүүхдэд бахархаад байх юм юу ч байхгүй. Азгүй явдлаар гайхуулж болох уу? Энэ жаал хүрээд ирж. Үүнд бас азгүй явдал тохиолдож, үүнд туслах хэрэгтэй.

	— Яагаад манай колонийг үүнд зохицуулав?

	— Яагаад гэвэл та нар энэ колонид сайн ажиллаж сайхан амьдарч байна. Одоо хөдөлмөрийн комисс «Манай колони» гээд, насанд хүрээгүйчүүдийн комисс бас «Манай колони» гэж хашхирч байна. Хэрэв манай колони муу байсан бол «Танай колони!» гэж бие бие рүүгээ түлхэх байсан. Үнэндээ энэ колони маань... гэхэд нь хаалганы ойролцоо зогсож байсан Петька Кравчук:

	— Манай! гэж хашхирав.

	Нийтийн инээлдсэнийг дарж, Виктор эгдүүцэн:

	— Чи бас юу гэмээр байна! Дахиад энд ороод ирж! Асуудал тодорхой байна. Ваня Гальченког дөрөвдүгээр бригадад авъя гэсэн саналтай байгаа нь гараа өргөнө үү.

	Гараа өргөцгөөхөд Ванягийн дотор уужирлаа. Нэг нүдээрээ Брацан өөд жишүү харвал: Цаадах нь түүн рүү инээмсэглэн, царайлаг нүүрэндээ цайлган сэтгэл тодруулан байгаад аргагүй гайхав.

	— Бүгд санал нэг. Алёшка, үүнийг ав. Алив байз, юу гэж орилолдоод байна? Чернявиныг хуучнаар нь угсрах цехэд үлдээе. Өөрөө тийм ам өгсөн. Бригадын дарга нарын зөвлөгөөн хаасныг мэдэгдье.

	Орой нь дөрөвдүгээр бригадын унтлагын өрөөнд хөгжөөнтэй байв. Алёша Зырянский өвдөгнийхөө хооронд Ваняг зогсоочхоод элдэв юм шалгааж, тоглож, айлгана. Дараа нь бүгд ширээ тойрон суугаад, дөрөвдүгээр бригад гэгч ямар алдар суут, ялагдашгүй, дайчин бригад Майн нэгний нэрэмжит колонид байдаг, тэнд ямар гайхамшигтай жаалууд багтдаг тухай Алёшагийн яриаг сонсов. Жижүүртэй өдөр нь үзлэгт сайн бэлтгэх гэж хагас цагийн өмнө хүүхдүүд босон сандарч, өөрөөс нь бүх колониороо айдаг өнөөх Алёша Зырянский чинь одоо болохоор нүдээ гялалзуулан, инээмсэглэлээ барьж ядан, дөрөвдүгээр бригадынхны тухай магтаалын үгийг урсгаж байлаа.

	— Бригад биш, бал бурам л гэсэн үг! Ванька чи, манай жаалуудыг ямар гэж санана! Тэр нь бусдаасаа илүү гэхэд хэцүү. Манайд хамгийн жижигхэн жаалууд цугларсан нь санамсаргүй хэрэг биш. Захаас нь ярихад; Энэ Тоська Таликов байна, чи наадах уруулаа хар даа, ирээдүйн бригадын дарга, үүний эгч нь арван нэгдүгээр бригадын дарга. Бегунок, Фильк, Шарий! Бас Кирюшка Новак! Федька Иванов, Колька Иванов ах дүү хоёр. Бас Семён Гайдовский, Семен Гладун, Петька Кравчук!

	Баргар, ягаан, царайлаг, нэг их царайлаг биш, илт итгэсэн, эсвэл ёж, цовоо, сэргэлэн, зугаатай, дүнсгэр, бүр биеэ, барьсан янз бүрийн боловч бүгд зөвлөлт нийгэмд нэр хүндтэй амьдарч, энэ алдар хүндээ хамгаалж чаддаг, ижилхэн аз жаргалтай, бригад, бригадын даргаараа бахархсан олон янзын хүний нүүр Ваня өөд харна. Дараа нь Алёша: одоо дэс дараалан дутагдлыг нь тоочно гэлээ. Хүн бүрийн талаар нэг л дутагдал хэлнэ. Гэхдээ энэ дутагдал хамгийн чухал гэж тэр тайлбарлана. Тэгээд Володька их зан гаргадаг, Петька Кравчук их дээгүүр юм боддог, зарим ажлыг хаана нэгэн газар зад унагаж байсан удаатай, Кирюшка бол өөрийгөө хамгийн царайлаг гэж боддог, Гайдовский бодохдоо ...нэг үгээр хэлбэл бүгд бараг ижил дутагдалтай, бүгд төсөөлж, бодож, ямар нэг зорилго тавьдаг гэж боддог.

	— Хэзээ ч биеэ магтах хэрэггүй. Яагаад гэвэл энэ нь тэнэг хэрэг бөгөөд дөрөвдүгээр бригадад үл нийцнэ. Цагийг нь болохоор би та нарыг магтсан нь дээр гэж Алёша үгээ дуусгаад, — Бригадын жижүүр! гэв.

	Володя ширээний цаанаас үсрэн босож, цэх зогсоод: 

	— Бригадын жижүүр би байна!

	— Ванюшагийн юмыг!

	— Түүний хогшил энэ!

	Володя ёслол төгөлдөр авчирч,

	— Гальченко хүлээж ав! Энэ дотуур богино өмд, захгүй цамц, малгай, энэ саван. Бас бүс, цагаан даавуу, гарын алчуур. Сургуулийн хувцсыг маргааш өгнө. За явъя! Тэнд халуун шүршүүр бий. Ванягийн туслах даамал нь хэн бэ?

	— Чи бол!

	— За, Алёша! Үсний машинаа, би одоо түүний... гээд Володя хуруугаар үс засах байдал үзүүлнэ.

	Хаалгаар Игорь Чернявин шагайж:

	— Танайд зочилж болох уу?

	— Бололгүй яах вэ.

	— Чи намайг, хөөх гэж санал тавьсан боловч би чамд гомдоогүй.

	— Манайд гомддог тийм зан байдаггүй.

	Ваня Игорь луу хараад:

	— Хөөнө гэнэ ээ? Яагаад?

	— Энэ чинь том эзэн. Нэг хүний өмчийг өвлөж авсан байх аа.

	Ваня инээн:

	— Эмээгээсээ юу? Тийм үү?

	Игорь Ваняг гар дээрээ өргөснөө буцааж тавин:

	— Ваня, хайрцаг чинь хаана байна вэ?

	— Түрүүчийн хайрцгийг өнөө... Рыжиков хулгайлсан. Бас арван рубльтэй.

	— Ванда яасан бэ?

	— Мэдэхгүй.

	Володя тэссэнгүй Ванягийн ханцуйнаас чангаан:

	— Явъя!

	Хоёр жаал хонгилоор гүйлдэнэ. Зырянский Игорь луу харан инээмсэглэж:

	— Игорь, битгий гомдоорой. "Ямааны мах халуун дээрээ" гэдгийг санах хэрэгтэй гэлээ.

	 

	ЦАМХАГ ДЭЭРХ ДАЛБААНУУД - 2

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

	 Синьор — италиар ноёнтон. Орч.




	[←2]
	 Милорд — англиар ноёнтон. Орч.




	[←3]
	 Мадемуазель — францаар хатагтай Орч.




	[←4]
	 Мерси — францаар баярлалаа! Орч.




	[←5]
	 Миледи — англиар хатагтай. Орч.




	[←6]
	 Синьорита — италиар хатагтай. Орч.




	[←7]
	 Месье — францаар ноёнтон. Орч.




	[←8]
	 Сэр — англиар иргэн, нөхөр




	[←9]
	 Синьора — италиар хатагтай Орч.




	[←10]
	 Мистер — англиар ноёнтон. Орч.

	 Робеспьер — Францын нэрт хувьсгалч. Орч.

	 Леди — англиар хатагтай. Орч.

